
ᐊᖓᔪᖅᑲᐅᑎᓄᑦ ᓇᐃᓈᕆᔾᔪᑎ 

2024-2025-ᒥᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᕐᕌᖑᑕᒪᑦ ᐅᓂᒃᑲᓕᐊᖓᑦ ᐊᑐᐃᓐᓇᐅᑎᑦᓯᔪᖅ 

ᓇᓗᓇᐃᔭᖅᓯᒪᑦᓯᐊᖅᑐᒥᑦ ᕿᒥᕐᕈᓂᕐᒥᑦ ᐱᓕᕆᕝᕕᐅᑉ ᐱᓇᓱᐊᒐᕆᔭᖓᓂ, ᐱᓕᕆᕝᕕᐅᑉ ᐋᖅᑭᑦᓱᖅᓯᒪᓂᖓᓂ, 

ᖃᓄᐃᓕᐅᕈᑎᖏᓐᓂᒃ, ᐱᓕᕆᓂᕆᔭᖓᓂ, ᐊᒻᒪᓗ ᐱᒋᐊᕈᑕᐅᕐᔪᐊᖅᓯᒪᔪᓂᑦ ᓯᕗᓪᓕᖅᐹᒥᑦ ᐅᓂᒃᑳᓕᐅᕐᓂᕐᒧᑦ 

ᐊᕐᕌᒍᖓᓂ ᐊᑖᒍᑦ ᓄᑖᖑᔪᒥᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓᒍᑦ. 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᐅᓚᓂᖃᖅᑐᑦ ᐱᖓᓲᔪᖅᑐᓂᑦ ᐃᑲᔪᖅᑕᐅᕝᕕᓐᓂᒃ ᐊᒻᒪᓗ 16-ᓂᒃ 

ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐊᓪᓚᕝᕕᓐᓂᑦ ᓄᓇᕘᓕᒫᒥᑦ, ᐊᑐᐃᓐᓇᐅᑎᑦᓯᔪᑦ ᒪᒥᓴᐃᓂᕐᒥᑦ ᐊᒻᒪ 

ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐃᓐᓇᕐᓄᑦ ᐊᒻᒪ ᐃᓅᓱᑦᑐᓄᑦ ᐃᓕᖅᑯᓯᓕᕆᓂᒃᑯᑦ ᑐᙵᕕᖃᖅᓱᑎᒃ ᐱᓕᕆᐊᑦᓴᓂᑦ 

ᐅᐊᑦᓯᔭᐅᓂᒃᑯᑦ ᐊᕙᑎᒥᑦ. ᐃᓄᐃᑦ ᐃᓕᖅᑯᓯᖏᑦ ᐃᓚᒌᑦᑎᐊᓂᕐᒥ ᐊᒻᒪ ᐋᖅᑭᒋᐊᖅᓯᓂᕐᒧᑦ ᒪᓕᒐᓕᕆᓂᕐᒥᑦ 

ᑐᙵᕕᐅᔪᑦ ᐱᓕᕆᕝᕕᐅᑉ ᐱᓇᓱᐊᖅᑕᖓᓂ. 

ᓄᑖᖑᔪᖅ ᓄᓇᕗᒻᒥ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ (ᐊᑐᓕᖅᑎᑕᐅᔪᖅ ᔮᓐᓄᐊᓕ 2024) ᓄᑖᙳᖅᑎᑦᓯᔪᖅ 

ᐋᖅᑭᒋᐊᕐᕕᓐᓂᒃ ᐱᓕᕆᔾᔪᓯᐅᔪᓂᑦ, ᓴᖅᑮᕗᖅ ᐊᐅᓚᑦᓯᔾᔪᓯᕐᓂᒃ, ᐅᓐᓂᕐᓗᓐᓂᕐᒧᑦ ᐱᓕᕆᔾᔪᓯᕐᓂᑦ, 

ᐋᖅᑭᒋᐊᖅᑕᐅᓯᒪᔪᓂᑦ ᐃᓱᒪᓕᕆᓂᕐᒧᑦ ᒪᓕᒋᐊᓕᓐᓂᒃ, ᓴᙱᓂᖅᓴᒃᑯᓪᓗ ᐃᑲᔪᖅᑐᐃᓂᕐᒥᑦ ᐃᓄᐃᑦ ᐃᓕᖅᑯᓯᖓᓄᑦ 

ᐱᓕᕆᐊᑦᓴᓂᑦ. ᐃᓛᒃᑰᖓᔪᖅ ᖃᐅᔨᓴᖅᑭᒻᒪᕆᒃ ᖃᐅᔨᒪᑦᓯᐊᕆᐊᓲᖅ ᓵᑕᐅᔪᓐᓇᖅᓯᓂᖏᓐᓂᒃ ᐊᒻᒪ 

ᐋᖅᑭᑦᓱᖅᓯᒪᔭᖏᓐᓂᒃ ᕿᒥᕐᕈᓂᕐᒥᑦ ᐅᓐᓂᕐᓗᒍᑕᐅᔪᓂᑦ ᐱᔨᑦᓯᕋᖅᑕᐅᔪᓂᑦ. 

ᐱᓕᕆᕝᕕᐅᔪᖅ ᐃᖅᑲᓇᐃᔭᖅᑎᖃᖅᑐᖅ 266-ᓂᒃ, ᐊᑦᓱᕈᐃᓐᓇᖅᑐᑦ ᐃᓄᓐᓂᒃ ᐃᖅᑲᓇᐃᔭᖅᑎᑖᒃᑲᓐᓂᕈᒪᓪᓗᑎᒃ, 41 

ᐳᓴᓐᑎ ᐃᓱᓕᕝᕕᖃᙱᑦᑐᓂᑦ ᐃᓂᒋᔭᐅᔪᑦ ᐃᓄᓐᓄᑦ ᐃᖅᑲᓇᐃᔮᕆᔭᐅᓪᓗᑎᒃ. ᐋᖅᑭᒋᐊᖅᑕᐅᓯᒪᔪᖅ ᐱᓕᒻᒪᑦᓴᐃᓂᕐᒧᑦ 

ᐱᓕᕆᐊᑦᓴᒥᑦ ᐊᒥᓲᓂᖅᓴᓂᑦ ᐃᖅᑲᓇᐃᔭᖅᑎᑖᖅᑎᑦᓯᓯᒪᔪᖅ ᐊᒻᒪ ᐃᖅᑲᓇᐃᔭᖅᑏᑦ ᐱᕚᓪᓕᖅᓯᒪᓪᓗᑎᒃ, ᐃᓚᖃᖅᓱᓂ 

ᐃᓕᖅᑯᓯᕐᒧᑦ ᑐᕌᖓᔪᒥᑦ ᐊᒻᒪ ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ ᐃᓕᓐᓂᐊᕈᑎᓂᑦ. 

ᐊᑕᖐᑦᑎᐊᖅᑐᓂᑦ ᐱᓕᕆᐊᑦᓴᓂᑦ ᐊᑐᐃᓐᓇᐅᑎᑦᓯᓲᑦ ᐃᑲᔪᖅᑕᐅᕝᕕᓕᒫᓂᑦ, ᑖᓐᓇ ᐃᓄᐃᑦ ᐃᓕᖅᑯᓯᖓᓄᑦ 

ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) ᑲᓇᑕᒥ ᐆᑦᑑᑎᒋᔭᐅᓪᓗᓂ ᐃᓕᓴᕆᔭᐅᔪᖅ. ᐊᓯᖏᑦ ᐊᑐᐃᓐᓇᐅᑎᑕᐅᔪᑦ 

ᐃᓚᖃᖅᑐᑦ ᐃᓕᓐᓂᐊᕐᓂᕐᒥᑦ, ᐃᓱᒪᓕᕆᓂᕐᒧᑦ ᐊᒻᒪ ᐅᐃᕆᓯᒪᓂᕐᒧᑦ ᐃᓅᓯᓕᕆᔭᐅᓂᕐᒥᑦ, ᐃᓅᓯᕐᒧᑦ 

ᐊᔪᕈᓐᓃᖅᓴᐅᑏᑦ, ᐃᓕᖅᑯᓯᑐᖃᒃᑯᑦ ᖃᓄᐃᓕᐅᕈᑏᑦ, ᐊᒻᒪ ᓄᓇᓕᒻᒧᑦ ᐃᓚᓕᐅᔾᔨᒃᑲᓐᓂᓂᕐᒥᑦ ᐃᑲᔪᖅᓱᖅᑕᐅᓂᕐᒥᑦ. 

2024-25-ᒥᑦ, ᐊᒥᓱᑦ ᐱᒻᒪᕆᐅᔪᑦ ᐱᒋᐊᕈᑎᑦᓴᓂᑦ ᑲᒪᒋᔭᐅᓚᐅᖅᑐᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᓐᓄᑦ: 

• ᐸᕐᓇᐃᓂᕐᒥᑦ ᐊᒻᒪ ᐊᖏᖅᓯᓂᕐᒥᑦ ᑲᑎᖃᑎᒌᑎᑕᐅᓂᖏᑦ ᓄᓇᕗᒻᒥ ᐊᕐᓇᓄᑦ ᐋᖅᑭᒋᐊᕐᕕᖓᓂ ᐊᒻᒪ 

ᐅᑭᐅᑭᓗᐊᖅᑐᓄᑦ ᐋᖅᑭᒋᐊᕐᕕᖓᓂ (ᐊᑐᓕᖅᑎᑕᐅᔪᖅ ᐄᐳᓗ 2026). 

• ᓯᕗᒧᑎᑦᓯᓂᕐᒥᑦ ᐊᖏᔫᑎᒥᑦ ᐱᓕᕆᐊᑦᓴᕐᒥᑦ ᐃᓇᖏᖅᓯᓂᕐᒧᑦ ᐱᑐᖃᐅᓗᐊᖅᑐᓂᑦ ᐱᕋᔭᑦᓯᒪᔪᓄᑦ ᐊᒻᒪ 

ᐃᖅᑲᖅᑐᐃᕕᓕᕐᒧᑦ ᐊᐅᓚᑦᓯᓂᕐᒧᑦ ᐋᖅᑭᑦᓱᖅᓯᒪᔾᔪᑎᖏᓐᓂᒃ. 

• ᐱᒋᐊᖅᑎᑕᐅᓂᖓ ᐱᓯᒪᔭᐅᔭᕆᐊᖃᙱᑦᑐᓂᑦ ᐊᐅᓚᑦᓯᓂᕐᒥᑦ ᐸᕐᓇᐅᑎᒥᑦ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᖓᓂ. 

• ᓅᑎᑕᐅᓂᖏᑦ ᐃᓄᐃᑦ ᐊᕐᕌᒍᓄᑦ ᒪᕐᕉᓐᓄᑦ ᑎᒍᔭᐅᓯᒪᔪᓂᑦ ᓄᓇᕗᒻᒥ ᐃᑲᔪᖅᑕᐅᕝᕕᓐᓄᑦ 

ᐃᓱᓕᑦᓯᕋᓱᐊᕐᓂᖏᓐᓂᒃ ᐅᕝᕙᓘᓐᓃᑦ ᐃᓚᖓᓄᑦ ᐊᕐᕌᒍᓄᑦ ᒪᕐᕉᓐᓄᑦ ᐅᖓᑖᓄᑦ 

ᐊᓄᓪᓚᑦᓯᐊᕆᔭᐅᓂᖓᓂ. 

• ᐸᕐᓇᐃᓂᕐᒥᑦ ᐊᕐᕌᒍᓄᑦ ᒪᕐᕉᓐᓄᑦ ᐱᓕᕆᐊᑦᓴᐅᑲᐃᓐᓇᕋᔭᖅᑐᒥᑦ ᐃᓱᒪᓕᕆᓂᕐᒧᑦ ᐱᓕᕆᐊᑦᓴᒥᑦ 

ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ.  

• ᐊᑐᓕᖅᑎᑦᓯᓂᕐᒥᑦ ᐋᖅᑭᑦᓱᖅᓯᒪᕙᒌᖅᑐᒥᑦ ᐃᑲᕐᕋᕆᔭᐅᔪᓄᑦ ᐅᓪᓗᖅᓯᐅᑎᖏᓐᓂᒃ ᐱᐅᓯᕚᓪᓕᖁᓪᓗᒍ 

ᐃᖅᑲᓇᐃᔭᖅᑎᖃᕐᓂᖏᓐᓄᑦ ᐊᒻᒪ ᐊᑭᑭᓐᓂᖅᓴᐅᓗᓂ. 

ᒫᓐᓇᕈᓘᓯᒪᔪᖅ ᐊᕐᕌᒍᓄᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᑕᑯᑦᓴᐅᑎᑦᓯᓯᒪᔪᖅ ᐅᐸᓗᖓᐃᔭᖅᓯᒪᔪᒥᑦ ᐊᓯᔾᔩᓂᕐᒥᑦ 

ᓵᑕᐅᔪᓐᓇᕐᓂᕐᒥᑦ, ᐃᓕᖅᑯᓯᕐᒨᖓᔪᒥᑦ ᐊᒻᒪ ᒪᒥᓴᓐᓂᕐᒧᑦ ᐋᖅᑭᒋᐊᖅᓯᓂᕐᒥᑦ ᐱᓕᕆᐊᑦᓴᓂᑦ ᐊᒻᒪ ᐱᔨᑦᓯᕋᐅᑎᓂᑦ, 

ᓴᙱᔪᓂᑦ ᑐᙵᕕᖃᕐᓗᓂ ᐋᖅᑭᑦᓱᖅᓯᒪᔪᒥᑦ ᓯᕗᓂᑦᓴᒧᑦ ᐱᕙᓪᓕᐊᓂᕐᒥᑦ ᐊᑖᒍᑦ ᓄᑖᓂᑦ ᒪᓕᒐᓂᒃ 

ᐋᖅᑭᑦᓱᖅᓯᒪᔪᓂᑦ. 

ᕿᒥᕐᕈᔭᐅᓂᖓ ᑖᒃᑯᓄᖓ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ  

ᐱᒋᐊᕐᖓᕐᓂᖓ 

ᓄᓇᕗᒻᒥ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ, ᐊᑐᓕᖅᑎᑕᐅᓚᐅᖅᑐᖅ ᔮᓐᓄᐊᓕ 2024-ᒥᑦ, ᓇᓗᓇᐃᖅᓯᔪᖅ 

ᑐᑭᒧᐊᑦᑎᑦᓯᔨᐅᔪᖅ ᐋᖅᑭᒋᐊᖅᑐᓕᕆᓂᕐᒧᑦ ᑐᓂᓯᓂᐊᖅᑐᖅ ᒥᓂᔅᑕᒧᑦ ᒪᓕᒐᓕᕆᔨᒃᑯᓐᓄᑦ, ᐱᖓᓲᔪᖅᑐᖅ ᑕᖅᑮᑦ 

ᐃᓗᐊᓂ ᐊᑐᓂ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᑕ ᐃᓱᐊᓂ, ᐊᕐᕌᖑᑕᒪᑦ ᐅᓂᒃᑳᓕᐊᒥᑦ ᐃᓚᖃᕐᓗᓂ ᓇᓗᓈᖅᓯᒪᔪᓂᑦ 

ᖃᓄᐃᓕᐅᕈᑎᐅᔪᓂᑦ ᑎᒍᔭᐅᓯᒪᔪᓕᕆᔨᒃᑯᑦ ᐱᓕᕆᕝᕕᖓ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓂ, ᐃᓚᖃᕐᓗᓂ 

ᑐᑭᓯᒋᐊᕈᑎᑦᓴᓂᑦ ᑐᕌᖓᔪᓂᑦ ᐃᓂᖅᑎᕆᓂᕐᒨᖓᔪᓂᑦ. ᑖᓐᓇ ᓯᕗᓪᓕᖅᐹᖑᔪᖅ ᐊᕐᕌᒍᑕᒫᑦ ᐅᓂᒃᑳᓕᐊᖑᔪᖅ 

ᓄᑖᖑᔪᒃᑯᑦ ᐱᖁᔭᒃᑯᑦ. 

ᐃᓚᒋᐊᒃᑲᓐᓂᕐᓗᒍ ᐃᓚᖏᓐᓄᑦ ᑐᑭᓯᒋᐊᕈᑎᑦᓴᓄᑦ ᑐᕌᖓᔪᓄᑦ ᐃᓂᖅᑎᕆᓂᕐᒧᑦ ᐊᒻᒪ ᐊᑐᓕᖁᔭᐅᔪᓄᑦ 

ᖃᐅᔨᓴᖅᑎᓄᑦ, ᑖᓐᓇ ᐊᕐᕌᒍᑕᒪᑦ ᐅᓂᒃᑳᓕᐊᖑᔪᖅ ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓄᑦ 2024-25-ᒧᑦ ᐃᓚᖃᖅᑐᖅ 

ᑐᑭᓯᒋᐊᕈᑎᑦᓴᓂᑦ ᑐᕌᖓᔪᓂᑦ ᐱᓇᓱᐊᖅᑕᐅᔪᒥᑦ, ᐊᐅᓚᑦᓯᓂᕐᒧᑦ, ᐱᔨᑦᓯᕋᕈᑎᓄᑦ, ᐱᓕᕆᐊᑦᓴᓄᑦ, ᖃᓄᖅᑑᕐᓂᒃᑯᑦ 

ᐸᕐᓇᐃᓂᕐᒥᑦ ᐊᒻᒪ ᒫᓐᓇᐅᔪᖅ ᐱᓕᕆᐊᕆᔭᐅᕐᔪᐊᖅᑐᑦ ᐱᓕᕆᕝᕕᐅᔪᒥᑦ.  

ᖃᓄᐃᓕᖓᓂᖓ ᐊᒻᒪ ᐱᓇᓱᐊᖅᑕᐅᔪᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᓐᓄᑦ 

ᑎᒍᔭᐅᓯᒪᔪᓕᕆᔨᒃᑯᑦ ᓄᓇᕗᑦ ᐱᓕᕆᕝᕕᖓᓂ ᒪᓕᒐᓕᕆᔨᒃᑯᓐᓂ (ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ) ᓴᖅᑭᑕᐅᓚᐅᖅᑐᑦ 

ᐄᐳᓗ 1, 1999-ᒥᑦ, ᓄᓇᕗᑦ ᐃᓛᒃᑰᖓᓕᖅᑎᓪᓗᒍ ᓄᓇᑦᓯᐊᕐᒥᑦ. ᑲᔪᓯᓚᐅᖅᑐᖅ ᐊᐅᓚᑕᐅᓂᕐᒥᑦ ᒪᓕᒐᕐᓄᑦ 

ᓇᑦᓴᖅᑕᐅᔪᓂᑦ ᑕᐃᑲᙵᑦ ᓄᓇᑦᓯᐊᕐᒥᑦ, ᐋᖅᑭᒋᐊᖅᑕᐅᒐᓛᓚᐅᖅᑐᖅ ᐃᓇᖏᖅᑕᐅᒐᓱᐊᕐᓂᖓᓂ ᑖᑦᓱᒧᖓ 

ᓄᓇᕗᒻᒧᑦ-ᑐᕌᖓᔪᒧᑦ  ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᕐᒧᑦ.  

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᑲᒪᒋᔭᖃᖅᑐᑦ ᐃᓐᓇᕐᓂᒃ ᐊᒻᒪ ᐃᓅᓱᑦᑐᓂᑦ ᐋᖅᑭᒋᐊᕐᕕᓐᓂᑦ ᐱᔨᑦᓯᕋᕐᓂᕐᒥᑦ, 

ᑕᒪᒃᑯᓂᖓᓗ ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐱᔨᑦᓯᕋᐅᑎᓄᑦ (ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ) 

ᓄᓇᕘᓕᒫᒥᑦ. ᑎᒍᔭᐅᓯᒪᔪᑦ ᑭᒃᑯᑐᐃᓐᓇᐃᑦ ᐊᒻᒪ ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ ᑕᐃᔭᐅᓲᑦ 

ᐱᔨᑦᓯᕋᖅᑕᐅᔪᑦ. ᐃᓐᓇᐃᑦ ᐱᔨᑦᓯᕋᖅᑕᐅᔪᑦ ᑎᒍᔭᐅᓯᒪᔪᑦ ᑭᒃᑯᑐᐃᓐᓇᐅᔪᑦ ᐃᖅᑲᖅᑐᖅᑕᐅᓯᒪᔪᑦ ᐃᖅᑲᖅᑐᐃᔨᓄᑦ 

ᐊᕐᕌᒎᒃ ᒪᕐᕉᒃ ᑐᖔᓂ ᐱᕋᔭᑦᓯᒪᓂᕐᒧᑦ, ᐅᕝᕙᓘᓐᓃᑦ ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᔪᑦ (ᑎᒍᔭᐅᓯᒪᔪᑦ 

ᐃᖅᑲᖅᑐᖅᑕᐅᓂᕐᒧᑦ ᐅᑕᖅᑭᔪᑦ). ᑕᐃᒪᐃᒃᑲᓗᐊᖅᑎᓪᓗᒍ ᐃᓐᓇᐃᑦ ᐃᖅᑲᖅᑐᖅᑕᐅᓯᒪᔪᑦ ᐊᕐᕌᒍᓄᑦ ᒪᕐᕉᓐᓄᑦ 

ᐅᖓᑖᓄᓘᓐᓃᑦ ᑎᒍᔭᐅᒐᔪᓲᑦ ᖃᓪᓗᓈᓂ ᐃᑲᔪᖅᑕᐅᕝᕕᓐᓂᑦ, ᓄᓇᕗᑦ ᐊᖏᖃᑎᒌᒍᑎᖃᖅᑐᑦ ᑖᒃᑯᓂᖓ 

ᑎᒍᔭᐅᓯᒪᔪᓕᕆᔨᒃᑯᑦ ᐱᔨᑦᓯᕋᖅᑎᒃᑯᑦ ᑲᓇᑕᒥ ᓇᔪᖅᑎᖃᕈᓐᓇᕐᓗᑎᒃ ᐃᓚᖏᓐᓂᒃ ᐃᓄᓐᓂᒃ ᐊᕐᕌᒎᒃ ᒪᕐᕉᒃ ᐅᖓᑖᓄᑦ 

ᐃᖅᑲᖅᑐᖅᑕᐅᓯᒪᔪᓂᑦ ᐱᕋᔭᑦᓯᒪᔪᑦ ᓄᓇᕗᑦ ᐃᑲᔪᖅᑕᐅᕝᕕᖏᓐᓂᒃ. ᐅᑭᐅᑭᓗᐊᖅᑐᑦ ᐱᔨᑦᓯᕋᖅᑕᐅᔪᑦ 

ᑭᒃᑯᑐᐃᓐᓇᐅᔪᑦ ᐊᕐᕌᒍᓖᑦ 12-ᓂᒃ 17-ᓄᑦ ᐃᖅᑲᖅᑐᖅᑕᐅᓯᒪᔪᑦ ᐃᖅᑲᖅᑐᐃᕕᒃᑯᑦ ᐅᑭᐅᑭᓗᐊᖅᑐᓄᑦ 

ᐃᑲᔪᖅᑕᐅᕝᕕᒻᒧᑦ, ᐅᕝᕙᓘᓐᓃᑦ ᐅᑕᖅᑭᕝᕕᒦᑦᑐᑦ ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᓪᓗᑎᒃ. ᐱᔨᑦᓯᕋᖅᑕᐅᔪᑦ 

ᑲᒪᒋᔭᐅᔪᑦ ᓄᓇᓕᓐᓂ ᐋᖅᑭᒋᐊᖅᑐᓕᕆᔨᒃᑯᓐᓄᑦ ᐃᓐᓇᐅᔪᑦ ᐊᒻᒪ ᐃᓅᓱᑦᑐᑦ ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ 

ᐊᒻᒪ/ᐅᕝᕙᓘᓐᓃᑦ ᐃᖅᑲᖅᑐᐃᕕᑎᒍᑦ ᐸᓯᔭᑦᓴᐅᓂᕐᒧᑦ ᒪᓕᒋᐊᓕᓐᓂᒃ. 

ᐱᓇᓱᐊᖅᑕᐅᔪᖅ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᓐᓄᑦ ᐊᑐᐃᓐᓇᐅᑎᑦᓯᓂᕐᒥᑦ ᒪᒥᓴᐃᓂᕐᒥᑦ, 

ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᒻᒪ ᑲᒪᔨᐅᓂᕐᒥᑦ ᐱᔨᑦᓯᕋᖅᑕᐅᔪᓂᑦ ᐊᑐᐃᓐᓇᐅᑎᑦᓯᓂᒃᑯᑦ ᐊᑑᑎᖃᖅᑐᓂᑦ 

ᐱᓕᕆᐊᑦᓴᓂᑦ, ᐃᓕᖅᑯᓯᕐᒧᑦ ᓈᒻᒪᑦᑐᓂᑦ ᐱᓕᒻᒪᑦᓴᐃᓂᕐᒥᑦ, ᐃᓅᓯᕐᒧᑦ ᐊᔪᕈᓐᓃᖅᓴᐅᑎᓂᑦ ᐃᑲᔪᖅᑕᐃᓂᕐᒥᑦ, ᐊᒻᒪ 

ᐃᓅᓯᓕᕆᓂᕐᒧᑦ ᐱᔨᑦᓯᕋᖅᑕᐅᓂᕐᒥᑦ. ᑕᐃᒫᑦᑕᐅᖅ, ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᑲᒪᒋᔭᖃᖅᑐᑦ ᓴᐳᔾᔨᓯᒪᓂᕐᒥᑦ 

ᐃᓄᓕᒫᓂᑦ ᐱᓯᒪᔭᐅᑦᓯᐊᕐᓗᑎᒃ ᐱᔨᑦᓯᕋᖅᑕᐅᔪᑦ. 

ᓄᓇᕗᒻᒥ ᑎᒍᔭᐅᓯᒪᕕᓕᕆᔨᒃᑯᑦ ᓯᕗᒧᑎᑕᐅᔪᑦ ᐋᖅᑭᒋᐊᖅᓯᓂᕐᒧᑦ ᒪᓕᒐᓕᕆᓂᕐᒥᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ 

(IQ) ᑐᙵᕕᐅᔪᓂᑦ − ᖃᐅᔨᒪᑦᓯᐊᕆᐊᕐᓂᕐᒥᑦ ᑎᒍᔭᐅᓯᒪᔪᓕᕆᓂᕐᒧᑦ ᐊᑐᐊᒐᑦ, ᐱᓕᕆᐊᑦᓴᑦ ᐊᒻᒪ ᐱᓕᕆᔾᔪᓯᐅᔪᑦ 

ᐃᑉᐱᒍᓱᑦᓯᐊᕐᓗᑎᒃ ᐱᖅᑯᓯᖏᓐᓂᒃ ᐊᒻᒪ ᐱᒻᒪᕆᐅᒋᔭᐅᔪᓂᑦ ᐃᓄᓐᓄᑦ, ᐊᒻᒪ ᐱᔪᓐᓇᐅᑎᒋᔭᐅᔪᓂᑦ ᐃᓄᓐᓄᑦ ᓄᓇᕗᑦ 

ᐊᖏᕈᑎᖓᑎᒍᑦ.  

ᑕᐅᑐᖅᑰᖅᑕᐅᔪᖅ ᐊᒻᒪ ᐱᓕᕆᐊᖑᔪᒪᔪᖅ 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᓯᕗᒧᑎᑕᐅᓲᑦ ᒪᑯᓄᖓ ᐅᖃᐅᓯᕐᓄᑦ: 

ᑕᐅᑐᖅᑰᖅᑕᒧᑦ ᑎᑎᕋᒃᓯᒪᔪᖅ: 

ᑎᒍᔭᐅᓯᒪᔪᓕᕆᔨᒃᑯᑦ ᓄᓇᕗᒻᒥ ᐱᓕᕆᒍᒪᔪᑦ ᐊᒻᒪ ᐃᑉᐱᒍᓱᑦᓯᐊᕈᒪᔪᑦ ᐃᖅᑲᓇᐃᔭᕐᕕᒻᒥᑦ ᐃᓚᓕᐅᔾᔨᑦᓯᐊᖅᑐᒥᑦ 

ᐃᓄᐃᑦ ᐃᓅᖃᑎᒌᓐᓂᕐᒧᑦ ᐊᓐᓂᕆᔭᖏᓐᓂᒃ, ᑭᒡᒐᖅᑐᐃᓂᕐᒥᑦ ᐃᓄᓐᓂᒃ ᓄᓇᕗᒻᒥ ᐃᑲᔪᖅᓱᐃᓂᕐᒥᑦ ᐃᓄᓕᒫᓂᑦ 

ᐊᑦᑕᕐᓇᖅᑐᒦᑎᑦᓯᑦᑕᐃᓕᓂᕐᒥᑦ, ᐊᒻᒪ ᐊᑐᐃᓐᓇᐅᑎᑦᓯᕐᓂᒥᑦ ᖃᓄᖅᑑᕐᓂᕐᒥᑦ, ᐃᓕᖅᑯᓯᕐᒧᑦ ᓈᒻᒪᒋᔭᐅᔪᓂᑦ 

ᐱᓕᕆᐊᑦᓴᓂᑦ ᐃᑲᔪᕐᓂᕐᒧᑦ ᐊᒻᒪ ᑲᒪᒋᔭᖃᕐᓂᕐᒧᑦ ᓄᓇᕗᒻᒥᐅᓂᒃ ᐊᑲᐅᙱᓕᐅᕈᑎᖃᖅᓯᒪᔪᓂᑦ ᒪᓕᒐᕐᓂᒃ. 

ᐱᓕᕆᐊᖑᔪᒪᔪᓂ ᑎᑎᕋᒃᓯᒪᔪᖅ: 

ᑎᒍᔭᐅᓯᒪᔪᓕᕆᔨᒃᑯᑦ ᓄᓇᕗᒻᒥᑦ ᐱᓕᕆᓗᑎᒃ ᖁᕝᕙᕆᐊᖅᑎᑦᑎᕙᓪᓕᐊᕗᑦ ᐊᑦᑕᕐᓇᙱᑦᑐᒃᑯᑦ 

ᖃᓄᐃᙱᑦᑎᐊᖅᑐᒃᑯᓪᓗ ᓄᓇᓕᒃᑎᒍᑦ ᑲᒪᒋᓗᒋᑦ ᑲᒪᒋᒋᐊᖃᖅᑐᑦ ᐊᒻᒪ ᓇᖕᒥᓂᖅᓱᕐᓗᑎᒃ ᓄᓇᕗᒻᒥᐅᑦ 

ᐊᑲᐅᙱᓪᓕᐅᕈᑎᖃᖅᐸᒃᑐᑦ ᒪᓕᒐᓕᕆᔨᓂᒃ ᐊᐅᓚᑦᑎᔪᓐᓇᖅᓯᓗᑎᒡᓗ ᐊᑦᑕᕐᓇᖅᑐᓂᒃ 

ᑭᒡᓕᖃᖅᑎᑦᑎᑦᑕᐃᓕᒪᓇᓱᐊᕐᓗᑎᑦ. 

ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖅ ᐊᒻᒪᓗ ᒪᓕᑦᑕᐅᔭᕆᐊᓖᑦ 

ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ, ᒪᓕᒐᐃᑦ ᓄᓇᕗᒻᒥ (S.Nu.) 2019, ᐅᖃᓕᒫᒐᓕᐊᖑᓯᒪᓂᖓ 13 

ᐊᑐᓕᖅᑎᑕᐅᓚᐅᖅᑐᖅ ᐄᐳᓗ 2019-ᒥᑦ ᑕᓪᓕᒪᒋᔭᖓᓂ ᒪᓕᒐᓕᐅᕐᕕᒻᒥᑦ ᓄᓇᕗᒻᒥ. ᑐᕌᖓᖃᓯᐅᑎᔪᑦ 

ᑎᒍᔭᐅᓯᒪᔪᓕᕆᓂᕐᒧᑦ ᒪᓕᑦᑕᐅᔭᕆᐊᓖᑦ ᐱᔭᕇᖅᑕᐅᓚᐅᖅᑐᑦ 2023-ᒥᑦ. ᐱᖁᔭᖅ ᐊᒻᒪ ᒪᓕᑦᑕᐅᔭᕆᐊᓖᑦ 

ᐊᑐᓕᖅᑎᑕᐅᓚᐅᖅᑐᑦ ᔮᓐᓄᐊᓕ 2024-ᒥᑦ.  

ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ ᐅᓪᓗᒥᒨᖓᔪᖅ ᐊᒻᒪ ᐱᕙᓪᓕᐊᓪᓗᓂ ᒪᓕᒐᐅᔪᖅ. ᐱᓪᓗᐊᑕᐅᓂᖏᑦ ᒪᑯᓂᖓ 

ᐃᓚᖃᖅᑐᑦ: 

• ᓵᑕᐅᔪᓐᓇᕐᓂᖅᓴᐅᓂᖏᑦ ᐊᒻᒪ ᐊᔾᔨᒌᑎᑦᓯᓂᕐᒥᑦ ᓴᖅᑮᓂᕐᒥᑦ ᐃᓛᒃᑰᖓᔪᒥᑦ ᖃᐅᔨᔭᖅᑎᒥᑦ ᑲᒪᒋᔭᖃᖅᑐᒥᑦ 

ᕿᒥᕐᕈᓂᕐᒥᑦ ᐊᒻᒪ ᐊᑕᖏᐅᒪᔪᓂᑦ ᑎᒍᔭᐅᔪᒪᓕᕆᓂᕐᒧᑦ ᐃᓱᒪᓕᐅᕆᓂᕐᒥᑦ. 

• ᒪᓕᑦᑕᐅᔭᕆᐊᓖᑦ ᐱᔾᔪᑎᒋᓪᓗᒍ ᐊᑐᖃᑦᑕᕐᓂᖏᓐᓂᒃ ᑎᒥᖏᓐᓂᒃ, ᕿᓂᕐᓂᕐᒥᑦ ᐊᒻᒪ ᐊᖅᓵᖅᓯᓂᕐᒥᑦ, ᐊᒻᒪ 

ᑭᓪᓕᒋᔭᐅᔪᓂᑦ ᐃᓂᖅᑎᕆᓂᕐᒧᑦ ᐃᓄᑐᐊᒃᑯᕕᒻᒦᑎᑦᓯᓂᕐᒥᑦ. 

• ᒪᓕᑦᑕᐅᔭᕆᓖᑦ ᐃᑉᐱᒍᓱᑦᓯᐊᕐᓂᕐᒥᑦ ᐃᓱᒪᓕᕆᓂᕐᒨᖓᔪᓂᒃ ᐱᔨᑦᓯᕋᖅᑕᐅᔪᓄᑦ. 

• ᐊᑐᓕᖅᑎᑕᐅᓂᖏᑦ ᓄᓇᕐᔪᐊᕐᒥᑦ ᐊᒻᒪ ᑲᓇᑕᒥ ᑎᒍᔭᐅᒪᕕᓐᓂᑦ ᐱᐅᓂᖅᐹᑦ ᐱᓕᕆᔾᔪᑎᐅᔪᑦ ᐊᒻᒪ 

ᒪᓕᑦᑕᐅᔭᕆᐊᓖᑦ ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᒻᒪ ᐃᓚᓕᐅᔾᔨᒃᑲᓐᓂᓂᕐᒥᑦ. 

• ᓴᖅᑭᑕᐅᓂᖓ ᐅᓐᓂᕐᓗᓐᓂᕐᒧᑦ ᐱᓕᕆᔾᔪᓯᐅᔪᖅ, ᐃᓚᖃᓚᐅᖅᑐᖅ ᐱᕕᖃᖅᑎᑦᓯᓂᕐᒥᑦ ᕿᒥᕐᕈᓂᕐᒥᑦ ᐊᒻᒪ 

ᑕᑯᒋᐊᒃᑲᓐᓂᕐᓂᕐᒥᑦ ᐊᑐᕆᐊᖃᕐᓂᖏᓐᓂᒃ ᐃᓄᑐᐊᒃᑯᕕᒻᒦᑎᑦᓯᓂᕐᒥᑦ. 

• ᐃᑲᔪᖅᓱᐃᓂᕐᒥᑦ ᒪᓕᑦᑕᐅᔭᕆᐊᓕᒻᒥᒃ ᐃᓕᖅᑯᓯᕐᒧᑦ ᓈᒻᒪᑦᑐᓂᑦ ᑎᒍᔭᐅᓯᒪᔪᓕᕆᓂᕐᒧᑦ ᐱᓕᕆᐊᑦᓴᓂᑦ 

ᓴᖅᑮᓂᒃᑯᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐊᓐᓂᕆᔭᖏᓐᓄᑦ ᑲᑎᒪᔨᕋᓛᓂᑦ. 

• ᓴᖅᑮᓂᕐᒥᑦ ᐊᕐᕌᖑᑕᒪᑦ ᐅᓂᒃᑳᓕᐊᒥᑦ. 

ᐋᖅᑭᑦᓱᖅᑕᐅᓂᖓ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ ᐊᒻᒪ ᒪᓕᒋᐊᓕᓐᓂᒃ, 175-ᓂᒃ ᐱᑕᖃᖅᐸᒌᖅᑐᓂᑦ 

ᑎᒍᔭᐅᓯᒪᔪᓕᕆᓂᕐᒧᑦ ᑎᓕᐅᕆᔾᔪᑎᓂᑦ ᕿᒥᕐᕈᓚᐅᖅᑐᑦ ᐊᒻᒪ ᐋᖅᑭᒋᐊᖅᓯᓚᐅᖅᑐᑦ ᒪᓕᑦᓯᐊᖁᓪᓗᒋᑦ ᓄᑖᒧᑦ 

ᒪᓕᒐᐅᔪᒧᑦ. ᑕᒪᓐᓇ ᖃᐅᔨᒪᑦᓯᐊᕆᐊᕈᑕᐅᓚᐅᖅᑐᖅ ᐃᑲᔪᕐᓂᕆᔭᖏᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᓂᒃᑯᓐᓄᑦ 

ᑎᒍᔭᐅᓯᒪᔪᓄᑦ ᐊᒻᒪ ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐱᔨᑦᓯᕋᐅᑎᖏᑦ ᐅᓪᓗᒥᒨᖓᓗᑎᒃ ᐊᒻᒪ 

ᑭᒡᒐᖅᑐᐃᓗᑎᒃ ᐱᓕᕆᔾᔪᓯᐅᔪᓂᑦ ᓇᓗᓇᐃᔭᖅᓯᒪᔪᓂᑦ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᕐᒥᑦ.  

ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ ᒪᓕᒐᓕᕆᕐᓂᕐᒧᑦ ᐱᖁᔭᖅ (YCJA) 

ᑖᓐᓇ ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ ᒪᓕᒐᓕᕆᓂᕐᒧᑦ ᐱᖁᔭᖅ, ᒪᓕᒐᐃᑦ ᑲᓇᑕ 2002, ᐅᖃᓕᒫᒐᓕᐊᖑᓯᒪᓂᖓ 1 

(YCJA) ᒐᕙᒪᑐᖃᒃᑯᓐᓂ ᒪᓕᒐᐅᔪᖅ ᐋᖅᑭᑦᓱᐃᔪᖅ ᐊᒻᒪ ᐃᑲᔪᖅᑐᖅ ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ 

ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᔪᒥᑦ ᑲᓇᑕᒥ. ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ ᒪᓕᒐᓕᕆᕐᓂᕐᒧᑦ ᐱᖁᔭᖅ 

ᐃᓱᒪᖃᓯᐅᑎᓲᖅ ᐱᕋᔭᑦᑕᐅᓂᑰᔪᓂᑦ, ᐊᑐᖃᓯᐅᑎᓂᕐᒥᑦ ᑲᒪᒋᔭᖃᑦᓯᐊᕆᐊᖃᕐᓂᕐᒥᑦ, ᐊᒻᒪ ᖃᐅᔨᒪᑦᓯᐊᕆᐊᕐᓂᕐᒥᑦ 

ᓵᑕᐅᔪᓐᓇᕐᓂᕐᒥᑦ ᐊᑑᑎᖃᑦᑎᐊᖅᑐᒃᑯᑦ ᐃᓂᖅᑎᕆᓂᕐᒥᑦ ᐊᒻᒪ ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᒻᒪ ᐃᓚᓕᐅᑎᓂᕐᒥᑦ.  

ᑖᓐᓇ ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ ᒪᓕᒐᓕᕆᓂᕐᒧᑦ ᐋᖅᑭᑦᓱᖅᓯᒪᔪᖅ ᑐᕌᖓᕗᖅ ᓴᐳᔾᔨᓂᕐᒥᑦ ᐃᓄᓕᒫᓂᑦ 

ᐅᑭᐅᑭᓗᐊᖅᑐᑦ ᓵᑕᐅᔪᓐᓇᕐᓗᑎᒃ ᐋᖅᑭᑦᓱᖅᓯᒪᔪᒃᑯᑦ ᓈᒻᒪᑦᑑᓗᑎᒃ ᐱᕐᔪᐊᖑᓂᖓᓄᑦ ᐱᕋᔭᑦᓯᒪᓂᖓᓄᑦ, 

ᖁᕝᕙᑦᓴᐃᓂᕐᒥᑦ ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᒻᒪ ᐃᓚᓕᐅᑎᒃᑲᓐᓂᓂᕐᒥᑦ ᐅᑭᐅᑭᓗᐊᖅᑐᓂᑦ ᐱᕋᔭᑦᓯᒪᔪᓂᑦ, ᐊᒻᒪ 

ᐃᑲᔪᖅᓱᐃᓂᕐᒥᑦ ᐱᕋᔭᑦᑕᐃᓕᒪᓂᕐᒥᑦ ᑖᒃᑯᐊ ᐅᑭᐅᑭᓗᐊᖅᑐᑦ ᑐᓂᔭᐅᖃᑦᑕᕐᓗᑎᒃ ᐱᓕᕆᐊᑦᓴᓄᑦ ᐅᕝᕙᓘᓐᓃᑦ 

ᑐᑦᑕᕐᕕᓐᓄᑦ ᓄᓇᓕᐅᔪᒥᑦ ᑲᒪᒋᔭᖃᕐᓂᕐᒥᑦ ᖃᓄᐃᓕᖓᕈᑕᐅᔪᓂᑦ ᐃᓕᖅᑯᓯᕆᖃᑦᑕᖅᑕᖏᓐᓄᑦ.  

ᖃᐅᔨᓴᖅᑐᓕᕆᔨ (ᖃᐅᔨᓴᖅᑐᓕᕆᔨᒻᒪᕆᒃ) 

ᑖᓐᓇ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖅ ᓴᖅᑮᓚᐅᖅᑐᖅ ᐃᓂᒋᔭᐅᔪᒥᑦ ᐃᓛᒃᑰᖓᔪᒥᑦ ᖃᐅᔨᓴᖅᑎᒥᑦ ᑕᐃᔭᐅᕙᑦᑐᖅ 

ᖃᐅᔨᓴᖅᑎᒻᒪᕆᒃ (CIO). ᑖᓐᓇ ᖃᐅᔨᓴᖅᑎᒻᒪᕆᒃ ᐱᔭᑦᓴᖃᖅᑎᑕᐅᔪᖅ ᖃᐅᔨᓴᕐᓂᕐᒥᑦ ᐊᒻᒪ ᕿᒥᕐᕈᓂᕐᒥᑦ 

ᐃᓱᒪᓕᐅᖅᑕᐅᔪᓂᑦ ᐊᒻᒪ ᐱᓕᕆᔾᔪᓯᐅᔪᓂᑦ ᓄᓇᕗᒻᒥ ᐃᓐᓇᕐᓄᑦ ᐃᑲᔪᖅᑕᐅᕝᕕᓐᓂᑦ. ᐃᓚᒋᐊᒃᑲᓐᓂᕐᓗᒍ, ᑖᓐᓇ 

ᖃᐅᔨᓴᖅᑎᒻᒪᕆᒃ ᕿᒥᕐᕈᓲᖅ ᐅᓐᓂᕐᓗᒍᑕᐅᔪᓂᑦ ᑎᒍᔭᐅᓯᒪᔪᓄᑦ ᐱᔨᑦᓯᕋᖅᑕᐅᔪᓄᑦ ᐃᑉᐱᒋᔭᖃᖅᑐᓂᑦ 

ᐊᑦᓱᕈᖅᓯᒪᓂᖏᓐᓂᒃ ᐅᕝᕙᓘᓐᓃᑦ ᓈᒻᒪᙱᓗᐊᕈᑎᓖᑦ ᑖᒃᑯᓂᖓ ᑐᑭᖏᓐᓂᒃ ᐊᒻᒪ ᒪᓕᒋᐊᓕᓐᓂᒃ 

ᑎᒍᔭᐅᓯᒪᓂᖏᓐᓂᒃ.  

ᖃᐅᔨᓴᖅᑎᒻᒪᕆᒃ ᐊᐅᓚᓂᖃᖅᓯᒪᔪᖅ ᑕᐃᒪᙵᓂ ᐱᖁᔭᖅ ᐊᑐᑎᓚᐅᖅᓯᒪᒻᒪᑦ ᔮᓐᓄᐊᓕ 2024-ᒥᑦ, ᑐᓂᓯᓚᐅᖅᑐᖅ 

ᓯᕗᓪᓕᖅᐹᖓᓂ ᐊᕐᕌᒍᑕᒫᑦ ᐅᓂᒃᑳᓕᐊᖓᓂ ᒥᓂᔅᑕᒧᑦ ᒪᓕᒐᓕᕆᔨᒃᑯᓐᓄᑦ ᔪᓚᐃ 1, 2025-ᒥᑦ, ᑮᓇᐅᔭᓕᕆᓂᕐᒧᑦ 

ᐊᕐᕌᒍᖓᓄᑦ 2024-25. ᑕᒪᓐᓇ ᓇᓗᓇᐃᖅᓯᕗᖅ ᑲᔪᓯᓂᖃᑦᓯᐊᖅᑐᒥᑦ ᐊᑐᓕᖅᑎᑦᓯᓂᕐᒥᑦ ᐊᒻᒪ ᐊᑑᑎᖃᑦᓯᐊᖅᑐᒥᑦ 

ᓴᖅᑮᓂᕐᒥᑦ ᖃᐅᔨᓴᖅᑎᒻᒪᕆᒻᒥᑦ ᐊᑖᒍᑦ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓ − ᐊᑐᐃᓐᓇᐅᑎᑦᓯᔪᖅ ᓄᓇᕗᒻᒥ 

ᑎᒍᔭᐅᓯᒪᔪᓕᕆᓂᕐᒧᑦ ᐱᒻᒪᕆᐅᔪᒥᑦ ᓵᑕᐅᔪᓐᓇᖅᓯᓂᖏᓐᓂᒃ ᐃᑲᔫᑎᑦᓴᒥᑦ ᖃᐅᔨᒪᑦᓯᐊᕆᐊᓯᓐᓈᑦ ᐃᓐᓇᐃᑦ 

ᑎᒍᔭᐅᓯᒪᔪᑦ ᐱᔨᑦᓯᕋᖅᑕᐅᔪᑦ ᐃᑲᔫᑎᖃᑦᓯᐊᕐᓗᑎᒃ ᐃᓱᒫᓗᒋᔭᖏᓐᓄᑦ. 

ᐃᑲᔪᖅᑕᐅᕝᕖᑦ, ᓄᓇᓕᓐᓂᒃ ᐋᖅᑭᒋᐊᖅᑐᓕᕆᔨᒃᑯᑦ, ᐊᖓᔪᖅᑳᖃᕐᕖᑦ  

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᐅᓚᓂᖃᖅᑐᑦ ᐱᖓᓲᔪᖅᑐᓂᑦ ᐃᑲᔪᖅᑕᐅᕝᕕᓐᓂᑦ − ᑎᓴᒪᑦ ᐃᖃᓗᓐᓂᑦ, 

ᐊᑕᐅᓯᕐᒥᑦ ᑲᖏᖅᖠᓂᕐᒥᑦ, ᐊᒻᒪ ᐊᑕᐅᓯᕐᒥᑦ ᖁᕐᓗᖅᑑᒥ. ᒪᕐᕉᒃ ᐃᑲᔪᖅᑕᐅᕝᕖᒃ ᐃᓂᒋᔭᐅᓲᑦ ᐊᖑᑎᓄᑦ ᐃᓐᓇᕐᓄᑦ, 

ᐊᑕᐅᓯᖅ ᐃᓂᒋᔭᐅᓲᖅ ᐃᓐᓇᕐᓄᑦ ᐊᕐᓇᓄᑦ, ᐊᑕᐅᓯᖅ ᐃᓂᒋᔭᐅᓲᖅ ᐅᑭᐅᑭᓗᐊᖅᑐᓄᑦ ᐱᕋᔭᑦᓯᒪᔪᓄᑦ (ᑕᒪᒃᑮᒃ 

ᐊᖑᑏᑦ ᐊᕐᓇᐃᓪᓗ), ᐊᒻᒪ ᒪᕐᕉᒃ ᐃᓂᒋᔭᐅᓲᒃ ᐃᓐᓇᕐᓄᑦ ᐊᖑᑎᓄᑦ ᒪᑐᐃᖓᔪᒥᑦ-ᑎᒍᔭᐅᒪᔪᓄᑦ, ᐊᓂᒋᐊᑭᓪᓕᔪᓄᑦ 

ᐃᓪᓗᒋᔭᐅᔪᒥᑦ. ᐃᓚᒋᐊᒃᑲᓐᓂᕐᓗᒍ ᐋᖅᑭᒋᐊᕐᕕᓐᓄᑦ, ᓄᓇᕗᒻᒥ ᑎᒍᔭᐅᒪᔪᓕᕆᔨᒃᑯᑦ ᐊᐅᓚᑦᓯᓲᑦ ᓄᓇᓕᓐᓂ 

ᐋᖅᑭᒋᐊᕐᕕᓕᕆᔨᒃᑯᓐᓂ (ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐱᔨᑦᓯᕋᐅᑏᑦ), ᐊᐅᓚᑦᓯᔪᑦ ᓄᓇᓕᕋᓛᒥᑦ 

ᐊᐅᓪᓛᕐᕕᒻᒥᑦ ᖃᒪᓂ’ᑐᐊᕐᒥᑦ, ᐊᒻᒪ ᐊᖓᔪᖅᑳᖃᕐᕕᖃᖅᑐᑦ ᐊᓪᓚᕝᕕᒻᒥᑦ ᐃᖃᓗᓐᓂ. ᒪᕐᕉᓐᓂᒃ ᐊᔾᔨᒌᙱᑦᑐᓂᑦ 

ᐃᓛᒃᑰᖓᔪᖃᖅᑐᖅ ᐅᓂᒃᑳᕆᐊᓕᓐᓂᒃ ᓄᓇᕗᒻᒥ ᑎᒍᔭᐅᒪᔪᓕᕆᔨᒃᑯᑦ ᐊᖓᔪᖅᑳᖃᕐᕕᖓᓄᑦ − ᐱᓕᒻᒪᑦᓴᐃᕕᒃ 

ᐃᖅᑲᓇᐃᔭᖅᑎᓄᑦ; ᐊᒻᒪ ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP). ᐊᑕᖏᖅᑐᓕᒫᑦ 

ᐃᓗᓕᖏᑦ ᓄᓇᕗᒻᒥ ᑎᒍᔭᐅᒪᔪᓕᕆᔨᒃᑯᑦ ᓇᓗᓇᐃᔭᖅᓯᒪᑦᓯᐊᖅᑐᑦ ᐊᑖᓂ. 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ (ACHF) – ᐃᖃᓗᐃᑦ  

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ ᒪᑐᐃᓚᐅᖅᑐᖅ 2021-ᒥᑦ, ᐃᓇᖏᖅᓯᓪᓗᓂ ᐃᑲᔪᖅᑕᐅᕝᕕᐅᓚᐅᖅᑐᒥᑦ (ᕿᑭᖅᑖᓗᒻᒥ 

ᐃᑲᔪᖅᑕᐅᕝᕕᒃ, ᒪᑐᐃᓚᐅᖅᓯᒪᔪᖅ 1986-ᒥᑦ). ᐃᓂᖃᖅᑐᑦ ᐱᖓᓱᓂᑦ ᐅᐊᑦᓯᔭᐅᓂᕐᒧᑦ − ᖁᑦᓯᓂᖅᐹᖅ, 

ᐊᑯᓐᓂᖅᓱᖅᑐᖅ, ᐊᒻᒪ ᐊᑦᓯᓂᖅᐹᖅ, ᐃᓂᒋᔭᐅᓲᑦ ᐊᖑᑎᓄᑦ ᐃᓐᓇᕐᓄᑦ ᐱᔨᑦᓯᕋᖅᑕᐅᔪᑦ ᐃᖅᑲᖅᑐᖅᑕᐅᓯᒪᔪᑦ ᐊᕐᕌᒎᒃ 

ᒪᕐᕉᒃ ᑐᖔᓂ, ᑕᐃᒃᑯᐊᓗ ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᔪᓄᑦ, ᑕᐃᒃᑯᐊᓗ ᐊᖏᖅᑕᐅᓯᒪᔪᑦ ᐊᕐᕌᒍᓄᑦ ᒪᕐᕉᓐᓄᑦ 

ᐅᖓᑖᓄᑦ ᐃᖅᑲᖅᑐᖅᑕᐅᓯᒪᔪᑦ ᑕᐅᖅᓰᓐᓂᒃᑯᑦ ᐱᔨᑦᓯᕋᖅᑕᐅᓂᕐᒥᑦ ᐊᖏᖃᑎᒌᒍᑎᒥᑦ ᑖᒃᑯᓂᖓ 

ᑎᒍᔭᐅᓯᒪᔪᓕᕆᔨᒃᑯᑦ ᐱᔨᑦᓯᕋᖅᑎᒃᑯᑦ ᑲᓇᑕᒥ. ᐃᑲᔪᖅᑕᐅᕝᕕᒃ ᑲᑎᑦᑐᒋᑦ ᐃᓄᖃᕈᓐᓇᖅᑐᖅ 143-ᓂᒃ 

ᐱᔨᑦᓯᕋᖅᑕᐅᔪᓂᑦ, ᐊᕕᑦᑐᖅᓯᒪᔪᖅ ᐃᓂᒋᔭᐅᖃᑦᑕᖅᑐᑦ ᖃᓄᐃᑦᑑᓂᖏᓐᓂᒃ: 

• ᖁᑦᓯᓂᖅᐹᒥᑦ-ᐅᐊᑦᓯᔭᐅᓂᕐᒧᑦ ᐱᒋᐊᕐᕕᒃ ᐃᓂᖓ − ᐃᓄᖃᕈᓐᓇᕐᓂᖓ 32-ᓂᒃ ᐃᓪᓕᖃᖅᑐᖅ; 

• ᐊᑯᓐᓂᖅᓱᖅᑐᒥᑦ-ᐅᐊᑦᓯᔭᐅᓂᕐᒧᑦ ᒪᑭᒋᐊᕐᕕᒃ ᐃᓂᖓ − ᐃᓄᖃᕈᓐᓇᕐᓂᖓ 52-ᓂᒃ ᐃᓪᓕᖃᖅᑐᖅ; 

• ᐊᑦᓯᓂᖅᐹᒥᑦ-ᐅᐊᑦᓯᔭᐅᓂᕐᒧᑦ ᒪᑭᒋᐊᕐᕕᒃ ᐃᓂᖓ − ᐃᓄᖃᕈᓐᓇᕐᓂᖓ 48-ᓂᒃ ᐃᓪᓕᖃᖅᑐᖅ; 

• ᐊᔾᔨᒌᙱᑦᑐᓂᑦ-ᖁᑦᓯᓐᓂᐅᔪᓄᑦ ᐃᓱᒪᓕᕆᓂᕐᒧᑦ ᐃᓂᖓ − 11 ᐃᓪᓖᑦ. 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ ᐱᔨᑦᓯᕋᖅᑕᖏᓐᓄᑦ ᐊᑐᐃᓐᓇᐅᑎᑦᓯᓲᑦ ᐃᓅᓯᕆᔭᖓᓄᑦ, ᐃᓕᓐᓂᐊᕐᓂᕐᒧᑦ ᐊᒻᒪᓗ 

ᐃᓕᖅᑯᓯᕐᒥᓄᑦ ᐱᓕᒻᒪᑦᓴᐃᓂᕐᒥᑦ ᐊᒻᒪ ᐱᓕᕆᐊᑦᓴᓂᑦ, ᐃᖅᑲᓇᐃᔭᕐᓂᕐᒧᓪᓗ ᐱᕕᑦᓴᖃᖅᑎᑕᐅᓂᕐᒥᑦ 

ᐃᑲᔪᖅᑕᐅᕝᕕᒻᒥᑦ ᐊᒻᒪ ᓄᓇᓕᒻᒥ (ᓄᓇᓕᒻᒥ ᓴᓇᔪᓕᕆᔩᑦ). ᑖᒃᑯᐊ ᐱᓕᕆᐊᑦᓴᐅᔪᑦ ᐃᑲᔪᓲᑦ ᐱᔨᑦᓯᕋᖅᑕᐅᔪᓂᑦ 

ᐱᐅᔫᑎᓂᑦ ᐊᓯᔾᔩᖃᑦᑕᕐᓂᐊᕐᖓᑕ ᐃᓅᓯᖏᓐᓂᒃ. ᐃᓕᖅᑯᓯᕐᒧᑦ ᓈᒻᒪᑦᑐᓂᑦ ᐱᓕᕆᐊᑦᓴᓂᑦ ᐊᑐᐃᓐᓇᖅᑕᓕᒃ 

ᐱᔨᑦᓯᕋᖅᑕᐅᔪᓄᑦ ᑕᕝᕘᓇ ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᒃᑯᑦ (ICSP) ᐱᔨᑦᓯᕋᖅᑕᐅᔪᑦ 

ᐃᓕᓐᓂᐊᓲᑦ ᐱᖅᑯᓯᑐᖃᒃᑯᑦ ᐊᔪᕈᓐᓃᖅᓴᐅᑎᓂᑦ ᓲᕐᓗ ᐊᖑᓇᓱᓐᓂᕐᒥᑦ, ᐃᖃᓪᓕᐊᕐᓂᕐᒥᑦ, ᓴᓇᕐᕈᑎᓕᐅᕐᓂᕐᒥᑦ, ᐊᒻᒪ 

ᐃᓪᓗᕕᒐᓕᐅᕐᓂᕐᒥᑦ, ᑕᕝᕘᓇᓗ ᐊᔾᔨᒌᙱᑦᑐᓂᑦ ᐃᓐᓇᕐᓄᑦ ᐊᐅᓚᑕᐅᔪᓂᑦ ᐱᓕᕆᐊᑦᓴᓂᑦ. 

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᐊᒥᓱᑦ ᐱᔨᑦᓯᕋᖅᑕᐅᔪᑦ ᐃᒐᓛᖏᑦ ᐱᔮᕆᔭᐅᓪᓗᑎᒃ ᓯᖁᒥᑕᐅᓚᐅᖅᑐᑦ 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᖓᓂ ᐱᔨᑦᓯᕋᖅᑕᐅᔪᓄᑦ ᐃᓯᖅᑎᑦᓯᓇᓱᐊᖅᑐᑎᒃ ᐱᓯᒪᔭᐅᔭᕆᐊᖃᙱᑦᑐᓂᑦ 

ᐃᑲᔪᖅᑕᐅᕝᕕᒻᒧᑦ. ᐱᓕᕆᐊᑦᓴᕐᒥᑦ ᐱᒋᐊᖅᑎᑦᓯᓚᐅᖅᑐᑦ ᐃᓇᖏᖅᓯᓂᕐᒥᑦ ᐃᒐᓚᐃᔭᖅᓯᒪᔪᓂᑦ ᓄᑖᓂᑦ 

ᐃᒐᓛᖅᑖᕐᓗᑎᒃ, ᐊᒻᒪ ᓴᕕᕋᔭᓕᖅᓱᖅᑕᐅᓗᑎᒃ. 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ (RIHF) − ᑲᖏᖅᖠᓂᖅ 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ ᒪᑐᐃᓚᐅᖅᑐᖅ 2013-ᒥᑦ, ᐃᓂᒋᔭᐅᔪᖅ ᐊᑯᓐᓈᕿᔪᓄᑦ-ᐅᐊᑦᓯᔭᐅᔪᓄᑦ ᐃᓐᓇᕐᓂᒃ 

ᐊᖑᑎᓂᑦ ᐱᔨᑦᓯᕋᖅᑕᐅᔪᓂᑦ 32-ᓂᒃ ᐃᓪᓕᖃᖅᑐᖅ ᐳᕌᕗ ᐃᓂᖓ, ᐊᒻᒪ ᐊᑦᑎᓂᖅᓴᒥᑦ 

ᐅᐊᑦᓯᔭᐅᔪᓄᑦ/ᐊᓂᒋᐊᑭᓪᓕᔪᓄᑦ ᐃᓪᓗᒋᔭᐅᔪᖅ ᐱᔨᑦᓯᕋᖅᑕᐅᔪᓄᑦ 16-ᓂᒃ ᐃᓪᓕᖃᖅᑐᓂᑦ ᐃᓄᒃᓱᒃ ᐃᓂᖓ. 

ᐱᔨᑦᓯᕋᖅᑕᐅᔪᑦ ᐃᑲᔪᖅᑕᐅᕝᕕᒻᒥᑦ ᐱᖃᑕᐅᖃᑦᑕᖅᑐᑦ ᐊᔾᔨᒌᙱᑦᑐᓂᑦ ᐱᓕᕆᐊᑦᓴᓂᑦ, ᑕᐃᑲᓂ ᓯᓚᑖᓂᓗ 

ᐃᑲᔪᖅᑕᐅᕝᕕᒻᒥᑦ, ᓲᕐᓗ ᐊᐅᓪᓚᐅᔾᔭᐅᕙᑦᓱᑎᒃ, ᓂᙵᐅᒪᓗᐊᖅᑕᐃᓕᒪᓂᕐᒧᑦ, ᐃᓐᓇᕐᒥᑦ ᐅᖃᖃᑎᖃᕐᓂᕐᒥᑦ, ᐊᒻᒪ 

ᓄᓇᓕᒻᒥ ᓴᓇᔪᓕᕆᔩᑦ. 



ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᕐᕌᒍᑕᒫᑦ ᐅᓂᒃᑳᓕᐊᖓᑦ 2024-25-ᒧᑦ  

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᐃᓄᒃᓱᒃ ᐃᓂᖓ ᒪᑐᓯᒪᓚᐅᖅᑐᖅ 2020-ᒥᑦ ᐱᔾᔪᑎᒋᓪᓗᒍ 

ᓄᕙᒡᔪᐊᕐᓇᖅ-19 ᐋᓐᓂᐊᕐᓇᕐᔪᐊᕐᒥᑦ ᑕᐃᒪᙵᓂᓗ ᒪᑐᓯᒪᐃᓐᓇᖅᑐᖅ. ᐸᕐᓇᐅᑎᓕᐅᖅᓯᒪᓕᖅᑐᑦ 

ᒪᑐᐃᖅᑕᐅᒃᑲᓐᓂᕐᓗᓂ ᑖᓐᓇ ᐃᓂᒋᔭᐅᔪᖅ 2025-26-ᒥᑦ. 

ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ (NWCC) – ᐃᖃᓗᐃᑦ 

ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ ᒪᑐᐃᓚᐅᖅᑐᖅ 2010-ᒥᑦ, ᐃᓂᒋᔭᐅᓲᖅ ᐊᑦᓯᓂᖅᐹᖅ, ᐊᑯᓐᓂᖅᓱᖅᑐᖅ, ᐊᒻᒪ 

ᖁᑦᓯᓂᖅᐹᖅ-ᐅᐊᑦᓯᔭᐅᓂᕐᒧᑦ ᐃᓐᓇᕐᓄᑦ ᐊᕐᓇᓄᑦ ᐱᔨᑦᓯᕋᖅᑕᐅᔪᑦ 15-ᓂᒃ ᐃᓪᓕᖃᖅᑐᖅ ᐃᑲᔪᖅᑕᐅᕝᕕᒃ. 

ᐃᑲᔪᖅᑕᐅᕝᕕᒃ ᐊᑐᐃᓐᓇᐅᑎᑦᓯᓲᖅ ᐱᓕᕆᐊᑦᓴᓂᑦ ᐊᒻᒪ ᐃᓅᓯᓕᕆᓂᕐᒥᑦ, ᐃᓕᖅᑯᓯᕐᒧᓪᓗ ᓈᒻᒪᒋᔭᐅᔪᓂᑦ 

ᓄᓇᓕᐊᖃᑦᑕᕐᓂᕐᒥᑦ ᐱᓕᕆᐊᑦᓴᓂᑦ ᐱᔨᑦᓯᕋᖅᑕᖏᓐᓄᑦ. 

ᐃᓱᒪᖅᓱᙱᑦᑐᒃᑯᕕᒃ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ (YO) – ᐃᖃᓗᐃᑦ  

ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ ᒪᑐᐃᓚᐅᖅᑐᖅ 1989-ᒥᑦ, ᐃᓂᒋᔭᐅᓲᖅ ᐊᖑᑎᓄᑦ ᐊᒻᒪ ᐊᕐᓇᓄᑦ 

ᐅᑭᐅᑭᓗᐊᖅᑐᓄᑦ (ᐊᕐᕌᒍᓖᑦ 12-ᓂᒃ 17-ᒧᑦ) ᐸᓯᔭᑦᓴᓕᐊᖑᓯᒪᔪᓂᑦ ᐱᕋᔭᓐᓂᕐᒧᑦ (ᐃᖅᑲᖅᑐᖅᑕᐅᕕᑦᓴᒥᓂᒃ 

ᐅᑕᖅᑭᔪᑦ) ᐊᒻᒪ/ᐅᕝᕙᓘᓐᓃᑦ ᐃᖅᑲᖅᑐᖅᑕᐅᓯᒪᔪᑦ ᑎᒍᔭᐅᓯᒪᓂᕐᒧᑦ ᐊᑖᒍᑦ ᐅᑭᐅᑭᓗᐊᖅᑐᓄᑦ ᐱᕋᔭᑦᑐᓄᑦ 

ᒪᓕᒐᓕᕆᔨᒃᑯᑦ ᐱᖁᔭᖓ (YCJA) 12-ᓂᒃ ᐃᓪᓕᖃᖅᑐᖅ ᐃᑲᔪᖅᑕᐅᕝᕕᒃ. 

ᐃᑲᔪᖅᑕᐅᕝᕕᒃ ᐊᑐᐃᓐᓇᐅᑎᑦᓯᓲᖅ ᖃᐅᑕᒫᑦ ᐋᖅᑭᑦᓱᖅᓯᒪᓂᕐᒥᑦ, ᐱᓕᕆᐊᑦᓴᓂᑦ, ᐊᒻᒪ ᐃᓕᓐᓂᐅᕈᑎᑦᓴᓂᑦ 

ᐅᑭᐅᑭᑦᑐᓄᑦ ᐱᔨᑦᓯᕋᖅᑕᐅᔪᓄᑦ. 

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᐱᔾᔪᑎᒋᓪᓗᒍ ᐱᕐᔪᐊᖑᔪᒧᑦ ᐊᒻᒪ ᑲᔪᓰᓐᓇᖅᑐᒥᑦ ᐊᒥᓲᙱᓐᓂᖅᓴᐅᓂᖏᑦ 

ᐱᔨᑦᓯᕋᖅᑕᐅᔪᑦ ᑕᐃᑲᓃᑦᑐᓂᑦ ᑕᒪᒃᑮᓐᓂᒃ ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒻᒥᑦ ᐊᒻᒪ ᐅᑭᐅᑭᓗᐊᖅᑐᓄᑦ 

ᐃᑲᔪᖅᑕᐅᕝᕕᒻᒥᑦ, ᐊᐅᓚᓂᖃᑦᓯᐊᕐᓂᕐᒥᑦ ᕿᒥᕐᕈᓂᖃᓚᐅᖅᑐᑦ 2023-ᒥᑦ ᐊᑐᓕᖁᔭᐅᓪᓗᓂ ᑲᑎᑕᐅᓗᑎᒃ 

ᐊᐅᓚᑦᓯᔩᑦ ᐃᖅᑲᓇᐃᔭᖅᑏᓪᓗ ᒪᕐᕉᔪᓂᑦ ᐃᑲᔪᖅᑕᐅᕝᕕᓐᓂᑦ. ᐅᖃᖃᑎᒌᕐᔪᐊᓚᐅᖅᑐᑦ ᐊᒻᒪ ᐸᕐᓇᐃᓚᐅᖅᑐᑦ 

ᑲᑎᑕᐅᓂᖏᓐᓂᒃ 2024-25-ᒥᑦ. ᑐᑦᓯᕋᐅᑎᒥᑦ ᐃᓱᒪᓕᐅᕆᓂᕐᒧᑦ ᐊᖏᖅᑕᐅᓚᐅᖅᑐᖅ ᒥᓂᔅᑕᐅᑎᓄᑦ ᐋᒡᒌᓯ 

2025-ᒥᑦ ᑲᔪᓯᑎᑦᓯᓂᕐᒥᑦ ᑲᑎᖃᑎᒌᓕᕐᓗᑎᒃ, ᓂᕆᐅᒋᔭᐅᔪᖅ ᑕᐃᒪᐃᒍᒫᖅᑐᖅ ᐄᐳᓗ 1, 2026-ᒥᑦ. 

ᖁᕐᓗᖅᑑᖅ ᐃᓚᕗᑦ (KIC) − ᖁᕐᓗᖅᑑᖅ  

ᖁᕐᓗᖅᑑᖅ ᐃᓚᕗᑦ ᒪᑐᐃᓚᐅᖅᑐᖅ 2005-ᒥᑦ, ᐃᓂᒋᔭᐅᓪᓗᓂ ᐃᓐᓇᕐᓄᑦ ᐊᖑᑎᓄᑦ 15-ᓂᒃ ᐃᓪᓕᖃᖅᑐᒥᑦ 

ᒪᑐᐃᖓᔪᒥᑦ-ᑎᒍᔭᐅᒪᔪᓄᑦ, ᐊᖏᕐᕋᕆᐊᑭᓪᓕᔪᓄᑦ ᐊᖏᕐᕋᕆᔭᐅᔮᖅᑐᒥᑦ. 

ᐃᑲᔪᖅᑕᐅᕝᕕᒃ ᐊᑐᐃᓐᓇᐅᑎᑦᓯᓲᖅ ᓇᒻᒥᓂᖅ ᖃᓄᐃᙱᑦᓯᐊᕐᓂᕐᒧᑦ ᐱᓕᕆᐊᑦᓴᓂᑦ ᖃᐅᑕᒫᖅᓯᐅᑎᓂᑦ, 

ᐱᔭᑦᓴᖃᖅᑎᑕᐅᓂᕐᒥᑦ, ᓂᕿᓕᐅᕐᓂᒃᑯᑦ, ᓴᓗᒻᒪᖅᓴᐃᓂᒃᑯᑦ ᐅᕝᕙᓘᓐᓃᑦ ᓴᓇᕕᖓᓂ ᐃᑲᔪᕐᓂᒃᑯᑦ. ᐱᔨᑦᓯᕋᖅᑕᐅᔪᑦ 

ᐱᖃᑕᐅᒍᓐᓇᕐᒥᔪᑦ ᐃᖅᑲᓇᐃᔭᕆᐊᕐᓂᕐᒧᑦ ᐊᓂᑲᐃᓐᓇᖃᑦᑕᕐᓂᕐᒥᑦ ᐱᓕᕆᐊᑦᓴᓂᑦ ᐊᒻᒪ ᓄᓇᓕᐊᖃᑦᑕᕐᓂᕐᒥᑦ 

ᖃᓄᐃᓕᐅᕈᑎᓂᑦ, ᑲᑎᖃᑎᖃᕐᓂᕐᒥᓪᓗ ᐃᓐᓇᕐᓂᑦ ᐊᒻᒪ ᓄᓇᓕᒻᒥ ᐃᓱᒪᓕᕆᓂᕐᒧᑦ/ᖃᓄᐃᙱᑦᓯᐊᕐᓂᕐᒧᑦ 

ᐃᓅᓯᓕᕆᔨᓂᑦ ᐃᑲᔪᖅᓱᖅᑕᐅᓂᕐᒧᑦ ᐊᒻᒪ ᐅᖃᐅᔾᔪᖅᑕᐅᓂᕐᒧᑦ. 

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᖁᕐᓗᖅᑑᖅ ᐃᓚᕗᑦ ᒪᑐᓯᒪᔪᖅ ᐱᔨᑦᓯᕋᖅᑕᐅᔪᓄᑦ ᑕᐃᒪᙵᓂ ᓯᑎᐱᕆ 

2024-ᒥᑦ ᐱᔾᔪᑎᖃᖅᑐᖅ ᐊᖏᔫᑎᓂᑦ ᐋᖅᑭᒋᐊᕆᐊᓕᓐᓂᒃ ᓄᑖᙳᖅᑎᑦᓯᓂᕐᒥᑦ ᐱᑐᖃᐅᓗᐊᓕᖅᑐᒥᑦ 

ᐃᓪᓗᕐᔪᐊᖓᓂ. ᓴᓇᔭᐅᓂᖓᑕ ᐱᓕᕆᐊᑦᓴᖓ ᓄᖅᑲᖓᕈᑎᖃᓚᐅᖅᑐᖅ ᐊᒥᓱᓂᑦ ᓂᕆᐅᓇᖏᑦᑐᓄᑦ 

ᐊᑲᐅᙱᓕᐅᕈᑎᓄᑦ. ᖁᕐᓗᖅᑑᖅ ᐃᓚᕗᑦ ᒪᑐᓯᒪᓚᐅᖅᑐᖅ ᐱᔨᑦᓯᕋᖅᑕᐅᔪᓄᑦ ᐊᒥᐊᒃᑯᖓᓄᑦ 2024-25. 

ᓂᕆᐅᒋᔭᐅᔪᖅ ᒪᑐᐃᒃᑲᓐᓂᓛᕆᐊᖓᑦ 2025 ᐃᓱᐊᓂ.  



ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᕐᕌᒍᑕᒫᑦ ᐅᓂᒃᑳᓕᐊᖓᑦ 2024-25-ᒧᑦ  

ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ (CRC) – ᐃᖃᓗᐃᑦ  

ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ ᒪᑐᐃᓚᐅᖅᑐᖅ 2002-ᒥᑦ, ᐃᓂᒋᔭᐅᓲᖅ ᐃᓐᓇᕐᓄᑦ ᐊᖑᑎᓄᑦ 12-ᓂᒃ 

ᐃᓪᓕᖃᖅᑐᒥᑦ ᒪᑐᐃᖓᔪᒥᑦ-ᑎᒍᔭᐅᒪᔪᓄᑦ, ᐊᓂᒋᐊᑭᓪᓕᔪᓄᑦ ᐃᓪᓗᒋᔭᐅᔪᖅ. ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ 

ᐱᖓᓱᓂᑦ ᐃᓪᓕᖃᖅᑐᖅ ᖃᓪᓗᓈᓂ ᑎᒍᔭᐅᓯᒪᔪᓂᑦ ᐊᓂᓵᓕᑎᑕᐅᔪᓂᑦ, ᐃᓚᒋᔭᐅᔪᖅ ᑕᐅᖅᓰᓂᕐᒧᑦ ᐱᔨᑦᓯᕋᐅᑎᓄᑦ 

ᐊᖏᖃᑎᒌᒍᒥᑦ ᒐᕙᒪᑐᖃᒃᑯᓐᓂ ᐱᕕᖃᖅᑎᑦᓯᓂᕐᒥᑦ ᐊᓂᓵᓕᑎᑕᐅᔪᑦ ᐊᓄᓪᓚᑦᓴᕐᓂᕆᔭᖏᓐᓂᒃ ᐱᔭᕇᖅᓯᔪᓐᓇᕐᓗᑎᒃ 

ᓄᓇᕗᒻᒥ ᐃᓚᓕᐅᑎᑦᓯᐊᕐᓂᐊᕐᒪᑕ ᓄᓇᕗᒻᒧᑦ. 

ᐃᓂᒋᔭᐅᔪᖅ ᐊᔪᕈᓐᓃᖅᓴᑎᑦᓯᓂᖅᓴᐅᓲᖅ, ᓄᓇᓕᒻᒥ ᐃᖅᑲᓇᐃᔭᕐᓂᕐᒧᑦ ᐱᕕᑦᓴᐅᔪᓂᑦ, ᐊᒻᒪ ᓇᒻᒥᓂᖅ ᒪᒥᓴᕐᓂᕐᒥᑦ 

ᐃᓅᓯᓕᕆᓂᒃᑯᑦ − ᑐᕌᒐᖃᕐᓗᑎᒃ ᑲᒪᒋᔭᖃᕐᓂᕐᒥᑦ ᐃᓚᓕᐅᑦᑎᒃᑲᓐᓂᕐᓗᑎᒃ ᐱᔨᑦᓯᕋᖅᑕᐅᔪᑦ ᓄᓇᓕᒋᔭᖏᓐᓄᑦ. 

ᖃᒪᓂ'ᑐᐊᕐᒥᑦ ᓄᓇᓕᕋᓛᖅ ᐊᐅᓪᓛᒃᕕᒃ − ᖃᒪᓂ'ᑐᐊᖅ 

ᓄᓇᓕᕋᓛᑦ ᐊᐅᓪᓛᕖᑦ ᓄᓇᒥᑦ ᐱᓕᕆᐊᑦᓴᐅᔪᑦ ᐊᐅᓚᑕᐅᓪᓗᑎᒃ ᓇᒻᒥᓂᖅ ᐊᐅᓚᑦᓯᔨᓄᑦ ᑳᓐᑐᓛᒃᑕᐅᓪᓗᑎᒃ 

ᒪᓕᒐᓕᕆᔨᒃᑯᑦ ᐱᓕᕆᕝᕕᖓᓄᑦ. ᐊᐅᓪᓛᕐᕖᑦ ᐃᓱᒪᖅᓱᕐᓇᖅᑐᑦ ᐱᓕᕆᐊᑦᓴᐅᓪᓗᑎᒃ ᐊᑦᓯᓂᖅᐹᒥᑦ ᐅᐊᑦᓯᔭᐅᔪᓄᑦ 

ᐱᔨᑦᓯᕋᖅᑕᐅᔪᓄᑦ ᑎᒍᔭᐅᓯᒪᔪᓂᑦ 1/6 ᑲᑎᓪᓗᒍ ᑎᒍᔭᐅᓯᒪᓂᕆᒋᐊᖃᖅᑕᖏᓐᓂᒃ. ᓄᓇᓕᕋᓛᑦ ᐊᐅᓪᓛᕐᕖᑦ 

ᐱᕕᖃᖅᑎᑦᓯᓲᑦ ᐱᔨᑦᓯᕋᖅᑕᐅᔪᓂᑦ ᐃᓅᓯᓕᕆᔭᐅᓂᕐᒥᑦ ᐊᒻᒪ ᐃᓕᓐᓂᐊᕐᓗᑎᒃ ᐱᖅᑯᓯᑐᖃᒃᑯᑦ ᐊᔪᕈᓐᓃᖅᓴᓂᕐᒥᑦ 

ᑎᒍᔭᐅᒪᕕᐅᑉ ᓯᓚᑖᓂ, ᓲᕐᓗ ᓄᓇᒥ ᐊᔪᕈᓐᓃᖅᓴᓂᕐᒧᑦ ᐊᒻᒪ ᐊᓐᓇᐅᒪᑦᓯᐊᕈᓐᓇᖅᓯᓂᕐᒥᑦ, ᑐᒃᑑᑉ ᐊᒥᖓᓂ ᑲᒪᓂᕐᒥᑦ, 

ᓂᕿᓕᕆᓂᕐᒥᑦ, ᓴᓇᙳᐊᕐᓂᕐᒥᑦ ᐊᒻᒪ ᐊᐅᓚᐅᑎᕋᓛᓂᑦ ᐋᖅᑭᑦᓯᓂᕐᒥᑦ. ᖃᒪᓂ'ᑐᐊᕐᒥᑦ ᐊᐅᓪᓛᒃᕕᒃ 

ᐊᐅᓚᓂᖃᖅᓯᒪᔪᖅ ᑕᐃᒪᙵᓂ 2009-ᒥᑦ ᐊᒻᒪ ᐃᓄᖃᕈᓐᓇᖅᑐᖅ ᑕᓪᓕᒪᓂᑦ ᐱᔨᑦᓯᕋᖅᑕᐅᔪᓂᑦ. 

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᑲᓐᑐᓛᖓ ᐊᐅᓚᑦᓯᓂᕐᒥᑦ ᖃᒪᓂ'ᑐᐊᕐᒥᑦ ᓄᓇᓕᕋᓛᖅ ᐊᐅᓪᓛᒃᕕᖓᓂ 

ᐅᖓᕝᕙᕆᐊᖅᑕᐅᓚᐅᖅᑐᖅ ᐃᓚᔭᐅᓪᓗᓂ ᐊᕐᕌᒍᓂᑦ ᐱᖓᓱᓂᑦ. 

ᓄᓇᓕᓐᓂ ᐋᖅᑭᒋᐊᖅᓯᓕᕆᔨᒃᑯᑦ – ᓄᓇᓕᓐᓃᑦᑐᑦ ᓄᓇᕘᓕᒫᒥᑦ 

ᓄᓇᓕᓐᓂ ᐋᖅᑭᒋᐊᖅᓯᓕᕆᔨᒃᑯᑦ ᐱᕐᔪᐊᖑᕗᑦ ᐊᒻᒪ ᐱᒻᒪᕆᐅᒋᔭᐅᔪᑦ ᐃᓚᒋᔭᐅᓪᓗᓂ ᓄᓇᕗᒻᒥ 

ᑎᒍᔭᐅᒪᔪᓕᕆᔨᒃᑯᓐᓂ, ᐱᔭᑦᓴᖃᖅᑐᑦ ᑲᒪᒋᔭᖃᕐᓂᕐᒥᑦ ᑕᒪᒃᑮᓐᓂᒃ ᐃᓐᓇᕐᓂᒃ ᐊᒻᒪ ᐃᓅᓱᑦᑐᓂᑦ ᐱᔨᑦᓯᖅᑕᐅᔪᓂᑦ 

ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐊᒻᒪ ᐃᖅᑲᖅᑐᐃᕕᑎᒍᑦ ᐸᓯᔭᑦᓴᐅᓂᕐᒧᑦ ᒪᓕᒋᐊᓕᓐᓂᒃ ᒪᓕᑦᑎᑕᐅᔪᓂᑦ 

(ᐊᖏᕐᕋᒥᑦ ᐊᓂᑦᑕᐃᓕᔪᖅ), ᑭᒃᑯᑐᐃᓐᓇᐃᓪᓗ ᒪᓕᒐᖅᑎᒍᑦ ᐃᓱᒪᖅᓱᖅᑎᑕᐅᙱᑦᑐᓂᑦ. 

16-ᓂᒃ ᓄᓇᓕᓐᓂ ᐋᖅᑭᒋᐊᖅᓯᓂᕐᒧᑦ ᐊᓪᓚᕝᕕᑦᑕᖃᖅᑐᖅ ᓄᓇᕘᓕᒫᒥᑦ ᒪᑯᓂᖓ ᐃᓂᐅᔪᓂᑦ, ᐊᓯᓕᒫᖏᑦ ᓄᓇᓖᑦ 

ᐃᑲᔪᖅᓱᖅᑕᐅᔪᑦ ᐊᓯᖏᓐᓄᑦ ᓄᓇᓕᓐᓄᑦ ᐅᑯᓄᖓ ᐊᓪᓚᕝᕕᓄᑦ: 

• ᕿᑭᖅᑖᓘᑉ ᓂᒋᐊᓂ – ᐃᖃᓗᐃᑦ, ᑭᙵᐃᑦ, ᐸᓐᓂᖅᑑᖅ, ᑭᒻᒥᕈᑦ 

• ᕿᑭᖅᑖᓘᑉ ᐅᐊᓐᓇᖓᓂ − ᒥᑦᑎᒪᑕᓕᒃ, ᐃᒃᐱᐊᕐᔪᒃ, ᑲᖏᖅᑐᒑᐱᒃ 

• ᕿᑎᕐᒥᐅᓂᑦ − ᐃᖃᓗᒃᑑᑦᓯᐊᖅ, ᑕᓗᕐᔪᐊᖅ, ᐅᖅᓱᖅᑑᖅ, ᖁᕐᓗᖅᑑᖅ 

• ᑭᕙᓪᓕᕐᒥᑦ − ᑲᖏᖅᖠᓂᖅ, ᐊᕐᕕᐊᑦ, ᖃᒪᓂ'ᑐᐊᖅ, ᓴᓂᑭᓗᐊᖅ 

ᖃᐅᔨᒪᔭᕆᐊᓕᒃ ᑕᐃᑲᓂ 2024-25: ᐊᒥᓱᑦ ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ ᐊᓪᓚᕝᕕᖏᑦ 

ᓄᑖᙳᖅᑎᑕᐅᔭᕆᐊᓖᑦ ᐅᕝᕙᓘᓐᓃᑦ ᐃᓇᖏᖅᑕᐅᓗᑎ ᐃᑭᑦᑐᒧᑦ ᓱᕋᕐᓂᕐᒧᑦ ᐅᕝᕙᓘᓐᓃᑦ 

ᐱᐅᙱᓗᐊᕐᓂᑯᒧᑦ. ᓴᓂᑭᓗᐊᕐᒥᑦ ᐊᓪᓚᕝᕕᖓ ᓄᑖᙳᖅᑎᑕᐅᓚᐅᖅᑐᖅ ᐊᒻᒪ ᐊᐅᓚᓂᖃᖅᓯᒪᔪᖅ ᐊᐅᔭᐅᑉ 

ᐃᓱᐊᓂ 2025-ᒥᑦ. ᓴᓇᔭᐅᓂᖓ ᐅᖅᓱᖅᑑᒥ ᐊᓪᓚᕝᕕᖓᓂ ᑲᔪᓰᓐᓇᖅᑐᖅ, ᐃᓄᖃᕈᓐᓇᖅᓯᓛᖅᑐᑦᓴᐅᔪᖅ 

ᐅᑐᐱᕆ 2025-ᒥᑦ. ᑐᑦᓯᕋᐅᑎᑖᕈᒪᓂᕐᒥᑦ ᐱᓕᕆᐊᖑᕙᓪᓕᐊᔪᑦ ᓄᑖᓂᑦ ᓴᓇᓂᕐᒧᑦ ᐅᕝᕙᓘᓐᓃᑦ 

ᐋᖅᑭᒋᐊᖅᓯᓂᕐᒧᑦ ᑲᖏᖅᖠᓂᕐᒥᑦ ᐊᒻᒪ ᖃᒪᓂ'ᑐᐊᕐᒥᑦ. ᓄᑖᙳᖅᑎᑕᐅᓂᖏᑦ ᒥᑦᑎᒪᑕᓕᐅᑉ ᐊᓪᓚᕝᕕᖓᓂ 

ᓄᖅᑲᖓᑎᑕᐅᓯᒪᔪᑦ ᐊᑭᖏᓐᓂᒃ ᐃᓱᒫᓘᑎᖃᖅᓱᑎᒃ. ᐊᓪᓚᕝᕕᖏᑦ ᑭᒻᒥᕈᒻᒥᑦ ᐸᓐᓂᖅᑑᒥᓗ ᒫᓐᓇᐅᔪᖅ 

ᖃᐅᔨᓴᖅᑕᐅᔪᑦ ᐱᔾᔪᑎᖃᖅᑐᑎᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᑦᑕᕐᓇᖅᑕᐃᓕᒪᓂᕐᒧᓪᓗ ᐃᓱᒫᓗᒋᔭᐅᔪᓂᑦ, 

ᐃᓚᖃᖅᑐᖅ ᑕᕐᕆᔭᐅᑎᒃᑯᑦ ᐊᔾᔨᓕᐅᕈᑎᖃᕆᐊᖃᕐᓂᕐᒥᑦ ᐊᒻᒪ ᑐᐊᕕᕐᓇᖅᑐᒥᑦ ᓇᕿᒍᓐᓇᖅᑐᓂᑦ, ᓱᓪᓗᓕᖏᑦ 

ᖁᐊᖃᑦᑕᕐᓂᖏᑦ, ᑭᓈᓗᓐᓄᑦ ᐃᕐᖓᖅᓯᒪᔪᑦ, ᐊᒻᒪ ᐊᓐᓇᕐᕖᑦ ᐊᑐᕋᑦᓴᐅᙱᓐᓂᖏᑦ.  

ᐊᖓᔪᖅᑳᖃᕐᕕᒃ (HQ) − ᐃᖃᓗᐃᑦ 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᖓᔪᖅᑳᖃᕐᕕᖓ ᑲᒪᒋᔭᖃᖅᑐᖅ ᐊᑕᖏᐅᒪᔪᒥᑦ ᐊᐅᓚᑦᓯᓂᕐᒥᑦ, ᐸᕐᓇᐃᓂᕐᒥᑦ ᐊᒻᒪ 

ᐃᑲᔪᕐᓂᕐᒥᑦ ᓄᓇᕗᒻᒥ ᑎᒍᔭᐅᓯᒪᔪᓕᕆᓂᕐᒧᑦ. ᐃᓚᒋᐊᒃᑲᓐᓂᕐᓗᒍ, ᒪᑯᓂᖓ ᐊᐅᓚᓂᖃᖅᑐᖅ: ᐃᖅᑲᓇᐃᔭᖅᑎᓂᑦ 

ᐃᓕᓐᓂᐊᖅᑎᑦᓯᓂᕐᒥᑦ, ᐱᔨᑦᓯᕋᖅᑕᐅᔪᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᔨᑦᓯᕋᐅᑎᓂᑦ, ᐃᓄᐃᑦ ᐃᓕᖅᑯᓯᖓᓄᑦ 

ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᒥᑦ (ICSP), ᐋᖅᑭᑦᓱᖅᓯᒪᔾᔪᑎᓂᑦ, ᐊᒻᒪ ᑎᒍᔭᐅᓯᒪᓂᖏᓐᓂᒃ ᐊᐅᓚᑦᓯᓂᕐᒥᑦ. 

ᐃᖅᑲᓇᐃᔭᖅᑎᓄᑦ ᐱᓕᒻᒪᑦᓴᐃᕕᖓ ᑖᕙᓃᑦᑐᖅ ᐱᓕᕆᕝᕕᐅᔪᒥᑦ ᐃᖃᓗᓐᓂ. ᐃᓄᐃᑦ ᐃᓕᖅᑯᓯᖓᓄᑦ 

ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ ᐃᓂᖃᖅᑐᖅ ᐱᓕᕆᕝᕕᐅᔪᒥᑦ ᓴᓇᕕᖓᓄᑦ ᐊᑕᖃᓯᐅᑎᔪᒥᑦ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᖓᓄᑦ. 

ᐃᓄᐃᑦ ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᑦ ᑲᑎᒪᔨᕋᓛᑦ 

ᒪᓕᒐᓕᕆᔨᒃᑯᑦ ᐱᓕᕆᐊᖃᖅᐸᓪᓕᐊᔪᑦ ᓴᖅᑮᓂᕐᒥᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐊᓐᓂᕆᔭᖏᑦ (ISV) ᑲᑎᒪᔨᕋᓛᓂᑦ, 

ᑕᐃᒪᐃᖁᔭᐅᓯᒪᒻᒪᑦ ᓄᑖᒧᑦ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᕐᒧᑦ. ᑲᑎᒪᔨᕋᓛᑦ ᐃᓚᖃᕋᔭᖅᑐᑦ 7-9-ᓂᒃ 

ᓄᓇᕗᒻᒥᐅᑕᕐᓂᒃ ᐃᓐᓇᕐᓂᓪᓗ, ᓂᕈᐊᕋᑦᓴᐅᑎᑕᐅᓗᑎᒃ ᓄᓇᕗᑦ ᑐᙵᕕᒃᑯᓐᓂᑦ ᐊᒻᒪ ᐱᖓᓱᓂᑦ ᐊᕕᑦᑐᖅᓯᒪᔪᓂᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᑎᓴᒪᓄᑦ ᐃᓚᒋᔭᐅᔪᓄᑦ. 

ᐱᓇᓱᐊᖅᑕᐅᔪᖅ ᑲᑎᒪᔨᖃᓛᓄᑦ ᑖᒃᑯᐊᖑᔪᑦ: 

• ᑐᓂᓯᔭᐅᓂᕐᒥᑦ ᐊᒻᒪ ᑐᓂᓯᓂᕐᒥᑦ ᐃᓱᒪᒋᔭᕐᓂᒃ ᐃᓱᒫᓗᒋᓗᒋᑦ ᐊᑐᖃᐅᓯᑎᓂᕐᒥᑦ ᐃᓄᐃᑦ ᐃᓱᒪᒋᔭᖏᓐᓂᒃ, 

ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᑦ, ᐊᒻᒪ ᖃᐅᔨᒪᔭᐅᔪᑐᖃᕐᓂᒃ ᓄᓇᕗᑦ ᑎᒍᔭᐅᓯᒪᔪᓕᕆᓂᕐᒧᑦ ᐋᖅᑭᑦᓱᖅᓯᒪᔪᒥᑦ, 

ᐱᓗᐊᙳᐊᖅᑐᒥᑦ ᑐᕌᖓᑎᓪᓗᒍ ᐱᓕᕆᐊᑦᓴᓄᑦ ᐊᑐᐃᓐᓇᐅᔪᓂᑦ ᐃᑲᔪᖅᑕᐅᕝᕕᓂᑦ ᐱᓕᕆᐊᑦᓴᓂᑦ 

ᐊᑐᐃᓐᓇᐅᔪᓂᑦ ᐃᑲᔪᖅᑕᐅᕝᕕᓂᑦ ᐱᔨᑦᓯᕋᖅᑕᐅᔪᓂᑦ; ᐊᒻᒪ 

• ᐊᑐᓕᖁᔨᓂᕐᒥᑦ ᐊᑐᐊᒐᕐᓂᒃ ᐊᒻᒪ ᐱᓕᕆᔾᔪᓯᕐᓂᒃ ᐊᑐᖃᓯᐅᑎᑦᓯᐊᕐᓂᕐᒥᑦ ᐃᓄᐃᑦ ᐃᓱᒪᒋᔭᖏᓐᓂᒃ, ᐃᓄᐃᑦ 

ᐃᓅᖃᑎᒌᓐᓂᕐᒧᑦ ᐊᓐᓂᕆᔭᖏᓐᓂᒃ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑎᒍᔭᐅᓯᒪᔪᓕᕆᓂᕐᒧᑦ 

ᐋᖅᑭᑦᓱᖅᓯᒪᔪᓄᑦ. 

ᐸᕐᓇᐃᓂᕐᒥᑦ ᐋᖅᑭᑦᓱᐃᓂᕐᒥᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐅᑉᐱᕆᔭᖏᑦ ᑲᑎᒪᔨᕋᓛᖏᓐᓄᑦ ᑲᔪᓰᓐᓇᓚᐅᖅᑐᖅ 2024-

25-ᒥᑦ, ᓂᕆᐅᒋᔭᐅᓪᓗᓂ ᐊᑐᓕᖅᑎᑕᐅᓪᓚᕆᓪᓗᓂ 2025-26-ᒥᑦ. ᑲᑎᒪᔨᕋᓛᓂᑦ ᐋᖅᑭᑦᓯᒐᓱᐊᕐᓂᖏᓐᓂᒃ, 

ᑎᒍᔭᐅᓯᒪᔪᓕᕆᔨᒃᑯᑦ ᖃᐅᔨᒋᐊᖃᑦᑕᖅᓯᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ (IQK ᑲᑎᒪᔨᕋᓛᑦ) 

ᐅᖃᐅᔾᔪᖅᑕᐅᓂᕐᒧᑦ ᐊᒻᒪ ᐃᑲᔪᖅᑕᐅᓂᕐᒧᑦ ᑐᕌᖓᔪᓂᑦ ᐃᓄᐃᑦ ᐃᓱᒪᒋᔭᖏᓐᓂᒃ ᓄᓇᕗᒻᒥ ᑎᒍᔭᐅᒪᔪᓕᕆᓂᕐᒧᑦ, 

ᐃᑲᔪᕐᓂᖃᑦᓯᐊᖅᓯᒪᔪᖅ. 

ᖃᓄᖅᑑᕈᑎᑦᓴᓄᑦ ᐸᕐᓇᐃᓂᖅ 

ᖃᓄᖅᑑᕈᑎᑦᓴᓄᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎ 

ᐱᒋᐊᙵᕐᓂᖓᓂ 2023-ᒥᑦ, ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐋᖅᑭᑦᓱᐃᓚᐅᖅᑐᑦ ᐅᐸᓗᖓᐃᔭᐅᑎᒥᑦ 

ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ ᐊᑐᐊᒐᑦᓴᒥᑦ ᐱᓕᕆᕝᕕᒻᒥᑦ ᓯᕗᒧᒋᐊᖅᑎᑦᓯᓂᕐᒥᑦ. ᐸᕐᓇᐅᑎ ᑲᔪᓰᓐᓇᖅᑐᒥᑦ 

ᓄᑖᙳᖅᑎᑕᐅᓲᖅ ᒪᕐᕈᐃᖅᓱᖅᑐᑎᒃ ᐊᕐᕌᒍᑕᒫᑦ. ᑎᑎᖅᑲᖅ ᐋᖅᑭᑦᓱᐃᓲᖅ ᖃᓄᖅᑑᕐᓂᒃᑯᑦ ᑐᑭᒧᐊᕐᓂᕐᒥᑦ 

ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ ᐋᖅᑭᑦᓱᖅᓯᒪᔪᒥᑦ ᒪᑯᓄᖓ: 

• ᐃᖅᑲᓇᐃᔭᖅᑏᑦ ᖃᓄᐃᙱᑦᑎᐊᕐᓂᖏᑦ 

• ᐋᖅᑭᑦᓱᖅᓯᒪᓂᖏᓐᓄᑦ ᓄᑖᙳᖅᑎᕆᓂᖅ 

• ᐊᑐᐊᒐᕐᓂᒃ ᓄᑖᙳᖅᑎᕆᓂᖅ 

• ᐱᓕᕆᖃᑎᒌᑦᑐᑦ 

• ᐊᐅᓚᔾᔪᑎᑦ 

• ᐃᑲᔪᖅᑕᐅᕝᕖᑦ (ᑎᒍᔭᐅᓯᒪᔪᓄᑦ) 

• ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ (ᑲᒪᔩᑦ) 

• ᐊᐅᓚᑦᓯᓂᕐᒧᑦ ᐱᔨᑦᓯᕋᐅᑏᑦ ᐊᒻᒪ ᐃᑲᔪᖅᑐᐃᓂᖅ 

ᓯᕗᓪᓕᐅᑎᔭᐅᖁᔭᐅᔪᑦ 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᑕᐅᓯᔪᑦ 7-ᓂᒃ ᐱᓪᓗᐊᑕᕐᓂᒃ ᐱᓕᕆᐊᑦᓴᓂᑦ ᒪᓕᒐᓕᕆᔨᒃᑯᑦ ᐱᓕᕆᕝᕕᖓᓂ. 

ᒪᓕᒐᓕᕆᔨᒃᑯᑦ ᐱᓕᕆᕝᕕᖓᑦ ᓇᓗᓇᐃᖅᓯᓚᐅᖅᑐᑦ ᐱᖓᓲᔪᖅᑐᓂᑦ ᐱᓕᕆᐊᕆᔭᐅᔭᕆᐊᓕᓐᓂᒃ ᓯᕗᓪᓕᐅᔾᔨᓂᕐᒥᑦ 

ᓄᓇᕗᒻᒥ ᑎᒍᔭᐅᓯᒪᔪᓕᕆᓂᕐᒧᑦ 2024-25-ᒥᑦ. ᐱᕙᓪᓕᐊᓂᐅᔪᖅ ᑖᒃᑯᓂᖓ ᐱᓕᕆᐊᖑᔭᕆᐊᓕᓐᓂᒃ 

ᓯᕗᓪᓕᐅᔾᔭᐅᔭᕆᐊᓕᓐᓂᒃ ᐅᖃᐅᓯᕆᔭᐅᓲᑦ ᒥᓂᔅᑕᐅᑉ ᑐᓪᓕᖓᓄᑦ ᒪᓕᒐᓕᕆᔨᒃᑯᓐᓂᑦ ᒪᕐᕈᐃᖅᓱᕐᓗᑎᒃ ᐊᕐᕌᒍᑕᒫᑦ. 

ᐱᖓᓲᔪᖅᑐᑦ ᓯᕗᓪᓕᐅᔾᔭᐅᔭᕆᐊᓖᑦ ᒪᑯᐊᖑᔪᑦ: 

• ᑲᔪᓯᓗᑎᒃ ᒪᓕᑦᓯᐊᕐᓂᕐᒥᑦ ᑕᒻᒪᖅᓯᒪᔪᖅᓯᐅᖅᑕᐅᓂᖓᓂ ᑎᒍᔭᐅᓯᒪᔪᓕᕆᔨᒃᑯᑦ ᐱᓕᕆᕝᕕᖓᓂ 

ᖃᐅᔨᒪᑦᓯᐊᕆᐊᕐᓂᕐᒥᑦ ᐱᓕᕆᕝᕕᐅᔪᖅ ᒪᓕᑦᓯᐊᕋᓗᐊᕐᒪᖔᑦ ᑖᑦᓱᒥᖓ ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᖓᓂ 

ᐊᒻᒪ ᒪᓕᒋᐊᓕᓐᓂᒃ. 

• ᕿᒥᕐᕈᓂᖃᕐᓗᑎᒃ ᒐᓛᑑᒨᖓᔪᓂᑦ ᐱᐅᓯᕆᔭᐅᔪᓂᑦ ᐃᑲᔪᖅᑕᐅᕝᕕᓐᓂᒃ ᐊᒻᒪ ᓄᓇᓕᓐᓂ 

ᐋᖅᑭᒋᐊᕐᕕᓕᕆᔨᒃᑯᓐᓂ. 

• ᐱᕈᖅᑎᑉᐸᓪᓕᐊᖏᓐᓇᕐᓗᒍ ᐊᒻᒪ ᐃᖏᕐᕋᑎᑉᐸᒡᓗᒍ ᐱᕕᖃᕐᓂᖅ ᐃᓄᐃᑦ ᐃᓕᖅᑯᓯᖓᑎᒍᑦ 

ᐱᓕᕆᐊᖃᖃᑦᑕᕈᓐᓇᕐᓂᖅ ᑕᐃᒪᓐᓂᓕᒫᖅ ᑎᒍᔭᐅᓯᒪᕝᕕᖃᖅᑐᓕᒫᓂᒃ. 

• ᐱᕙᓪᓕᐊᑎᑦᑎᓗᓂ ᐃᖅᑲᓇᐃᔭᕐᕕᒃ ᐊᕙᑎᖓᓂ ᑕᒪᐃᓐᓂᒃ ᐃᑲᔪᖅᑕᐅᕝᕕᓕᕆᔩᑦ ᐃᓂᖏᓐᓂ 

ᑐᑭᓯᐅᒪᓇᖅᑎᑦᑎᔪᓂᒃ ᐃᖅᑲᓇᐃᔭᖅᑎᑦ ᖃᓄᐃᙱᑦᑎᐊᕐᓗᑎᒃ, ᐱᓕᕆᖃᑎᖃᕐᓂᒃᑯᑦ ᒪᓕᒐᓕᕆᔨᒃᑯᓐᓂ 

ᐊᓯᖏᓐᓂᒃᓗ ᐃᖅᑲᓇᐃᔭᕐᕕᖕᓂ. 

• ᑲᔪᓰᓐᓇᕐᓗᑎᒃ ᐱᓕᕆᓂᕐᒥᑦ ᑎᒍᔭᐅᓯᒪᔪᓕᕆᓂᕐᒧᑦ ᐋᖅᑭᑦᓱᖅᓯᒪᓂᖓᑕ ᓄᑖᙳᖅᑎᑕᐅᓂᖓ 

ᐊᐅᓚᓂᕆᔭᖏᓂ ᕿᒥᕐᕈᓂᒃᑯᑦ, ᐱᓕᕆᐊᖑᓯᒪᑦᓯᐊᖅᑐᖅ ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᒥᑦ, 

ᐊᑑᑎᖃᑦᓯᐊᖅᑐᒥᓪᓗ ᑐᓴᐅᒪᖃᑦᑕᐅᑎᓕᕆᓂᕐᒧᑦ ᖃᓄᖅᑑᕈᑎᒥᑦ ᐃᖅᑲᓇᐃᔭᖅᑎᓄᑦ. 

• ᐸᕐᓇᐃᕙᓪᓕᐊᓗᑎᒃ ᐃᓇᖏᖅᓯᓂᕐᒥᑦ ᐊᑐᖅᑕᐅᔪᑐᖃᕐᒥᑦ ᑎᒍᔭᐅᓯᒪᔪᓕᕆᓂᕐᒧᑦ ᑐᑭᓯᒋᐊᕈᑎᑦᓴᓂᑦ 

ᐋᖅᑭᑦᓱᖅᓯᒪᔾᔪᑎᒥᑦ (COMS) ᓈᒻᒪᑦᑐᒥᑦ, ᐱᔭᐅᔾᔭᐃᓯᒪᔪᒥᑦ, ᐊᒻᒪ ᐊᑑᑎᖃᑦᓯᐊᖅᑐᒧᑦ ᐋᖅᑭᑦᓯᓗᑎᒃ. 

ᐃᖅᑲᓇᐃᔭᖅᑐᓕᕆᔨᒃᑯᑦ 

ᐱᓕᕆᕝᕕᐅᑉ ᐋᖅᑭᑦᓱᖅᓯᒪᓂᖓ 

ᑐᑭᒧᐊᖅᑎᑦᓯᔨ, ᑎᒍᔭᐅᓯᒪᔪᓕᕆᔨᒃᑯᓐᓂ ᒪᑯᓂᖓ 8-ᓂᒃ ᐃᓂᒋᔭᐅᔪᓂᑦ ᑲᒪᒋᔭᖃᖅᑐᖅ: 

• ᑐᑭᒧᐊᖅᑎᑦᓯᔨᐅᑉ ᑐᓪᓕᐊ, ᑎᒍᔭᐅᓯᒪᔪᓕᕆᔨᒃᑯᑦ 

• ᐊᐅᓚᑦᓯᔨ, ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᓐᓂ 

• ᐊᐅᓚᑦᓯᔨ, ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᔨᑦᓯᕋᐅᑎᓄᑦ 

• ᐋᖅᑭᑦᓱᖅᓯᒪᔾᔪᑎᖏᓐᓄᑦ ᐊᐅᓚᑦᓯᔨ 

• ᐱᒋᐊᕈᑎᑦᓴᓂᒃ ᐊᒻᒪ ᐊᑐᓕᖅᑎᑦᓯᓂᕐᒧᑦ ᑲᒪᔨ 

• ᐊᒡᓚᕝᕕᓕᕆᓂᕐᒧᑦ ᐃᑲᔪᖅᑎ 

• ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ, ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ (ACHF) 

• ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ, ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ (RIHF) 

ᑐᑭᒧᐊᖅᑎᑦᓯᔨᐅᑉ ᑐᓪᓕᖓ, ᑎᒍᔭᐅᓯᒪᔪᓕᕆᔨᒃᑯᑦ ᐱᖓᓲᔪᖅᑐᓂᑦ ᐃᓂᒋᔭᐅᔪᓂᑦ ᑲᒪᒋᔭᖃᖅᑐᖅ: 

• ᐊᐅᓚᑦᓯᔨ, ᑎᒍᔭᐅᓯᒪᔪᓕᕆᔨᒃᑯᑦ ᐱᓕᒻᒪᑦᓴᐃᓂᕐᒧᑦ ᐊᒻᒪ ᐱᕙᓪᓕᐊᑎᑦᓯᓂᕐᒧᑦ 

• ᐊᐅᓚᑦᓯᔨ, ᐊᓯᐊᒍᖔᖅ ᐊᖏᕐᕋᕆᔭᐅᔪᑦ ᐊᒻᒪ ᐊᐅᓪᓛᕐᕖᑦ (ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ 

ᐱᓕᕆᐊᑦᓴᖅ ᐊᒻᒪ ᓄᓇᓕᕋᓛᑦ ᐊᐅᓪᓛᕐᕖᑦ) 

• ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ, ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ (NWCC) 

• ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ, ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ (CRC) 

• ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ, ᖁᕐᓗᖅᑑᖅ ᐃᓚᕗᑦ (KIC) 

• ᐊᐅᓚᑦᓯᔨ, ᐃᓱᒪᖅᓱᙱᑦᑐᒃᑯᕕᒃ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ (YO) 

ᐊᐅᓚᑦᓯᔨᐅᔪᖅ, ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ ᐃᓂᖓ ᑎᓴᒪᓂᑦ ᐊᕕᑦᑐᖅᓯᒪᔪᓂᑦ ᐊᖏᔪᖅᑳᖃᖅᑐᑦ ᑲᒪᒋᔭᖏᓐᓂᒃ, 

ᑖᒃᑯᐊᓗ ᓄᓇᓕᓐᓂ ᐃᓅᓱᑦᑐᓄᑦ ᓄᓇᖅᑲᑎᒋᔭᐅᓕᒃᑲᓐᓂᓂᕐᒧᑦ ᐱᓕᕆᔨᒥᑦ ᐊᒻᒪ ᐊᓪᓚᕝᕕᓕᕆᓂᕐᒧᑦ ᐃᑲᔪᖅᑎᒥᑦ. 

ᐊᑐᓂ ᐊᕕᑦᑐᖅᓯᒪᔪᒥᑦ ᑲᒪᔨᐅᔪᖅ ᐱᖃᖅᑐᖅ 4-6-ᓂᒃ ᓄᓇᓕᓐᓂ ᐋᖅᑭᒋᐊᕐᕕᓕᕆᔩᑦ ᑲᒪᒋᔭᖏᓐᓂᒃ. 

ᐊᐅᓚᑦᓯᔨᐅᔪᖅ, ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓂᖓᓄᑦ 8-ᓂᒃ ᐋᓐᓂᐊᖃᕐᓇᙱᑦᑐᓕᕆᔨᓂᑦ ᑲᒪᒋᔭᖃᖅᑐᖅ 

(ᐋᓐᓂᐊᓯᐅᖅᑏᑦ ᐊᒻᒪ ᐃᓅᓯᓕᕆᔩᑦ), ᑖᓐᓇᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑎᑎᖅᑲᓕᕆᔨᒥᑦ. 

ᐋᖅᑭᑦᓱᖅᓯᒪᔾᔪᑎᖏᓐᓄᑦ ᐊᐅᓚᑦᓯᔨ ᐃᓂᖓ ᐋᖅᑭᑦᓱᖅᓯᒪᔾᔪᑎᖏᓐᓄᑦ ᑲᒪᔨᖃᖅᑐᖅ ᐊᒻᒪ ᒪᕐᕉᒃ ᑎᒍᔭᐅᓯᒪᓂᖏᓐᓄᑦ 

ᑲᒪᔨᓂᑦ ᑲᒪᒋᔭᖃᖅᑐᖅ. 

ᐊᐅᓚᑦᓯᔨᐅᔪᖅ, ᑎᒍᔭᐅᓯᒪᔪᓕᕆᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᐊᒻᒪ ᐱᕙᓪᓕᐊᓂᕐᒧᑦ ᐃᓂᖓ ᐱᖃᖅᑐᖅ ᐱᖓᓱᓂᑦ 

ᑎᒍᔭᐅᓯᒪᔪᓕᕆᓂᕐᒧᑦ ᐱᓕᒻᒪᑦᓴᐃᔨᓂᑦ ᑲᒪᒋᔭᖏᓐᓂᒃ. 

ᐊᐅᓚᑦᓯᔨᐅᔪᖅ, ᐊᓯᐊᓂᖔᖅ ᐊᖏᕐᕋᓄᑦ ᐊᒻᒪ ᐊᐅᓪᓛᕐᕕᓐᓄᑦ ᐃᓂᖓ ᐱᖃᖅᑐᖅ ᑎᓴᒪᓂᑦ ᓄᓇᒥ 

ᐱᓕᕆᐊᑦᓴᓕᕆᔨᓂᑦ ᑲᒪᒋᔭᖃᖅᑐᖅ. 

ᐊᖏᓂᖅᓴᐅᔪᑦ ᑎᒍᓴᐅᓯᒪᔪᓄᑦ ᐃᑲᔪᖅᑕᐅᕝᕖᑦ (ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ ᐊᒻᒪ ᑲᖏᖅᖠᓂᕐᒥ ᒪᒥᓴᕐᕕᒃ) 

ᐃᓛᒃᑰᖓᔪᓂᑦ ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ ᑐᓪᓕᐊᑕ ᐊᐅᓚᓂᖏᑦ ᐊᒻᒪ ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ ᑐᓪᓕᐊ 

ᐱᓕᕆᐊᑦᓴᖏᑦ ᐊᖓᔪᖅᑳᓖᑦ ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓᓂ, ᐊᐅᓚᑦᓯᔨᖃᖅᑐᑦ, ᑲᒪᔨᓂᑦ ᐊᒻᒪ ᐃᖅᑲᓇᐃᔭᖅᑎᓂᑦ 

ᑲᒪᒋᔭᖏᓐᓂᒃ. 

ᐊᓯᖏᑦ ᑎᒍᔭᐅᓯᒪᔪᓄᑦ ᐃᑲᔪᖅᑕᐅᕝᕖᑦ (ᓄᓇᕗᒻᒥ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ, CRC ᐊᒻᒪ ᖁᕐᓗᖅᑑᖅ ᐃᓚᕗᑦ) 

ᐊᑐᓂ ᑲᑎᙵᔪᓂᑦ ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓ ᑐᓪᓕᐊ ᐊᐅᓚᓂᖏᓐᓄᑦ ᐊᒻᒪ ᐱᓕᕆᐊᑦᓴᓄᑦ ᑲᒪᔨᖃᖅᑐᑦ 

ᐃᑲᔪᖅᑕᐅᕕᐅᑉ ᐊᖏᔪᖅᑳᖓᓂ, ᐊᖓᔪᖅᑳᓖᑦ ᐃᑲᔪᖅᑕᐅᕝᕕᐅᑉ ᐊᖏᔪᖅᑳᖓᓂ, ᑲᒪᔨᑕᖃᖅᑐᓂ ᐊᒻᒪ/ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᓂᑦ ᑲᒪᒋᔭᖏᓐᓂᒃ. 

ᐅᑭᐅᑭᓗᐊᖅᑐᓄᑦ ᐊᔾᔨᐅᙱᑦᑐᒥᑦ ᐋᖅᑭᑦᓱᖅᓯᒪᔪᑦ, ᑲᒪᒋᔭᐅᔪᓄᑦ ᐱᓕᕆᐊᑦᓴᓕᕆᔨᒥᑦ ᐊᒻᒪ ᑎᓴᒪᓂᑦ 

ᖁᑦᓯᓂᖅᓴᒦᑦᑐᓂᑦ ᐅᑭᐅᑭᓗᐊᖅᑐᓕᕆᔨᓂᑦ ᑲᒪᔨᖃᖅᓱᑎᒃ ᐊᐅᓚᑦᓯᔨᒥᑦ. ᐊᑕᖏᖅᑐᑦ ᑕᓪᓕᒪᑦ ᖁᑦᓯᓂᖅᓴᒦᑦᑐᑦ 

ᐃᓂᖏᑦ ᐃᖅᑲᓇᐃᔭᖅᑎᓂᑦ ᑲᒪᒋᔭᖃᖅᑐᑦ.  

ᐃᖅᑲᓇᐃᔭᖅᑎᖃᕐᓂᖅ  

ᑎᒍᔭᐅᓯᒪᔪᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᑭᓪᓕᓯᓂᐊᖅᑕᐅᓯᒪᔪᖅ (ᑕᐃᑲᓂ ᒫᑦᓯ 31, 2025-ᒥ) 

ᓇᒦᓐᓂᖓ 
ᐊᖏᖅᑕᐅᓯᒪᔪᑦ 

ᐃᓂᐅᔪᑦ 

ᐃᓱᓕᕝᕕᑦᓴᐅᖃᙱᑦᑐᑦ 

ᐃᖅᑲᓇᐃᔭᖅᑏᑦ 
% ᐃᓱᓕᕝᕕᑦᓴᖃᙱᑦᑐᖅ 

ᑎᒍᔭᐅᓯᒪᔪᓕᕆᔨᒃᑯᑦ ᐊᖓᔪᖅᑳᖃᕐᕕᖓ 

(ᐃᓚᖃᖅᑐᖅ ᐱᓕᒻᒪᑦᓴᐃᕕᒻᒥ, ᐃᓄᐃᑦ 

ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ 

ᐱᓕᕆᐊᑦᓴᒥᑦ ᐊᒻᒪ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᐱᔨᑦᓯᕋᐅᑎᓂᑦ) 

27 22 81% 

ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ  27 17 63% 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ (ACHF) 122 58 48% 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ (RIHF) 43 32 74% 

ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ (NWCC) 9 3 33% 

ᐃᓱᒪᖅᓱᙱᑦᑐᒃᑯᕕᒃ ᐅᑭᐅᑭᓗᐊᖅᑐᓄᑦ 

ᐃᑲᔪᖅᑕᐅᕝᕕᒃ (YO) 
16 8 50% 

ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ (CRC) 10 5 50% 

ᖁᕐᓗᖅᑑᖅ ᐃᓚᕗᑦ (KIC) 12 7 58% 

 266 152 57% 

ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᖅ 

ᑎᒍᔭᐅᓯᒪᔪᓕᕆᔨᒃᑯᑦ ᐃᓄᐃᑦ ᐃᖅᑲᓇᐃᔭᖅᑏᑦ ᑭᓪᓕᓯᓂᐊᖅᑕᐅᓯᒪᔪᑦ (ᑕᐃᑲᓂ ᒫᑦᓯ 31, 2025-ᒥ) 

ᓇᒦᓐᓂᖓ 
ᐃᓱᓕᕝᕕᑦᓴᐅᖃᙱᑦᑐᑦ 

ᐃᖅᑲᓇᐃᔭᖅᑏᑦ 

ᐃᓱᓕᕝᕕᑦᓴᐅᑎᖃᙱᑦᑐᑦ 

ᐃᓄᐃᑦ 

ᐃᓄᐃᑦ ᐃᖅᑲᓇᐃᔭᖅᑏᑦ 

% ᑲᑎᓪᓗᒋᑦ 

ᐃᓱᓕᕝᕕᑦᓴᐅᑎᖃᙱᑦᑐᑦ 

ᑎᒍᔭᐅᓯᒪᔪᓕᕆᔨᒃᑯᑦ ᐊᖓᔪᖅᑳᖃᕐᕕᖓ 22 5 22% 

ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ  17 9 53% 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ 58 9 16% 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ 32 25 78% 

ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ 3 2 67% 

ᐅᑭᐅᑭᑦᑐᓄᑦ ᐃᑲᔪᖅᑕᐅᕝᕕᒃ 8 5 63% 

ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ 5 2 40% 

ᖁᕐᓗᖅᑑᖅ ᐃᓚᕗᑦ 7 5 71% 

 152 62 41% 

ᐃᖅᑲᓇᐃᔭᖅᑎᓄᑦ ᐱᓕᒻᒪᑦᓴᐃᓂᖅ ᐊᒻᒪ ᐱᕙᓪᓕᐊᑎᑦᓯᓂᕐᒥᑦ 

ᑐᕌᒐᕆᔭᐅᔪᖅ ᑎᒍᔭᐅᒪᔪᓕᕆᓂᕐᒧᑦ ᐊᒻᒪ ᓄᓇᓕᓐᓂ ᐊᐅᓚᓂᖃᕐᓂᕐᒧᑦ ᐱᓕᒻᒪᑦᓴᐃᓂᕐᒥᑦ ᑖᓐᓇᐅᕗᖅ 

ᐋᖅᑭᒋᐊᕐᕕᓕᕆᓂᕐᒧᑦ ᐱᓕᒻᒪᑦᓴᐃᕕᒻᒥᑦ, ᐃᖃᓗᓐᓃᑦᑐᖅ. ᐱᓕᒻᒪᑦᓴᐃᕕᐅᔪᖅ ᐊᑐᐃᓐᓇᐅᑎᑦᓯᔪᖅ 

ᐃᓕᓐᓂᐊᕐᕕᐊᕈᓯᕐᒥᑦ ᐊᒻᒪ ᐃᖅᑲᓇᐃᔭᓯᓐᓈᑦ ᐃᓕᓐᓂᐊᓯᓐᓈᕐᓂᕐᒥᑦ ᐊᑕᖏᖅᑐᓄᑦ ᓄᑖᓄᑦ ᐃᑲᔪᖅᑕᐅᕝᕕᓐᓂ 

ᑎᒍᔭᐅᓯᒪᔪᓕᕆᔨᓂᑦ ᐃᖅᑲᓇᐃᔭᖅᑎᑖᖅᑲᐅᖏᓐᓄᑦ ᑕᕝᕘᓇ ᐃᑲᔪᖅᑕᐅᕝᕕᓐᓂ ᖃᐅᔨᒪᓛᖅᑐᑦ ᐱᓕᒻᒪᑦᓴᐃᓂᕐᒧᑦ 

ᐱᓕᕆᐊᑦᓴᒃᑯᑦ (CQTP). ᐊᑐᐃᓐᓇᐅᑎᑦᓯᓲᖑᒻᒥᔪᖅ ᐱᓕᒻᒪᑦᓴᒃᑲᓐᓂᓂᕐᒥᑦ ᒫᓐᓇᐅᔪᒥᑦ ᑎᒍᔭᐅᓯᒪᔪᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ. ᐃᓚᒋᐊᒃᑲᓐᓂᕐᓗᒍ, ᐱᓕᕆᕝᕕᐅᔪᖅ ᐱᓕᒻᒪᑦᓴᐃᑎᑦᓯᓲᖅ ᓄᓇᓕᓐᓂ ᐋᖅᑭᒋᐊᕐᕕᓕᕆᔨᓂᑦ 

ᐊᑐᖅᑕᐅᒐᔭᖅᑐᓂᑦ ᐃᓕᓐᓂᐊᕈᑎᑦᓴᓂᑦ. 

ᑎᒍᔭᐅᓯᒪᔪᓕᕆᔨᓄᑦ ᐃᖅᑲᓇᐃᔭᖅᑎᓄᑦ ᐱᖃᑕᐅᔪᓄᑦ ᑕᕝᕙᓂ ᐃᑲᔪᖅᑕᐅᕝᕕᓐᓂ ᖃᐅᔨᒪᓛᖅᑐᑦ ᐱᓕᒻᒪᑦᓴᐃᓂᕐᒧᑦ 

ᐱᓕᕆᐊᑦᓴᕐᒧᑦ, 7-ᓂᒃ ᐃᓕᓐᓂᐊᕈᑎᓂᑦ ᐃᓕᓐᓂᐊᖅᑎᑕᐅᓲᑦ ᐊᑐᓂ ᐃᓕᓐᓂᐊᖃᑎᒌᑦᑐᓄᑦ: 

ᖃᐅᔨᓴᙵᖅᑎᑕᐅᓂᕐᒥᑦ ᐱᕋᔭᓐᓂᕐᒧᑦ ᒪᓕᒐᓕᕆᔨᒃᑯᑦ ᐋᖅᑭᑦᓱᖅᓯᒪᓂᖓᓂ; ᐃᑲᔪᖅᑕᐅᕝᕕᓐᓂᑦ 

ᐊᑦᑕᕐᓇᖅᑕᐃᓕᒪᓂᕐᒥᑦ ᐊᒻᒪ ᐅᐊᑦᓯᑦᓯᐊᕆᐊᖃᕐᓂᕐᒥᑦ, ᑎᒥᒥᒍᑦ ᐊᑐᕆᐊᖃᕐᓂᕐᒥᑦ ᓇᓖᕌᕈᑎᑦᓴᐃᑦ; 

ᑐᓴᐅᒪᖃᑦᑕᐅᑎᓕᕆᓂᕐᒧᑦ (ᑐᕌᖓᓗᓂ ᓄᓇᕗᒻᒧᑦ); ᐃᓅᓕᓴᐃᓂᕐᒥᑦ/ᐊᓂᖅᓵᖅᑎᑦᓯᓂᕐᒥᑦ; ᐃᓱᒪᓕᕆᓂᕐᒧᑦ 

ᐃᓅᓕᓴᐃᓂᕐᒥᑦ; ᐊᒻᒪ ᖃᐅᔨᙵᖅᑎᑕᐅᓂᕐᒥᑦ ᐊᑐᕐᓂᕐᒥᑦ ᖃᕋᓴᐅᔭᒃᑯᑦ ᑎᒍᔭᐅᓯᒪᔪᓕᕆᓂᕐᒧᑦ ᐊᐅᓚᑦᓯᓂᕐᒧᑦ 

ᐋᖅᑭᑦᓱᖅᓯᒪᔾᔪᑎ.  

ᑖᓐᓇ ᐃᖅᑲᓇᐃᔭᖅᑎᑖᕐᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᐱᓕᕆᐊᑦᓴᖅ ᐱᒋᐊᓚᐅᖅᑐᖅ ᓯᑎᐱᕆ 2021-ᒥᑦ ᐊᒻᒪ 

ᑲᔪᓯᓂᖃᑦᓯᐊᖅᓯᒪᔪᖅ 17-ᖏᓱᖅᑐᑎᒃ ᐃᓕᓐᓂᐊᕈᑕᐅᓯᒪᔪᖅ ᑕᐃᒪᙵᓂ. ᑕᐃᑲᓂ, 156-ᓂᒃ ᐃᖅᑲᓇᐃᔭᖅᑎᓂᑦ 

ᐱᓕᒻᒪᑦᓴᐃᓯᒪᔪᑦ ᐃᖅᑲᓇᐃᔭᐃᓐᓇᖅᑐᑦ 72 ᐳᓴᓐᑎ ᐅᖓᑖᓃᑦᑐᑦ. 156-ᓂᒃ ᐃᖅᑲᓇᐃᔭᖅᑎᑖᖅᑲᐅᓂᑦ, 39 

ᓄᓇᕗᒻᒥᐅᑕᐅᓪᓗᑎᒃ ᐃᓅᔪᑦ. 2024-25-ᒥᑦ, ᐱᖓᓱᑦ ᐱᓕᒻᒪᑦᓴᐃᓂᕐᒧᑦ ᐃᓕᓐᓂᐊᖃᑎᒌᑦᑐᓂᑦ ᐱᔭᕇᖅᓯᓚᐅᖅᑐᑦ, 

ᐊᒥᓱᓂᓪᓗ ᐃᓕᓐᓂᐊᒃᑲᓐᓂᕈᑎᓂᑦ ᐃᖅᑲᓇᐃᔭᖅᑎᓄᑦ ᐊᑕᖏᖅᑐᓂᑦ ᓄᓇᕗᒻᒥ ᐃᑲᔪᖅᑕᐅᕝᕕᓂᑦ. 

2024-25-ᒥᑦ, ᑎᓴᒪᓂᑦ ᐅᓪᓗᓂᑦ ᐃᑲᔪᖅᑕᐅᕝᕕᓐᓂ ᖃᐅᔨᒪᓛᖅᑐᑦ ᐱᓕᒻᒪᑦᓴᐃᓂᕐᒧᑦ ᐱᓕᕆᐊᑦᓴᐅᑉ 8-ᓂᒃ 

ᐱᓇᓱᐊᕈᓯᕐᓂᒃ ᑐᕌᖓᑎᑕᐅᓚᐅᖅᑐᑦ ᐃᓕᓐᓂᐊᕐᓂᕐᒥᑦ ᐊᒻᒪ ᐱᓕᒻᒪᑦᓴᐃᓂᕐᒥᑦ ᐊᑑᑎᖃᑦᓯᐊᖅᑐᒃᑯᑦ 

ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ ᐋᖅᑭᑦᓱᖅᓯᒪᔪᒥᑦ. ᐃᓕᓐᓂᐊᕈᑎᑦᓴᑦ ᐃᓚᖃᓚᐅᖅᑐᑦ 

ᑎᒥᒥᑦ ᑐᑭᓯᓂᕐᒥᑦ, ᐊᐱᖅᓱᖃᑦᑕᕐᓂᕐᒥᑦ ᐊᑑᑎᖃᖅᑐᓂᑦ ᐊᐱᖅᑯᑎᓂᑦ, ᓈᓚᑦᓯᐊᕐᓂᕐᒥᑦ, ᐱᓕᕆᖃᑎᖃᑦᓯᐊᕐᓂᕐᒥᑦ, 

ᐊᒻᒪ ᑐᓴᐅᒪᔪᓕᕆᔾᔪᑎᓄᑦ ᖃᓄᖅᑑᕐᓂᕐᒥᑦ. ᐸᕐᓇᓯᒪᔪᑦ ᑕᑯᒋᐊᖅᑕᐅᒃᑲᓐᓂᕐᓗᑎᑦ ᐃᓕᓐᓂᐊᕈᑎᑦᓴᑦ ᐃᓗᓕᖏᑦ 

ᐃᓚᓯᒋᐊᕐᓗᑎᑦ ᓲᕐᓗ ᑐᓴᐅᒪᔪᓕᕆᔾᔪᑎᓂᑦ. 

ᐱᒋᐊᙵᕐᓂᖓᓂ 2025-ᒥᑦ, ᐃᓕᒍᑕᐅᔪᒥᑦ ᐃᓚᓯᓚᐅᖅᑐᑦ ᑐᕌᒐᖃᓪᓗᐊᑕᖅᑐᒥᑦ ᐃᓂᖅᑎᕆᓂᕐᒨᖓᔪᓂᑦ, 

ᐅᓐᓂᕐᓗᑦᑐᓂᑦ, ᐊᔪᐃᓐᓇᕆᐊᖅᑐᓄᑦ, ᐱᔨᑦᓯᕋᖅᑕᐅᔪᑦ ᐱᔪᓐᓇᐅᑎᖏᓐᓄᑦ, ᐊᒻᒪ ᐊᑐᕐᓂᕐᒥᑦ ᓴᐃᓕᑎᑦᓯᓂᕐᒧᑦ 

ᐃᓂᒋᔭᐅᔪᓂᑦ. ᑖᓐᓇ ᐃᓕᓐᓂᐊᕈᑎ ᑐᕌᖓᓂᖃᖅᑐᖅ ᓈᒻᒪᑦᑐᓂᑦ ᑐᑭᒧᐊᕈᑎᓂᑦ, ᐱᔨᑦᓯᕋᖅᑕᐅᔪᓂᑦ 

ᐱᓕᕆᑦᓯᐊᕐᓂᕐᒧᑦ ᒪᓕᒐᕐᓂᒃ, ᐊᒻᒪ ᐱᓕᕆᔾᔪᓯᑦᓯᐊᕙᐅᓛᓂᑦ ᐊᐅᓚᑦᓯᓂᕐᒥᑦ ᐱᔨᑦᓯᕋᖅᑕᐅᔪᑦ ᐃᓕᖅᑯᓯᖏᓐᓂᒃ. 

ᐃᓚᒋᐊᒃᑲᓐᓂᕐᓗᒍ, ᐃᓕᓐᓂᐊᕈᑎᐅᔪᖅ ᐊᑐᖃᓯᐅᑎᓯᒪᔪᖅ ᐊᑕᐅᓯᕐᒥᑦ ᐅᓪᓗᒃᑲᓐᓂᕐᒥᑦ ᐃᓛᒃᑰᖓᔪᓂᑦ 

ᐊᐅᓚᑦᓯᓂᕐᒥᑦ ᐱᓕᒻᒪᑦᓴᐃᓂᕐᒥᑦ ᐊᑕᐅᓯᕐᒥᓪᓗ ᐅᓪᓗᕐᒥᑦ ᐃᓄᐃᑦ ᐊᔪᕈᓃᖅᓴᑎᑦᓯᓂᕐᒥᑦ ᐊᒻᒪ ᐃᓕᖅᑯᓯᓕᕆᓂᕐᒧᑦ 

ᐱᓕᒻᒪᑦᓴᐃᓂᕐᒥᑦ ᑐᑭᓯᐅᒪᓂᖅᓴᐅᓂᐊᕐᒪᑕ ᐃᓄᐃᑦ ᐃᓕᖅᑯᓯᖓᓂ, ᐱᒋᐊᕈᑕᐅᓚᐅᖅᓯᒪᔪᖅ ᓯᕗᓪᓕᖅᐹᒥᑦ 

ᐃᓕᓐᓂᐊᖃᑎᒌᑦᑐᓂᑦ 2025-ᒥᑦ. 

ᓯᕗᒧᑦ ᑕᑯᒋᐊᕐᓂᕐᒥᑦ, ᐱᓕᒻᒪᑦᓴᐃᔪᓕᕆᔩᑦ ᑕᖅᑭᑕᒫᑦ ᑲᑎᒪᖃᑎᖃᖃᑦᑕᓛᖅᑐᑦ ᐃᑲᔪᖅᑕᐅᕝᕖᑦ ᐊᐅᓚᑦᓯᔨᖏᓐᓂᒃ 

ᓇᓗᓇᐃᖅᓯᒐᓱᐊᕐᓗᑎᒃ ᐊᒥᒐᕆᔭᐅᔪᓂᑦ, ᖃᐅᔨᓴᕐᓗᑎᒃ ᐊᑐᖅᑕᐅᕙᓪᓕᐊᔪᓂᑦ, ᐊᒻᒪ ᖃᐅᔨᒪᑦᓯᐊᕆᐊᕐᓂᕐᒥᑦ 

ᐱᓕᒻᒪᑦᓴᐃᓂᖅ ᑐᑭᒧᐊᖃᑎᖃᕐᓗᓂ ᐃᖅᑲᓇᐃᔭᖅᑎᓂᑦ ᐊᒻᒪ ᐊᐅᓚᑦᓯᓂᕐᒧᑦ ᐱᔭᐅᔭᕆᐊᓕᓐᓂᒃ. 

ᑕᐅᑐᓐᓂᖅᓴᐅᓛᖅᑐᑦ ᐱᐅᓯᕚᓪᓕᖅᑎᑦᓯᓂᕐᒥᑦ ᐅᐊᑦᓯᓂᕐᒥᑦ ᐊᒻᒪ ᐱᔨᑦᓯᕋᖅᑕᐅᔪᓂᑦ ᐱᓕᕆᖃᑎᖃᕐᓂᕐᒥᑦ ᓄᑖᓂᑦ 

ᐱᓕᒻᒪᑦᓴᐅᑎᒃᑯᑦ ᓲᕐᓗ ᐱᕕᖃᖅᑎᑦᓯᓂᕐᒥᑦ ᐱᓕᒻᒪᑦᓴᐃᔩᑦ ᖃᓄᐃᓕᐅᕐᓂᖅᓴᐅᓗᑎᒃ ᐱᓕᕆᕝᕕᐅᔪᒥᑦ 

ᐱᓕᒻᒪᑦᓴᖅᑎᓪᓗᒋᑦ (ᐃᖅᑲᓇᐃᔭᖃᑎᖃᕐᓗᑎᒃ). ᑐᕌᒐᕆᔭᐅᒐᔭᖅᑐᖅ ᐱᓕᒻᒪᑦᓴᐃᓕᕆᔩᑦ ᐆᑦᑑᑎᖃᕐᓗᑎᒃ 

ᐃᓕᓐᓂᐊᕐᕕᐊᕈᓯᕐᒥᑦ ᐃᓕᓐᓂᐊᖅᑕᐅᔪᓂᑦ ᐱᓕᕆᕝᕕᐅᓪᓚᕆᑦᑐᒥᑦ. 

ᐃᓚᒋᐊᒃᑲᓐᓂᕐᓗᒍ ᑎᒍᔭᐅᓯᒪᔪᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᐊᒻᒪ ᐱᕙᓪᓕᐊᑎᑦᓯᓂᕐᒧᑦ 

ᓇᓗᓇᐃᖅᓯᒪᔪᓂᑦ ᖁᓛᓂ, ᓄᓇᕗᒻᒥ ᑎᒍᔭᐅᒪᔪᓕᕆᔨᒃᑯᑦ ᐋᖅᑭᑦᓱᐃᓯᒪᔪᑦ ᐊᒻᒪ ᐊᑐᓕᖅᑎᑦᓯᓯᒪᔪᑦ ᐱᓕᒻᒪᑦᓴᐃᓂᕐᒥᑦ 

ᑎᒍᔭᐅᓯᒪᔪᓕᕆᓂᕐᒧᑦ ᑐᐊᕕᕐᓇᖅᑐᓕᕆᓂᕐᒧᑦ ᐱᓕᕆᔨᓄᑦ (CERT), ᓂᕿᓂᑦ ᑲᒪᑦᓯᐊᕐᓂᕐᒧᑦ ᐱᓕᒻᒪᑦᓴᐃᓂᕐᒥᑦ, 

ᐸᕐᓇᐃᓂᕐᒥᓪᓗ ᐊᔪᙱᓐᓂᐅᔪᓂᑦ ᐊᐅᓚᑦᓯᓂᕐᒥᑦ ᐊᒻᒪ ᑲᔪᓯᓂᖃᑦᓯᐊᕐᓂᕐᒧᑦ ᐸᕐᓇᐃᓂᕐᒥᑦ. 

ᐃᖅᑲᓇᐃᔭᕐᕕᖕᒥ ᖃᓄᐃᙱᑦᑎᐊᕐᓂᖅ 

ᐱᒋᐊᕐᓗᓂ ᔮᓐᓄᐊᓕ 2023-ᒥᑦ, ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐱᓕᕆᐊᖃᖅᓯᒪᔪᑦ ᐃᖅᑲᓇᐃᔭᖅᑏᑦ 

ᖃᓄᐃᙱᑦᓯᐊᕆᐊᖁᓪᓗᒋᑦ ᐃᓚᒋᔭᐅᓕᖅᑎᓪᓗᒍ ᐊᑕᐅᓯᐅᓪᓗᓂ 8-ᓂᒃ ᓯᕗᓪᓕᐅᔾᔭᐅᔭᕆᐊᓕᓐᓂᒃ 

ᐅᐸᓗᖓᐃᔭᖅᓯᒪᓂᒃᑯᑦ ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ. 

ᑎᒍᔭᐅᓯᒪᔪᓕᕆᓂᕐᒧᑦ-ᑐᕌᖓᔪᒥᑦ ᑳᓐᑐᓛᒃᑕᐅᓯᒪᔪᓂᑦ ᐃᓅᓯᓕᕆᓂᕐᒧᑦ ᐱᔨᑦᓯᕋᐅᑎᒥᑦ ᐊᑐᖅᑕᐅᓯᒪᔪᖅ ᑖᒃᑯᓄᖓ 

ᐅᑭᐅᖅᑕᖅᑐᒥ ᐃᓅᓯᓕᕆᓂᕐᒧᑦ ᐊᒻᒪ ᒪᒥᓴᐃᓂᕐᒧᑦ ᐱᔨᑦᑎᕋᖅᑏᑦ (NCTS) ᐊᕐᕌᒍᓂᑦ ᐊᑐᕋᑖᖅᑕᑦᑎᓐᓂᒃ. ᑖᓐᓇ 

ᐱᔨᑦᓯᕋᐅᑎ ᐊᑐᐃᓐᓇᐅᑎᑦᓯᓲᖅ ᑭᓪᓕᖃᙱᑦᑐᒥᑦ ᐊᑕᐅᓯᐅᓈᕐᓗᑎᒃ ᑲᙳᓇᖅᑐᒃᑯᑦ ᐃᑲᔪᖅᓱᖅᑕᐅᓂᕐᒥᑦ 

ᑭᓇᑐᐃᓐᓇᕐᒧᑦ ᐃᖅᑲᓇᐃᔭᖅᑎᒧᑦ, ᐊᑭᖃᙱᑦᑐᖅ ᐊᒻᒪ ᐊᑐᐃᓐᓇᐅᔪᖅ ᐅᖄᓚᐅᑎᒃᑯᑦ ᐅᕝᕙᓘᓐᓃᑦ 

ᐊᔾᔨᓕᐅᕆᓂᒃᑯᑦ, ᐅᐸᒍᑎᓗᓂᓘᓐᓃᑦ ᑖᒃᑯᐊ ᐅᑭᐅᖅᑕᖅᑐᒥ ᐃᓅᓯᓕᕆᓂᕐᒧᑦ ᐊᒻᒪ ᒪᒥᓴᐃᓂᕐᒧᑦ ᐱᔨᑦᑎᕋᖅᑏᑦ 

ᐱᓕᕆᕝᕕᒻᒦᑎᓪᓗᒋᑦ. ᐃᓄᑭᓪᓗᑎ ᑲᑎᙵᔪᒥᑦ ᐊᑐᐃᓐᓇᐅᒻᒥᔪᑦ ᐅᑭᐅᖅᑕᖅᑐᒥ ᐃᓅᓯᓕᕆᓂᕐᒧᑦ ᐊᒻᒪ ᒪᒥᓴᐃᓂᕐᒧᑦ 

ᐱᔨᑦᑎᕋᖅᑏᑦ ᖃᓄᐃᓕᐅᕐᔪᐊᖅᑐᖃᓚᐅᖅᑎᓪᓗᒍ. ᐊᒻᒪᓗᑦᑕᐅᖅ, ᐱᔨᑦᓯᕋᐅᑎ ᐊᑐᐃᓐᓇᐅᑎᑦᓯᓲᖅ ᐊᑕᖏᐅᒪᔪᒥᑦ 

ᖃᓄᐃᙱᑦᓯᐊᕐᓂᕐᒧᑦ ᐃᑲᔫᑎᑦᓴᓂᑦ ᓲᕐᓗ ᑕᖅᑭᑕᒫᑦ ᒪᕐᕈᐃᖅᓱᕐᓗᑎᒃ ᐃᓱᒪᓕᕆᓂᕐᒧᑦ ᐃᑲᔫᑎᑦᓴᓂᑦ, ᑕᖅᑭᑕᒫᑦ 

ᖃᕋᓴᐅᔭᒃᑯᑦ ᑲᑎᓐᓂᐅᔪᓂᑦ, ᐊᓯᖏᓐᓂᓪᓗ ᑕᑯᑦᓴᐅᑎᑦᓯᓂᕐᒥᑦ. 

ᐱᒋᐊᙵᕐᓂᖓᓂ 2024-ᒥᑦ, ᖃᓄᐃᙱᑦᓯᐊᕐᓂᕐᒧᑦ ᑲᑎᒪᔨᕋᓛᓂᑦ ᐋᖅᑭᑦᓱᐃᓚᐅᖅᑐᑦ ᐊᑕᖏᖅᑐᓂᑦ ᓄᓇᕗᒻᒥ 

ᑎᒍᔭᐅᓯᒪᔪᓕᕆᓂᕐᒧᑦ ᐃᑲᔪᖅᑕᐅᕝᕕᖏᓐᓂᒃ/ᐱᓕᕆᕝᕕᖏᓐᓂᒃ, ᐊᑕᖏᖅᑐᑎᒃ ᓯᕗᓕᖅᑎᖃᖅᓱᑎᒃ 

ᖃᓄᐃᙱᑦᓯᐊᖅᑐᓕᕆᔨᒥᑦ ᐊᒻᒪ ᑲᑎᒪᔨᕋᓛᓄᑦ ᓯᕗᓕᖅᑎᖃᖅᓱᑎᒃ. ᐃᓚᒋᐊᒃᑲᓐᓂᕐᓗᒍ ᐋᖅᑭᑦᓱᐃᓂᕐᒥᑦ 

ᐃᓅᖃᑎᒌᓐᓂᕐᒧᑦ ᑲᑎᓐᓂᐅᔪᓂᑦ ᐃᖅᑲᓇᐃᔭᖅᑎᓄᑦ, ᖃᓄᐃᙱᑦᓯᐊᕐᓂᕐᒧᑦ ᑲᑎᒪᔨᕋᓛᑦ ᖃᓄᐃᓕᐅᕆᐊᕈᓐᓇᖅᑐᑦ 

ᐊᓂᒍᐃᑎᑦᓯᓂᕐᒥᑦ ᐃᖅᑲᓇᐃᔭᖅᑏᑦ ᐃᓱᒫᓘᑎᒋᔭᖏᓐᓂᒃ. ᖃᓄᐃᙱᑦᓯᐊᕐᓂᕐᒧᑦ ᐊᑕᖏᐅᒪᓂᕐᒧᑦ ᑲᑎᒪᔨᕋᓛᓂᑦ 

ᓴᖅᑭᑕᐅᓚᐅᕐᒥᒧᑦ ᐃᓚᖃᖅᓱᓂ ᑭᒡᒐᖅᑐᐃᔨᓂᑦ ᐊᖓᔪᖅᑳᖃᕐᕕᒻᒥᑦ ᐊᒻᒪ ᐊᑐᓂ ᓄᓇᓕᓐᓂ ᑲᑎᒪᔨᕋᓛᓂᑦ. 

ᓇᓗᓇᐃᖅᓯᓂᐊᕐᓗᑎᒃ ᐊᒻᒪ ᑲᒪᒋᔭᖃᕐᓂᕐᒥᑦ ᐃᓚᖏᓐᓂᒃ ᐃᖅᑲᓇᐃᔭᕐᕕᒻᒥᑦ ᐃᓱᒫᓗᒋᔭᐅᔪᓂᑦ, ᐃᖅᑲᓇᐃᔭᕐᕕᓐᓂᒃ 

ᖃᐅᔨᓴᕐᓂᖃᖅᓯᒪᔪᑦ ᑖᒃᑯᓂᖓ ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐃᓂᖏᓐᓂᒃ, ᐱᒋᐊᓚᐅᖅᑐᑦ ᐱᒋᐊᙵᕐᓂᖓᓂ 

2023: ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ, ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ, ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ, ᓄᓇᓕᓐᓂ 

ᐋᖅᑭᒋᐊᕐᕕᓕᕆᔨᒃᑯᑦ ᐊᒻᒪ ᓄᓇᓕᓐᓂ ᐋᖅᑭᒋᐊᖅᓯᕕᓕᕆᔨᒃᑯᑦ ᐊᒻᒪ ᖁᕐᓗᖅᑑᖅ ᐃᓚᕗᑦ. ᐊᒥᐊᒃᑯᖏᑦ ᐃᓂᒋᔭᐅᒧᑦ 

(ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ, ᐱᓕᒻᒪᑦᓴᐃᕕᒃ, ᐊᖓᔪᖅᑳᖃᕐᕕᒃ ᐊᒻᒪ ᑲᑎᑕᐅᓯᒪᔪᑦ ᓄᓇᕗᒻᒥ ᐊᕐᓇᓄᑦ 

ᐃᑲᔪᖅᑕᐅᕝᕕᒃ/ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ) ᖃᐅᔨᓴᖅᑕᐅᓛᖅᑐᑦ ᑕᐃᑲᓂ 2025-26-ᒥᑦ. 

ᐱᔨᑦᓯᕋᖅᑕᐅᔪᓂᑦ ᐊᐅᓚᑦᓯᓂᕐᒥᑦ 

ᐃᓯᖅᑎᑕᐅᔪᑦ ᐃᑲᔪᖅᑕᐅᕝᕕᓐᓄᑦ 

ᑖᓐᓇ ᓇᓗᓇᐃᔭᐅᑎ ᑕᑯᑦᓴᐅᑎᑦᓯᔪᖅ ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᐃᓯᖅᓯᒪᔪᑦ ᐊᑐᓂ ᒪᑐᓯᒪᔪᒥᑦ-

ᐃᑲᔪᖅᑕᐅᕝᕕᓐᓄᑦ ᐊᕐᕌᒍᓄᑦ ᑎᓴᒪᓄᑦ. 

ᖃᐅᔨᒪᒋᑦ: ᐊᒥᓱᕈᕆᐊᓪᓚᕆᓚᐅᖅᑐᑦ ᐊᒥᓲᓂᕆᔭᖏᑦ ᐱᔨᑦᓯᕋᖅᑕᐅᔪᑦ ᑕᐃᑲᓂ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᖓᓂ 2022-ᒥᑦ. ᑕᐃᑦᓱᒪᓂ, ᐱᑐᖃᐅᓗᐊᓕᖅᑐᖅ ᐊᒻᒪ ᐃᓄᖃᙱᓐᓂᖅᑕᐅᒍᓐᓇᖅᑐᖅ 

ᕿᑭᖅᑖᓗᒻᒥ ᐃᑲᔪᖅᑕᐅᕝᕕᒃ (BCC) ᐃᓇᖏᖅᑕᐅᓚᐅᖅᑐᖅ ᓄᑖᕐᒧᑦ ᐊᖏᓂᖅᓴᒧᓪᓗ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒻᒧᑦ. ᑕᒪᓐᓇ ᐱᕕᖃᖅᑎᑦᓯᓚᐅᖅᑐᖅ ᐃᓄᐃᑦ ᐱᔨᑦᓯᕋᖅᑕᐅᔪᑦ/ᑎᒍᔭᐅᓯᒪᔪᑦ ᐅᑎᕈᓐᓇᕐᓗᑎᒃ 

ᑎᒍᔭᐅᓯᒪᓂᕐᒥᑦ ᐃᑲᔪᖅᑕᐅᕝᕕᓐᓂᑦ ᓄᓇᕗᑦ ᓯᓚᑖᓃᑦᑐᓂᑦ. 

ᒪᑐᓯᒪᔪᖅ-ᐃᑲᔪᖅᑕᐃᕝᕕᒃ 
ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᐃᓯᖅᑎᑕᐅᔪᑦ 

2024 2023 2022 2021 

ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒃ/ᕿᑭᖅᑖᓗᒻᒥ 

ᐃᑲᔪᖅᑕᐅᕝᕕᒃ 

352 329 360 124 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ 50 54 46 69 

ᓄᓇᕗᒻᒥ ᐊᕐᓇᓄᑦ 

ᐃᑲᔪᖅᑕᐅᕝᕕᒃ 
31 40 27 25 

ᐅᑭᐅᑭᑦᑐᓄᑦ ᐃᑲᔪᖅᑕᐅᕝᕕᒃ 7 5 5 7 

 440 428 438 225 

 

ᑖᓐᓇ ᓇᓗᓇᐃᔭᐅᑎ ᑕᑯᑦᓴᐅᑎᑦᓯᔪᖅ ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᓄᑦᑎᖅᑎᑕᐅᔪᑦ ᒪᑐᓯᒪᔪᒥᑦ-ᐋᖅᑭᒋᐊᕐᕕᓐᓄᑦ 

ᐊᑐᓂ ᒪᑐᐃᖓᔪᒧᑦ-ᐋᖅᑭᒋᐊᕐᕕᒻᒧᑦ (ᐊᓂᒋᐊᑭᓪᓕᔪᓄᑦ ᐃᓪᓗᒋᔭᐅᔪᖅ ᐊᒻᒪ ᓄᓇᓕᕋᓛᒥᑦ ᐊᐅᓪᓛᕐᕕᒻᒥᑦ) 

ᐃᓂᒋᔭᐅᔪᒥᑦ ᐊᕐᕌᒍᓄᑦ ᑎᓴᒪᓄᑦ. 

ᒪᑐᐃᖓᔪᒥᑦ-ᑎᒍᔭᐅᒪᔪᓄᑦ 
ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᐊᓯᐊᓅᖅᑕᐅᔪᑦ 

2024 2023 2022 2021 

ᐅᑕᖅᑭᕕᒃ ᓄᓇᓕᓐᓂ 

ᐃᓂᒋᔭᐅᕙᑦᑐᖅ 
21 27 22 20 

ᖁᕐᓗᖅᑑᖅ ᐃᓚᕗᑦ 9 10 13 18 

ᖃᒪᓂ'ᑐᐊᕐᒥᑦ ᓄᓇᓕᕋᓛᖅ 

ᐊᐅᓪᓛᒃᕕᒃ 
8 8 2 3 

 38 45 37 41 

ᑎᒍᔭᐅᓯᒪᔪᑦ ᖃᓄᐃᓕᖓᓂᖏᑦ 

ᑖᓐᓇ ᓇᓗᓇᐃᔭᐅᑎ ᑕᑯᑦᓴᐅᑎᑦᓯᔪᖅ ᖃᑦᓯᖓᓃᐸᓗᒻᒪᖔᑦ ᐱᔨᑦᓯᕋᖅᑕᐅᔪᑦ ᐋᖅᑭᒋᐊᕐᕕᑦ ᐊᑐᓂ ᐋᖅᑭᒋᐊᕐᕕᒻᒥᑦ, 

ᐊᕕᑦᑐᖅᓯᒪᔪᑦ ᑕᐃᒪᐃᑦᑑᓐᓂᕐᒪᖔᑦ ᐃᖅᑲᖅᑐᖅᑕᐅᓯᒪᔪᑦ ᐅᕝᕙᓘᓐᓃᑦ ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᔪᑦ. 

ᖃᐅᔨᒪᒋᑦ: ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᔪᑦ ᑖᒃᑯᐊᓗ ᐃᖅᑲᖅᑐᖅᑕᐅᓯᒪᔪᑦ ᐊᒥᓲᓂᖏᑦ 2024-ᒥᑦ 71 

ᐳᓴᓐᑎᐅᓚᐅᖅᑐᖅ, ᐊᔾᔨᒋᔭᖓ ᐊᓯᖏᓐᓄᑦ ᑲᓇᑕᒥ ᐊᕕᑦᑐᖅᓯᒪᓂᐅᔪᓂᑦ.  

ᑎᒍᔭᐅᒪᕕᒃ 

ᐃᑲᔪᖅᑕᐅᕝᕕᒃ 

ᐊᑯᓐᓂᖅᓱᖅᑐᑦ ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᑎᒍᔭᐅᓯᒪᔪᑦ 

2024 2023 2022 2021 

ᐃᖅᑲᖅᑐᖅᑕᐅᓯᒪᔪᑦ 
ᐃᖅᑲᖅᑐᖅᑕᐅᕕᑦᓴᒥᓂᒃ 

ᐅᑕᖅᑭᔪᑦ 
ᐃᖅᑲᖅᑐᖅᑕᐅᓯᒪᔪᑦ 

ᐃᖅᑲᖅᑐᖅᑕᐅᕕᑦᓴᒥᓂᒃ 

ᐅᑕᖅᑭᔪᑦ 
ᐃᖅᑲᖅᑐᖅᑕᐅᓯᒪᔪᑦ 

ᐃᖅᑲᖅᑐᖅᑕᐅᕕᑦᓴᒥᓂᒃ 

ᐅᑕᖅᑭᔪᑦ 
ᐃᖅᑲᖅᑐᖅᑕᐅᓯᒪᔪᑦ 

ᐃᖅᑲᖅᑐᖅᑕᐅᕕᑦᓴᒥᓂᒃ 

ᐅᑕᖅᑭᔪᑦ 

ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒃ 
19 71 16 68 15 79 12 65 

ᑲᖏᖅᖠᓂᕐᒥ 

ᐃᑲᔪᖅᑕᐅᕝᕕᒃ 
7 11 8 11 5 18 9 23 

ᓄᓇᕗᒻᒥ 

ᐊᕐᓇᓄᑦ 

ᐃᑲᔪᖅᑕᐅᕝᕕᒃ 

1 3 1 3 1 3 1 4 

ᐅᑭᐅᑭᑦᑐᓄᑦ 

ᐃᑲᔪᖅᑕᐅᕝᕕᒃ 
0 1 1 1 0 2 1 1 

ᐅᑕᖅᑭᕕᒃ 

ᓄᓇᓕᓐᓂ 

ᐃᓂᒋᔭᐅᕙᑦᑐᖅ 

4 0 8 0 7 0 4 0 

ᖁᕐᓗᖅᑑᖅ 

ᐃᓚᕗᑦ 
4 0 4 0 4 0 3 0 

 35 86 38 83 32 102 30 93 

 121 121 134 123 

 

ᑎᒍᔭᐅᒃᑲᓐᓂᖃᑦᑕᖅᑐᓄᑦ ᖃᓄᐃᓕᖓᓂᖏᑦ 

ᑎᒍᔭᐅᒃᑲᓐᓂᖃᑦᑕᖅᑐᑦ ᑲᒥᓴᐅᔪᑦ ᐱᕋᔭᓐᓂᐅᔪᓂᑦ ᐃᓄᒻᒧᑦ ᐃᖅᑲᖅᑐᖅᑕᐅᓯᒪᓚᐅᖅᑐᒧᑦ ᐃᖅᑲᖅᑐᐃᕕᒃᑯᓐᓄᑦ. 

ᑎᒍᔭᐅᒃᑲᓐᓂᖃᑦᑕᖅᑐᑦ ᐅᖃᐅᓯᕆᔭᐅᓂᖅᐹᖑᕙᑦᑐᖅ ᐊᕕᑦᑐᖅᓯᒪᓂᐅᔪᓂᑦ ᓄᓇᕐᔪᐊᓕᒫᒥᑦ ᑐᙵᕕᖃᖅᑐᖅ 

ᐱᕋᔭᒃᑲᓐᓂᓂᕐᒧᑦ ᓈᓴᐅᑎᖏᓐᓂᒃ ᐊᕐᕌᒎᒃ ᒪᕐᕉᒃ ᑐᖔᓂ ᐊᓂᑕᐅᓯᒪᓕᖅᑎᓪᓗᒋᑦ − ᑕᒪᓐᓇ ᐊᑐᖅᑕᐅᓲᖅ ᓄᓇᕗᒻᒥ 

ᑎᒍᔭᐅᓯᒪᔪᓕᕆᔨᒃᑯᓐᓄᑦ. ᐃᖅᑲᖅᑐᖅᑕᐅᕕᑦᓴᒥᓂᒃ ᐅᑕᖅᑭᔪᑦ ᑐᓂᔭᐅᔪᑦ ᑎᒍᔭᐅᓯᒪᓂᕐᒥᓂᒃ ᓈᒻᒪᑦᓯᒍᔾᔨᓂᕐᒥᑦ 

ᐸᓯᔭᑦᓴᐅᔪᑦ ᐃᖅᑲᖅᑐᐃᕕᒃᑯᑦ ᐊᒻᒪ ᐃᓂᑎᑕᐅᑦᓴᐅᑎᒋᔪᑦ ᐃᓚᓕᐅᑎᓯᒪᔪᑦ. 

ᐊᕐᕌᒍᓄᑦ ᒪᕐᕉᓐᓄᑦ ᑎᒍᔭᐅᒃᑲᓐᓂᖃᑦᑕᖅᑐᓄᑦ ᓈᓴᐅᑎᖏᑦ 2022-ᒥᑦ 2024-ᒧᑦ: 
• ᐊᖑᑏᑦ ᐃᓐᓇᐃᑦ – 51% 

• ᐊᖑᑏᑦ ᐅᑭᐅᑭᓗᐊᖅᑐᑦ − 0% 

• ᐊᕐᓇᐃᑦ ᐃᓐᓇᐃᑦ − 53% 

 

ᖃᐅᔨᒪᒋᑦ: ᓈᓴᐅᑏᑦ ᐊᑦᓯᑦᑐᒦᑦᑐᑦ ᐊᓯᔾᔩᕋᔭᖅᑐᑦ ᖃᐅᔨᔭᐅᓂᑰᒧᓂᑦ. 

ᐆᑦᑑᑎᒋᔭᐅᔪᖅ ᑖᑦᓱᒧᖓ ᐅᑭᐅᑭᓗᐊᖅᑐᒥᑦ 

ᐃᖅᑲᖅᑐᖅᑕᐅᔪᖃᓚᐅᙱᑦᑐᖅ 2022-ᒥᑦ, ᓈᓴᐅᑎᖃᖅᓱᓂ 0 ᐳᓴᓐᑎᒥᑦ. 

ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᖃᓄᐃᓕᖓᓂᖏᑦ 

ᑖᓐᓇ ᓇᓗᓇᐃᔭᐅᑎ ᑕᑯᑦᓴᐅᑎᑦᓯᔪᖅ ᖃᑦᓯᖓᓃᐸᓗᒻᒪᖔᑦ ᐱᔨᑦᓯᕋᖅᑕᐅᔪᑦ (ᐃᓐᓇᐃᑦ ᐊᒻᒪ ᐃᓅᓱᑦᑐᑦ) 

ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐊᑐᕋᑖᖅᑐᓂᑦ ᑎᓴᒪᓂᑦ ᐊᕐᕌᒍᓂᑦ, ᓄᓇᓕᑦᑎᒍᑦ. 

ᖃᐅᔨᒪᒋᑦ: ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ ᐊᒥᓲᙱᓐᓂᖅᓴᐅᓕᖅᓯᒪᔪᑦ ᐊᕐᕌᒍᓂᑦ 

ᐊᑐᖅᓯᒪᔪᓂᑦ − ᐊᑯᓐᓂᖅᓱᖅᑐᒥᑦ 725-ᓂᒃ 2021-ᒥᑦ 480-ᓄᑦ 2024-ᒥᑦ. ᐱᔾᔪᑎᖏᑦ ᑖᒃᑯᓄᖓ 

ᐊᒥᓲᙱᓐᓂᖅᓴᐅᓂᖏᑦ ᒫᓐᓇᐅᔪᖅ ᖃᐅᔨᔭᐅᒐᓱᐊᖅᑐᑦ. ᖃᑦᓯᐅᓂᖏᑦ ᐅᑭᐅᑭᓗᐊᖅᑐᑦ ᐱᔨᑦᓯᕋᖅᑕᐅᔪᑦ 

ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ ᐊᔾᔨᒋᐸᓗᑦᓯᒪᔭᖓ ᑕᐃᒪᙵᓂ 2021-ᒥᑦ, ᐊᑯᓐᓂᖅᓱᖅᑐᖅ 22 ᐊᕐᕌᒍᑕᒫᑦ. 

ᓄᓇᓕᐅᔪᖅ 

ᐊᑯᓐᓂᖅᓱᖅᑐᑦ ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ 

ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ 

2024 2023 2022 2021 

ᐃᒃᐱᐊᕐᔪᒃ 13 16 17 15 

ᐊᕐᕕᐊᑦ 12 19 24 37 

ᖃᒪᓂ'ᑐᐊᖅ 21 28 34 40 

ᐃᖃᓗᒃᑑᑦᑎᐊᖅ 26 24 38 39 

ᐃᒡᓗᓕᒑᕐᔪᒃ 2 2 5 6 

ᑲᖏᖅᑐᒑᐱᒃ 11 6 9 12 

ᓴᓪᓕᖅ 12 14 16 11 

ᐅᖅᓱᖅᑑᖅ 6 12 9 17 

ᐊᐅᓱᐃᑦᑐᖅ 1 4 5 5 

ᐃᒡᓗᓕᒃ 26 20 30 38 

ᐃᖃᓗᐃᑦ 78 81 94 105 

ᑭᒻᒥᕈᑦ 21 11 9 14 

ᑭᙵᐃᑦ 48 41 63 83 

ᑰᒑᕐᔪᒃ 1 4 7 7 

ᖁᕐᓗᖅᑐᖅ 28 31 47 37 

ᓇᐅᔮᑦ 5 5 4 10 

ᐸᓐᓂᖅᑑᖅ 22 19 28 36 

ᒥᑦᑎᒪᑕᓕᒃ 49 36 40 53 

ᕿᑭᖅᑕᕐᔪᐊᖅ 2 4 7 6 

ᑲᖏᖅᖠᓂᖅ 42 33 47 58 

ᖃᐅᓱᐃᑦᑐᖅ 4 3 4 3 

ᓴᓂᑭᓗᐊᖅ 14 14 22 30 

ᓴᓂᕋᔭᒃ 7 9 10 18 

ᖃᓪᓗᓈᓂᑦ (ᑲᒪᒋᔭᐅᖃᓯᐅᑎᓂᕐᒥᑦ) 7 6 7 8 

ᑕᓗᕐᔪᐊᖅ 17 22 22 28 

ᑎᑭᕋᕐᔪᐊᖅ 5 6 7 9 

ᑲᑎᑦᑐᒋᑦ ᐊᑯᓐᓂᖅᓱᖅᑐᑦ ᐊᕐᕌᒍᒧᑦ 480 470 605 725 

ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ 

ᐃᓯᖅᑎᑕᐅᑎᓪᓗᒋᑦ ᑎᒍᔭᐅᓯᒪᓂᕐᒧᑦ, ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᐱᓕᕆᖃᑎᖃᑦᓯᐊᓲᑦ 

ᐱᔨᑦᓯᕋᖅᑕᐅᔪᓂᑦ ᐋᖅᑭᑦᓱᐃᓂᕐᒥᑦ ᐊᑕᖏᐅᒪᔪᒥᑦ ᑲᒪᒋᔭᐅᓂᕐᒧᑦ ᐸᕐᓇᐅᑎᒥᑦ. ᑲᒪᒋᔭᐅᔪᓄᑦ ᐸᕐᓇᐅᑏᑦ 

ᐃᓛᒃᑰᖓᓲᑦ ᐊᑐᓂ ᐱᔨᑦᓯᕋᖅᑕᐅᔪᒧᑦ ᐊᒻᒪ ᑲᒪᒋᔭᖃᓲᖅ ᓇᐅᒃᑯᑦ ᐱᒍᒪᔭᖏᓐᓂᒃ, ᐱᒋᐊᖃᖅᑕᖏᓐᓂᑦ, ᐊᒻᒪ 

ᐋᖅᑭᒋᐊᕐᓂᕐᒥᑦ.  

ᑲᒪᒋᔭᐅᔪᓄᑦ ᐸᕐᓇᐃᓂᕐᒥᑦ ᐱᒋᐊᕈᑎᖃᓲᖅ ᐱᔨᑦᓯᕋᖅᑕᐅᔪᓂᑦ ᐱᔭᐅᔭᕆᐊᓕᓐᓂᑦ ᖃᐅᔨᓴᕐᓂᕐᒥᑦ ᐱᓕᕆᔩᑦ 

ᐊᐱᖅᓱᖅᑎᓪᓗᒋᑦ ᐱᔨᑦᓯᕋᖅᑕᐅᔪᓂᑦ ᐊᒻᒪ ᐊᐱᖅᓱᖃᑦᑕᕐᓗᑎᑦ ᖃᐅᔨᓇᓱᓪᓗᑎᑦ ᓴᙱᓂᕆᔭᐅᔪᓂᑦ, ᓇᐅᒃᑯᑦ 

ᐊᓯᔾᔨᕆᐊᖃᕐᒪᖔᑦ, ᐊᒻᒪ ᖃᐅᔨᓴᕐᓂᕐᒥᑦ ᖃᓄᐃᑦᑐᓂᑦ ᐱᓕᕆᐊᑦᓴᓂᑦ ᐱᕚᓪᓕᕈᑎᖃᕋᔭᕐᒪᖔᑦ ᐱᔨᑦᓯᕋᖅᑕᐅᔪᓄᑦ. 

ᐱᕙᓪᓕᐊᓂᖓ ᑲᒪᒋᔭᐅᔪᓂᑦ ᐸᕐᓇᐃᓂᕐᒥᑦ ᖃᐅᔨᓴᖅᑕᐅᓲᖅ ᑕᖅᑭᑕᒫᖓᔪᒃᑯᑦ. 

ᑲᒪᒋᔭᐅᔪᓂᑦ ᐸᕐᓇᐃᓂᕐᒥᑦ ᐃᓚᒋᔭᐅᓪᓗᐊᑕᖅᑐᖅ ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᖅᑯᓯᐅᓲᖑᒻᒪᑦ ᐱᔨᑦᓯᕋᖅᑕᐅᔪᒧᑦ 

ᐃᓯᖅᑎᑕᐅᑎᓪᓗᒍ ᐊᓂᑕᐅᓂᖓᓄᑦ, ᑐᕌᒐᖃᕐᓗᓂ ᐱᐅᓯᕚᓪᓕᖅᑎᑦᓯᓂᕐᒥᑦ ᐊᒻᒪ ᐱᕙᓪᓕᐊᑎᑦᓯᓂᕐᒥᑦ ᐃᑲᔫᑎᑦᓴᓂᑦ 

ᐊᒻᒪ ᐱᐅᔫᑎᓂᑦ ᐊᑐᖃᑦᑕᕐᓗᓂ, ᐋᖅᑭᑦᓯᓂᕐᒥᑦ ᐱᐅᙱᑦᑐᓂᑦ ᐃᓕᖅᑯᓯᕆᔭᐅᖃᑦᑕᖅᑐᓂᑦ. ᑐᕌᒐᕆᔭᐅᔪᖅ 

ᐱᔨᑦᓯᕋᖅᑕᐅᔪᑦ ᐅᑎᕈᓐᓇᕐᓗᑎᒃ ᓄᓇᓕᖏᓐᓄᑦ ᐃᑲᔫᑎᑦᓴᖃᑦᓯᐊᕐᓗᑎᑦ ᐊᒻᒪ ᐃᓅᓯᕐᒥᑦ ᑕᐅᑐᑦᓯᐊᓂᖅᓴᐅᓗᑎᒃ.  

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᑕᖏᐅᒪᔪᒥᑦ ᕿᒥᕐᕈᓂᖃᖅᑐᑦ ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ ᐱᓕᕆᔾᔪᓯᐅᔪᓂᑦ 

ᐃᑲᔪᖅᑕᐅᕝᕕᓕᒫᓂᑦ ᖃᐅᔨᒪᑦᓯᐊᕆᐊᕐᓂᕐᒥᑦ ᐊᔾᔨᒌᒃᑲᓗᐊᕐᒪᖔᑦ ᐊᒻᒪ ᐊᑑᑎᖃᑦᓯᐊᕐᓂᖅᓴᐅᖁᓪᓗᒋᑦ. ᑕᒪᓐᓇ 

ᐃᓚᖃᖅᑐᖅ ᓇᓗᓇᐃᖅᓯᓂᕐᒥᑦ ᐱᓕᕆᔾᔪᓯᑦᑎᐊᕙᐅᓛᓂᑦ ᐊᑐᓂ ᒪᑐᐃᖓᔪᒥᑦ-ᑎᒍᔭᐅᒪᔪᓄᑦ/ᐊᓂᒋᐊᑭᓪᓕᔪᓄᑦ 

ᐃᓪᓗᒋᔭᐅᔪᑦ (ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ, ᖁᕐᓗᖅᑑᖅ ᐃᓚᕗᑦ ᐊᒻᒪ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ 

ᐃᓄᒃᓱᒃ ᐃᓂᖓ), ᐊᒻᒪ ᐊᑐᖃᓯᐅᑎᓂᕐᒥᑦ ᑕᐃᒃᑯᓂᖓ ᐱᓕᕆᔾᔪᓯᑦᑎᐊᕙᐅᓛᓂᑦ ᐊᑕᖏᖅᑐᓂᑦ ᐱᖓᓱᓂᑦ 

ᐃᓂᒋᔭᐅᔪᓂᑦ ᐊᑐᕆᐊᖃᖅᑎᓪᓗᒋᑦ − ᓯᕗᒧᕈᑕᐅᓗᑎᒃ ᖁᕐᓗᖅᑑᖅ ᐃᓚᕗᑦ ᐊᒻᒪ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ 

ᐃᓄᒃᓱᒃ ᐃᓂᖓ ᒪᑐᐃᒃᑲᓐᓂᓛᕐᓂᖏᓐᓂᒃ 2025-26-ᒥᑦ. ᐊᒻᒪᓗᑦᑕᐃᖅ, ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ 

ᑕᑕᑎᕆᐊᓖᑦ ᐊᑐᓕᖅᑎᑕᐅᓯᒪᑦᓯᐊᖅᑐᑦ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒥᑦ ᐊᒻᒪ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒻᒥᑦ 

ᐋᖅᑭᒋᐊᖅᑕᐅᕙᓪᓕᐊᔪᑦ ᓴᖅᑭᑕᐅᓛᕐᓂᖏᓐᓄᑦ ᐃᑲᔪᖅᑕᐅᕝᕕᓕᒫᓂᑦ. 

ᐱᓕᕆᐊᖑᓂᐊᖅᑐᑦ 

ᐊᕐᕌᒍᓂᑦ ᐊᓂᒍᖅᓯᒪᔪᓂᑦ, ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᓯᔾᔩᓯᒪᕙᓪᓕᐊᔪᑦ "ᑎᒍᔭᐅᓯᒪᔪᓕᕆᔩᑦ" 

ᑖᒃᑯᐊᖑᖔᖅᑐᑦ "ᑲᒪᒋᔭᐅᔪᓕᕆᔩᑦ" ᐊᒻᒪ "ᐃᑲᔪᖅᓱᐃᓂᕐᒧᑦ ᐱᓕᕆᔩᑦ". ᑕᐃᒪᐃᒃᑲᓗᐊᖅᑎᓪᓗᒍ ᑎᒍᔭᐅᓯᒪᔪᓄᑦ 

ᐃᖅᑲᓇᐃᔭᖅᑏᑦ ᑲᒪᒋᔭᖃᖅᑎᓪᓗᒋᑦ ᒪᓕᒐᖃᖅᑎᑦᓯᓂᕐᒥᑦ ᐊᒻᒪ ᐊᑦᑕᕐᓇᖅᑕᐃᓕᒪᓂᕐᒧᑦ ᐊᒻᒪ ᐅᐊᑦᓯᔨᐅᓂᕐᒥᑦ 

ᐃᑲᔪᖅᑕᐅᕝᕕᓐᓂᑦ ᐊᒻᒪ ᓄᓇᓕᓐᓂᑦ ᓇᔪᖅᑕᖏᓐᓂᒃ, ᐱᓇᓱᐊᒐᖃᕐᒥᔪᑦ ᐃᑲᔪᕐᓂᕐᒥᑦ ᐱᔨᑦᓯᕋᖅᑕᐅᔪᓂᑦ 

ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ ᐊᒻᒪ ᑲᔪᓯᓂᖃᑦᓯᐊᖅᑐᒥᑦ ᓄᓇᓕᖏᓐᓄᑦ ᐅᑎᖃᑦᑕᕐᓗᑎᒃ. ᑕᒪᓐᓇ ᑕᐃᒪᐃᒍᑕᐅᓲᖅ 

ᐊᔾᔨᒌᙱᑦᑐᒃᑯᑦ ᐱᖅᑯᓯᑐᖃᒃᑯᑦ ᐊᒻᒪ ᐅᓪᓗᒥᓯᐅᑎᓂᑦ ᐱᓕᕆᐊᑦᓴᓂᑦ ᐊᑐᐃᓐᓇᐅᑎᑕᐅᔪᓂᑦ ᐱᔨᑦᓯᕋᖅᑕᐅᔪᓄᑦ, 

ᑐᕌᒐᖃᖅᑐᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐊᓐᓂᕆᔭᖏᓐᓂᒃ ᐊᒻᒪ ᐃᓕᖅᑯᓯᕐᒥᑦ, ᐃᓅᓯᕐᒧᑦ ᐊᔪᕈᓐᓃᖅᓴᐅᑏᑦ, 

ᐃᓕᓐᓂᐊᕐᓂᕐᒥᑦ, ᖃᓄᐃᙱᑦᓯᐊᕐᓂᕐᒥᑦ, ᐊᒻᒪ ᓱᕐᕋᕐᓇᖅᑐᓂᑦ ᐊᑐᖃᑦᑕᕐᓂᕐᒥᑦ/ᐅᐃᕆᓯᒪᓂᕐᒧᑦ ᐃᓅᓯᓕᕆᔭᐅᓂᕐᒥᑦ. 

ᓄᓇᕗᒻᒥ ᐃᑲᔪᖅᑕᐅᕝᕕᓕᒫᑦ ᓴᖅᑮᓲᑦ ᐊᒻᒪ ᐊᑐᓕᖅᑎᑦᓯᓲᑦ ᐱᓕᕆᐊᑦᓴᓂᑦ ᑐᕌᖓᔪᓂᑦ ᐊᑐᖅᑕᐅᓂᑰᔪᓂᑦ ᐊᒻᒪ 

ᐃᓕᖅᑯᓯᕐᒨᖓᓗᓂ ᐃᓄᓐᓄᑦ ᐱᔨᑦᓯᕋᖅᑕᐅᔪᓄᑦ. ᐃᓐᓇᐃᑦ ᐊᒻᒪ ᐃᓕᖅᑯᓯᕐᒧᑦ ᐅᖃᐅᔾᔪᐃᔩᑦ ᐱᖃᑕᐅᓲᑦ 

ᓇᓗᓇᐃᖅᓯᓂᕐᒥᑦ ᐱᔭᐅᔭᕆᐊᓕᓐᓂᒃ ᐊᒻᒪ ᐃᑲᔪᕐᓂᕐᒥᑦ ᐱᕙᓪᓕᐊᑎᑦᓯᓂᕐᒥᑦ ᐊᒻᒪ ᑲᔪᓯᑎᑦᓯᓂᕐᒥᑦ ᐱᓕᕆᐊᑦᓴᓂᑦ 

ᑐᕌᒐᖃᕐᓗᑎᒃ ᖃᐅᔨᑦᓯᐊᕆᐊᕐᓂᕐᒥᑦ ᐱᓕᕆᒍᒪᓂᖏᑦ ᐊᒻᒪ ᑐᑭᓯᐅᒪᓂᖏᓐᓂᒃ ᐱᔨᑦᓯᕋᐅᖅᑕᐅᔪᑦ ᐱᖃᑕᐅᔪᓂᑦ. 

ᑕᐃᒪᐃᒃᑲᓗᐊᖅᑎᓪᓗᒍ ᐊᒥᓱᑦ ᐱᓕᕆᐊᑦᓴᑦ ᐊᑐᐃᓐᓇᐅᑎᑕᐅᔪᑦ ᖃᓪᓗᓈᑎᑐᑦ ᑭᓯᐊᓂ, ᓈᒻᒪᑦᑐᒥᑦ 

ᐱᒍᒪᔪᖃᖅᑎᓪᓗᒍ ᐃᖅᑲᓇᐃᔭᖅᑏᑦ ᐱᓕᕆᐊᑦᓴᓂᑦ ᐱᓕᕆᖃᑦᑕᖅᑐᑦ ᐃᓄᒃᑐᑦ. 2024-25-ᒥᑦ, ᑖᒃᑯᐊ ᐃᓄᒃᑐᑦ 

ᐱᓕᕆᐊᑦᓴᐅᔪᑦ ᐃᓚᖃᓚᐅᖅᑐᑦ ᑖᒃᑯᓂᖓ ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP), 

ᖃᒪᓂ'ᑐᐊᕐᒥᑦ ᓄᓇᓕᕋᓛᖅ ᐊᐅᓪᓛᕐᕕᒃ, ᐃᓐᓇᕐᒧᑦ ᐃᓅᓯᓕᕆᔭᐅᓂᕐᒥᑦ, ᓄᓇᓕᒻᒥ ᓴᓇᔪᓕᕆᔩᑦ, ᐋᖅᑭᐅᒪᑎᑦᓯᓂᕐᒧᑦ 

ᓴᓇᔪᓕᕆᔩᑦ, ᐸᓚᐅᒐᕐᔨᐅᕐᓂᕐᒥᑦ, ᓴᓇᙳᐊᕐᓂᕐᒥᑦ ᐊᒻᒪ ᑎᑎᖅᑐᒐᐅᔭᕐᓂᕐᒥᑦ. 

ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖓ ᐊᔾᔨᖃᙱᑦᑐᖅ ᐱᓕᕆᐊᑦᓴᐅᔪᖅ ᑕᑯᒥᓇᒋᔭᐅᔪᖅ 

ᓄᓇᖃᖅᑳᖅᓯᒪᔪᓄᑦ ᐱᓕᕆᐊᑦᓴᓕᕆᓂᕐᒧᑦ ᐊᐅᓚᑦᓯᔨᓄᑦ ᐃᑲᔪᖅᑕᐅᕝᕕᓐᓂᑦ ᑲᓇᑕᓕᒫᒥᑦ. ᐃᖃᓗᓐᓂ ᐃᓄᐃᑦ 

ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᐅᑉ ᐃᖅᑲᓇᐃᔭᖅᑎᖏᑦ ᐱᓕᕆᖃᑎᖃᓲᑦ ᐊᖑᑎᓂᑦ ᐊᕐᓇᓂᓪᓗ 

ᐱᔨᑦᓯᕋᖅᑕᐅᔪᓂᑦ, ᐃᓚᒋᔭᐅᓪᓗᑎᒃ ᐅᑭᐅᑭᓗᐊᖅᑐᑦ ᐱᕋᔭᑦᓯᒪᔪᑦ, ᐃᓕᓐᓂᐊᖅᑎᑕᐅᓂᕐᒧᑦ ᐊᒻᒪ 

ᐊᔪᕈᓐᓃᒃᑲᓐᓂᓂᕐᒧᑦ ᐃᓕᖅᑯᓯᕐᒨᖓᔪᓂᑦ. ᑕᒪᓐᓇ ᐃᓚᖃᖅᑐᖅ ᓱᓇᒃᑯᑖᓕᐅᕐᓂᕐᒥᑦ ᓲᕐᓗ ᖃᒧᑏᒃ, ᐅᓗᐃᑦ, ᐅᓈᑦ, 

ᐊᒻᒪ ᐸᓇᐃᑦ; ᒥᖅᓱᕐᓂᕐᒥᑦ; ᐊᓐᓇᐅᒪᒍᓐᓇᖅᓯᓂᕐᒥᑦ ᓲᕐᓗ ᐃᓪᓗᕕᒐᓕᐅᓂᕐᓂᕐᒥᑦ ᐊᒻᒪ ᐊᐳᑎᒧᑦ ᓴᐳᔾᔨᔭᐅᓂᕐᒥᑦ, 

ᐅᓪᓕᒥᓯᐅᑏᑦ ᐊᒻᒪ ᐃᓄᐃᑦ ᐱᖅᑯᓯᖓᑎᒍᑦ ᓅᓯᒪᓂᕐᒥᑦ, ᐆᒪᔪᕋᓱᐊᕐᓂᕐᒥᑦ, ᐊᒻᒪ ᐊᒥᕈᔪᓐᓂᒃ ᕿᓯᕐᓂᓪᓗ 

ᐊᑐᖃᑦᑕᕐᓂᕐᒥᑦ; ᐊᒻᒪ ᐃᓅᓯᕐᒧᑦ ᐊᔪᕈᓐᓃᖅᓴᕐᓂᕐᒧᑦ, ᐃᓚᒌᓐᓂᕐᒥᑦ ᕿᑐᕐᖓᖃᐅᓯᓂᕐᒧᑦ.  

ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ ᐊᑐᐃᓐᓇᐅᔪᖅ ᐊᑕᖏᖅᑐᓂᑦ ᐋᖅᑭᒋᐊᕐᕕᓐᓂᑦ. 

ᐃᖃᓗᓐᓂ ᐃᑲᔪᖅᑕᐅᕝᕕᓐᓄᑦ, ᐱᓕᕆᐊᑦᓴᐅᔪᖅ ᐃᓚᖃᓚᐅᖅᑐᖅ ᐃᓕᓐᓂᐊᕐᕕᐊᕈᓯᕐᒥᑦ ᐃᓕᓐᓂᐊᖅᑎᑕᐅᓂᕐᒥᑦ, 

ᓄᓇᒧᓪᓗ ᓅᖃᑦᑕᕐᓂᕐᒥᑦ ᖃᒧᑕᐅᔭᒃᑯᑦ ᐅᒥᐊᒃᑯᓪᓗ. 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ ᐊᒻᒪ ᖁᕐᓗᖅᑑᖅ ᐃᓚᕗᑦ ᐊᑐᐃᓐᓇᐅᑎᑦᓯᓲᑦ ᓇᒻᒥᓂᖅ ᐋᖅᑭᑦᓯᒪᔭᒥᓂᒃ ᐃᓄᐃᑦ 

ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᓂᑦ, ᑭᓯᐊᓂ ᒫᓐᓇᐅᔪᒥᑦ ᐃᓕᓐᓂᐊᕐᕕᐊᕈᓯᕐᒥᑦ 

ᐃᓕᓐᓂᐊᖅᑎᑦᓯᖃᑦᑕᖏᑦᑐᑦ. ᐱᓕᕆᐊᑦᓴᖏᑦ ᐃᓐᓇᕐᓂᑦ ᐊᑐᖃᑦᑕᖅᑐᑦ ᓄᓇᓕᐅᔪᒥᑦ ᐱᖅᑯᓯᑐᖃᒃᑯᑦ 

ᐊᔪᕈᓐᓃᖅᓴᓂᕐᒧᑦ ᐊᒻᒪ ᒥᖅᓱᕐᓂᕐᒧᑦ ᐱᓕᕆᐊᑦᓴᓄᑦ. 

2024-ᒥᑦ, ᖃᒪᓂ'ᑐᐊᕐᒥᑦ ᓄᓇᓕᕋᓛᖅ ᐊᐅᓪᓛᒃᕕᒃ 8-ᓂᒃ ᐱᔨᑦᓯᕋᓚᐅᖅᑐᑦ ᑕᐃᑲᙵᑦ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒻᒥᑦ ᐊᒻᒪ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒻᒥ ᑎᒍᔭᐅᓯᒪᓚᐅᖅᑐᓂᑦ 1/6 ᑲᑎᓪᓗᒍ 

ᑎᒍᔭᐅᓯᒪᓂᕆᒋᐊᖃᖅᑕᖏᓐᓂᒃ. ᓄᓇᓕᕋᓛᒥᑦ ᐊᐅᓪᓛᕐᕕᓐᓂᑦ ᐊᐅᓚᑦᓯᔩᑦ ᐊᑐᐃᓐᓇᐅᑎᑦᓯᓲᑦ ᐃᓅᓯᓕᕆᓂᕐᒥᑦ 

ᐊᔾᔨᒌᙱᑦᑐᓂᓪᓗ ᐱᓕᕆᐊᑦᓴᓂᑦ ᐃᓚᖃᖅᑐᖅ ᓄᓇᒥ ᐊᔪᕈᓐᓃᖅᓴᓂᕐᒧᑦ ᐊᒻᒪ ᐊᓐᓇᐅᒪᑦᓯᐊᕈᓐᓇᖅᓯᓂᕐᒥᑦ, ᑐᒃᑑᑉ 

ᐊᒥᖓᓂ ᑲᒪᓂᕐᒥᑦ, ᓂᕿᓕᕆᓂᕐᒥᑦ, ᓴᓇᙳᐊᕐᓂᕐᒥᑦ ᐊᒻᒪ ᐊᐅᓚᐅᑎᕋᓛᓂᑦ ᐋᖅᑭᑦᓯᓂᕐᒥᑦ ᓄᓇᓕᕋᓛᑦ 

ᐃᖏᕐᕋᔾᔪᑎᖏᓐᓂᒃ. 

ᒪᑯᐊ ᑎᑎᕋᖅᓯᒪᔪᑦ ᐱᓕᕆᐊᑦᓴᓂᑦ ᐊᑐᐃᓐᓇᐅᔪᓂᑦ ᐱᔨᑦᓯᕋᖅᑕᐅᔪᓄᑦ ᐊᑐᓂ ᐃᑲᔪᖅᑕᐅᕝᕕᓐᓂᑦ 2024-25-ᒥᑦ: 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ (ACHF) 

2024-25-ᒥᑦ, 254-ᓂᒃ ᐱᓕᕆᐊᑦᓴᓂᑦ ᐱᕕᑦᓴᖅᑕᖃᓚᐅᖅᑐᖅ ᐊᑐᐃᓐᓇᐅᔪᓂᑦ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᐅᑉ 

ᐱᔨᑦᓯᖅᑕᖏᓐᓄᑦ. ᑲᑎᑦᑐᒋᑦ 1694 ᐱᔨᑦᓯᕋᖅᑕᐅᔪᑦ ᐱᖃᑕᐅᓚᐅᖅᑐᑦ, ᓇᓕᒧᑦᑐᖅ 6.6 ᐱᔨᑦᓯᕋᖅᑕᐅᔪᑦ 

ᐱᖃᑕᐅᔪᑦ ᐱᓕᕆᐊᑦᓴᐅᔪᖅ ᐊᑐᓂ ᐊᑐᐃᓐᓇᐅᑎᑕᐅᑎᓪᓗᒍ. ᐊᑯᓐᓂᖅᓱᖅᑐᓂᑦ 23-ᓂᒃ ᐱᓕᕆᐊᑦᓴᓂᑦ 

ᐊᑐᐃᓐᓇᐅᑎᑦᓯᓚᐅᖅᑐᑦ ᑕᖅᑭᑕᒫᑦ, ᐊᑯᓐᓂᖅᓱᖅᑐᒥᑦ ᑕᖅᑭᑕᒫᑦ ᐱᖃᑕᐅᕙᑦᑐᑎᒃ 152 ᐱᔨᑦᓯᕋᖅᑕᐅᔪᑦ. 

ᐃᓚᖏᑦ ᒪᕐᕈᐃᖅᓱᖅᓯᒪᔪᑦ ᐱᔨᑦᓯᕋᖅᑕᐅᔪᑦ ᑭᓪᓕᒋᔭᖃᙱᒻᒪᑕ ᖃᑦᓯᓂᑦ ᐱᓕᕆᐊᑦᓴᓂᑦ ᐱᖃᑕᐅᖃᑦᑕᕐᒪᖔᑦ, 

ᑭᓯᐊᓂ, ᓇᓗᓇᐃᒃᑯᑕᑦᑎᐊᕙᐅᔪᖅ ᐊᒥᓲᓂᖏᓐᓂᒃ ᐱᓕᕆᐊᑦᓴᓂᑦ ᐊᑐᐃᓐᓇᐅᔪᓂᑦ ᐊᒻᒪ ᐃᓚᐅᖃᑦᑕᕐᓂᖏᓐᓄᑦ. 

ᖃᐅᔨᓴᖅᑎᒻᒪᕆᒃ ᑭᖑᓪᓕᕐᒥᑦ ᐳᓚᕋᓚᐅᖅᑎᓪᓗᒍ ᔮᓐᓄᐊᓕ 2025-ᒥᑦ, ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒥᑦ 

ᐊᑦᓱᕈᕐᓂᖅᓴᐅᓯᒪᔪᑦ ᐋᖅᑭᒋᐊᖅᓯᓂᕐᒥᑦ ᐱᔨᑦᓯᕋᖅᑕᐅᔪᑦ ᐃᓅᓯᕐᒧᑦ ᐊᑐᖅᓯᒪᔭᖏᓐᓂᒃ ᐊᒻᒪ ᐱᔨᑦᓯᕋᖅᑕᐅᔪᑦ 

ᐱᒋᐊᖃᖅᑕᖏᓐᓂᒃ ᖃᐅᔨᓴᕐᓂᕐᒧᑦ ᑎᑎᖅᑲᖁᑏᑦ. ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ ᑐᕌᒐᖃᕐᒥᔪᑦ ᐱᓕᒻᒪᑦᓴᐃᑎᑦᓯᓂᕐᒥᑦ 

ᐊᒥᓲᓂᖅᓴᑦ ᐃᖅᑲᓇᐃᔭᖅᑏᑦ ᑐᑭᓯᐅᒪᔭᖏᓐᓂᒃ ᑕᖅᑭᑕᒫᑦ ᐱᕙᓪᓕᐊᓂᕆᔭᖏᓐᓄᑦ ᐅᓂᒃᑳᓕᐊᓂᑦ, ᐊᒻᒪ 

ᐊᑐᖅᑕᐅᒋᐊᖃᕐᓂᖏᓐᓂᒃ ᑕᒪᐃᑎᒍᑦ ᐱᓕᕆᐊᑦᓴᒧᑦ ᐱᓕᕆᔾᔪᓯᐅᔪᒥᑦ. 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐃᓅᓯᕐᒨᖓᔪᑦ ᐊᔪᕈᓐᓃᖅᓴᕐᓂᕐᒧᑦ (ᓲᕐᓗ ᓂᕿᓕᐅᕐᓂᖅ, ᓴᓗᒻᒪᖅᓴᐃᓂᖅ, ᑮᓇᐅᔭᓕᕆᑦᓯᐊᕐᓂᖅ, 

ᓂᙵᐅᒪᓗᐊᖅᑕᐃᓕᒪᓂᖅ, ᐃᓅᖃᑎᒌᓐᓂᕐᒧᑦ ᐊᔪᕈᓐᓃᖅᓴᕐᓂᖅ, ᕿᑐᕐᖓᖃᐅᓯᕐᓂᖅ, ᐊᓯᖏᑦ) 

• ᐃᓅᓯᓕᕆᔭᐅᓂᕐᒥᑦ ᐃᓄᐃᑦ ᐃᓕᖅᑯᓯᖓᓂ ᐅᖃᐅᔾᔪᐃᔨᓂᑦ ᐊᒻᒪ/ᐅᕝᕙᓘᓐᓃᑦ ᓄᓇᓕᓐᓂ ᐃᓐᓇᕐᓄᑦ 

• ᑲᑎᖃᑎᒌᓐᓂᖅ ᐅᖃᓕᒫᕐᓂᕐᒧᑦ (ᐃᓕᓐᓂᐊᕐᕕᒻᒥᑎᑐᑦ ᐃᓕᓐᓂᐊᕐᓂᕐᒥᑦ, ᐅᖃᓕᒫᕆᐅᖅᓴᓂᕐᒧᑦ 

ᐃᑲᔪᖅᑕᐅᓂᖅ, ᓴᓇᔪᓕᕆᓂᕐᒧᑦ ᐊᒻᒪ ᐃᑲᔪᖅᑕᐅᓂᖅ) 

• ᒥᖅᓱᕐᓂᖅ, ᓴᐸᖓᓕᕆᓂᖅ, ᐸᓚᐅᒐᕐᔨᐅᓐᓂᖅ 

• ᐃᓱᒪᓕᕆᓂᒃᑯᑦ ᐃᓅᓯᓕᕆᓂᖅ, ᐃᓚᖃᕐᓗᓂ ᐃᒻᒥᓃᖅᑕᐃᓕᒪᓂᕐᒧᑦ ᐃᓕᓐᓂᐊᖃᑎᒌᓐᓂᕐᒥᑦ 

• ᓴᓇᙳᐊᕐᓂᕐᒥᑦ ᐊᒻᒪ ᐃᓕᖅᑯᓯᑦᑎᓐᓅᖓᔪᓂᑦ ᓴᓇᓂᕐᒥᑦ ᐱᓕᕆᐊᑦᓴᐅᔪᑦ 

• ᕿᔪᓕᕆᓂᖅ (ᓲᕐᓗ ᐊᑦᑕᐅᑎᓕᐅᕐᓂᕐᒥᑦ) 

• ᐃᓕᓐᓂᐊᕐᕕᒻᒥᑦ ᐃᓕᓐᓂᐊᖅᓯᒪᓂᕐᒥᑦ 

• ᐃᒥᐊᓗᒻᒧᑦ ᐊᒻᒪ ᐋᖓᔮᕐᓇᖅᑐᓄᑦ ᑲᑎᖃᑎᒌᓐᓂᖅ, ᐊᒻᒪ ᐊᓯᖏᑦ ᓱᕐᕋᓐᓇᖅᑐᓂᑦ ᐊᑐᖃᑦᑕᕈᓐᓃᕐᓂᕐᒧᑦ 

ᐱᓕᕆᐊᑦᓴᑦ 

• ᓄᓇᓕᒻᒥ ᓴᓇᔪᓕᕆᔩᑦ − ᓄᓇᓕᐸᐅᔭᖓᑦ ᐃᖃᓗᐃᑦ 

• ᐋᖅᑭᐅᒪᑎᑦᓯᓂᕐᒥᑦ ᓴᓇᔪᓕᕆᔩᑦ − ᐃᑲᔪᖃᑦᑕᖅᑐᑦ ᐃᓪᓗᐊᓗᒻᒥᑦ ᐋᖅᑭᐅᒪᑎᑦᓯᓂᕐᒥᑦ ᐃᑲᔪᖅᑕᐅᕝᕕᓕᒫᒥᑦ 

• ᒪᒥᓴᕐᓂᕐᒥᑦ ᐅᖃᖃᑎᒌᓐᓂᒃᑯᑦ (ᐊᑕᐅᓯᐅᖃᑎᒌᓗᑎᒃ ᐃᓱᒪᓕᕆᓂᒃᑯᑦ ᐃᓅᓯᓕᕆᓂᖅ)  

• ᐱᓕᒻᒪᑦᓴᕐᓂᖅ ᐃᓕᓐᓂᐊᕐᓂᕐᒧᑦ ᐱᓕᕆᐊᑦᓴᖅ (ᐊᑐᐃᓐᓇᐅᑎᑕᐅᔪᖅ ᐱᔨᑦᓯᕋᖅᑕᐅᔪᓄᑦ ᓴᖅᑮᓂᕐᒥᑦ 

ᖃᐅᔨᙵᖅᑎᑦᓯᓂᕐᒥᑦ 8-ᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕕᖏᓐᓂᒃ) 

• ᐃᓱᒪᓂᖅ ᓯᓚᑖᒍᑦ (ᐃᓗᐊᓂ ᓯᓚᑖᓄᑦ/SMART ᒪᑭᒪᑎᑕᐅᓂᖏᓐᓂᒃ ᐱᓕᕆᐊᑦᓴᖅ, ᑭᓯᐊᓂ ᐃᓚᖃᕐᓗᓂ 

ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕕᖏᓐᓂᒃ)  

• ᐃᐊᓪᕙ ᐃᑲᔪᖅᑕᐅᕝᕕᓐᓄᑦ (ᖃᐅᔨᙵᖅᑎᑦᓯᓂᕐᒥᑦ ᐅᑉᐱᕐᓂᓕᕆᓂᕐᒥᑦ ᑯᕋᐃᔅᑑᓯᒧᑦ ᒪᑐᐃᖓᔪᒥᑦ ᐊᒻᒪ 

ᐊᑦᑕᕐᓇᙱᑦᑐᒃᑯᑦ ᐅᖃᖃᑎᒌᓐᓂᕐᒥᑦ) 

• ᑎᑎᖅᑐᒐᖅᓯᒪᔪᓂᑦ ᑕᑯᑦᓴᐅᔪᒥᑦ ᑕᒪᒃᑮᓐᓂᒃ ᐃᓱᒪᓕᕆᓂᕐᒧᑦ ᐊᒻᒪ ᐊᑦᑎᓂᖅᓴᒥᑦ-ᐅᐊᑦᓯᔭᐅᔪᓄᑦ ᐃᓂᐅᔪᓂᑦ 

ᐃᓚᓯᓂᕐᒥᑦ ᑕᑯᑦᓴᐅᔪᒥᑦ ᐃᓕᖅᑯᓯᕐᒨᖓᔪᓂᑦ ᐃᑲᔪᖅᑕᐅᕝᕕᒻᒧᑦ 

• ᐊᐃᙱᓕᑲᓐᑯᑦ ᑐᑦᓯᐊᕐᕕᖓ ᐱᔨᑦᓯᕋᓲᑦ ᐃᑲᔪᖅᑕᐅᕝᕕᒻᒥᑦ − ᓇᓪᓕᑭᑕᖃᑦᑕᖅᑐᑦ ᐃᓂᒋᔭᐅᔪᓂᑦ 

ᐱᓇᓱᐊᕈᓯᑕᒫᑦ − ᑐᑦᓯᐊᖃᑦᑕᖅᑐᑦ ᐃᓄᒃᑎᑐᑦ 

• ᐃᓕᖅᑯᓯᓕᕆᓂᕐᒧᑦ ᐅᖃᐅᔾᔪᐃᔩᑦ ᐅᖃᓕᒪᔪᑦ ᐃᓕᓐᓂᐊᖅᑎᑦᓯᔪᓪᓗ ᐃᓄᒃᑎᑐᑦ 

• ᐋᖅᑭᑦᓱᐃᓂᕐᒥᑦ ᐊᑕᖏᐅᒪᔪᒥᑦ ᐅᖃᓕᒫᒐᖃᕐᕕᒻᒥᑦ ᐊᒻᒪ ᐊᑐᖅᑐᐊᖅᑕᐅᒍᓐᓇᖅᑐᓂᑦ ᐅᖃᓕᒫᒐᖃᕐᕕᒻᒥᑦ 

ᐱᔨᑦᓯᕋᐅᑎᓂᑦ 

• ᑮᓇᐅᔭᓕᕆᓂᕐᒥᑦ, ᐃᓚᖃᖅᑐᖅ ᖃᓄᖅ ᒪᑐᐃᖅᓯᓂᕐᒥᑦ ᑮᓇᐅᔭᒃᑯᕕᒻᒥᑦ, ᖃᓄᖅ ᐃᑲᔪᖅᑕᐅᓂᕐᒥᑦ 

ᑖᒃᓯᓕᕆᓂᕐᒧᑦ 

• ᐃᖃᐃᓕᓴᕐᓂᕐᒧᑦ ᐱᓕᕆᐊᑦᓴᖅ (ᐱᙳᐊᕈᓰᑦ ᑐᕌᒐᖃᕐᓗᑎᑦ ᐱᙳᐊᕈᓯᑐᖃᕐᓂᒃ) 

• ᐋᖅᑭᒋᐊᕐᓂᕐᒧᑦ ᑐᕌᖓᔪᑦ (ᐅᑉᐱᕐᓂᕐᒧᑦ-ᑐᙵᕕᓖᑦ ᐅᐃᕆᓯᒪᓂᕐᒧᑦ ᐱᓕᕆᐊᑦᓴᖅ) 

• ᐊᖑᑏᑦ ᒪᒥᓴᕐᓂᕐᒧᑦ ᑲᑎᖃᑦᑕᖅᑐᑦ 

• ᐃᖅᑲᓇᐃᔮᖅᑕᕐᓂᕐᒥᑦ ᕿᓂᕐᓂᕐᒥᑦ (ᐃᑲᔫᑎᑦᓴᖅ ᐱᔨᑦᓯᕋᖅᑕᐅᔪᓄᑦ ᐃᖅᑲᓇᐃᔭᕈᓐᓇᖅᓯᓗᑎᒃ 

ᑎᒍᔭᐅᓯᒪᓂᖏᓐᓂᒃ) 

• ᐊᖅᑯᓯᐅᕐᓂᖅ ᐃᓐᓇᕐᓄᑦ ᐃᓕᓐᓂᐊᕐᕕᐊᓗᑎᑐᑦ ᐃᓕᓐᓂᐊᕐᓂᕐᒥᑦ (PASS ᐱᓕᕆᐊᑦᓴᖅ) 

• ᐃᓱᒪᒃᑯᑦ ᐋᓐᓂᐊᖃᖅᑕᐃᓕᒪᓂᕐᒧᑦ ᐋᓐᓂᖅᑐᓕᕆᓂᖅ 

• ᑲᑐᔾᔨᖃᑎᖃᕐᓂᕐᒥᑦ ᐃᓕᓐᓂᐊᖅᑎᑦᓯᓂᕐᒥᑦ ᓄᓇᕗᒻᒥ ᐱᔨᑦᓯᕋᖅᑕᐅᔪᑦ ᐱᓕᕆᔨᒻᒪᕆᐅᒍᓐᓇᖅᓯᓗᑎᒃ ᑰᖃᕐᕕᒻᒥ 

ᑕᐃᑰᓇ ᓂᕿᓕᐅᕐᓂᕐᒧᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᒃᑯᑦ 

ᓄᓇᕗᒻᒥ ᐊᕐᓇᓄᑦ ᑎᒍᔭᐅᓯᒪᕕᒃ (NWCC) 

ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ ᒫᓐᓇᐅᔪᖅ ᐱᖃᙱᑦᑐᑦ ᐱᓕᕆᐊᑦᓴᓄᑦ ᑲᒪᔨᐅᔪᒥᑦ, ᑭᓯᐊᓂ 

ᑲᑎᖃᑎᒌᓕᖅᑎᑕᐅᓂᖓᕐᓂᖏᑦ ᐊᐅᓚᑦᓯᔩᑦ ᐊᒻᒪ ᐃᖅᑲᓇᐃᔭᖅᑏᑦ ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕕᒃ ᑖᒃᑯᓄᖓ 

ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒻᒥ ᑕᑯᒐᔭᖅᑐᑦ ᒪᕐᕉᓐᓂᒃ ᐃᓂᐅᔫᓐᓂᒃ ᓴᖅᑭᑕᐅᔪᓂᑦ ᑲᑎᑕᐅᓂᖏᓐᓄᑦ 

ᐃᑲᔪᖅᑕᐅᕕᐅᔪᑦ − ᐱᓕᕆᐊᑦᓴᓄᑦ/ᐃᓛᒃᑰᖓᔪᓂᑦ ᐊᐅᓚᑦᓯᓂᕐᒥᑦ ᑲᒪᔨᓂᑦ. ᑖᒃᑯᐊ ᐃᓂᒋᔭᐅᔪᑦ 

ᐱᕚᓪᓕᖅᑎᑦᓯᓂᐊᖅᑐᑦ ᐊᔪᙱᓐᓂᕆᔭᖏᓐᓂᒃ ᑕᒪᒃᑮᒃ ᐃᑲᔪᖅᑕᐅᕝᕖᒃ ᐊᑐᐃᓐᓇᐅᑎᑦᓯᓗᑎᒃ ᓈᒻᒪᑦᑐᓂᑦ 

ᐱᓕᕆᐊᑦᓴᓂᑦ ᐱᔨᑦᓯᕋᖅᑕᖏᓐᓄᑦ. 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐃᓱᒪᓕᕆᓂᒃᑯᑦ ᐃᓅᓯᓕᕆᓂᖅ ᐱᓕᕆᕝᕕᐅᔪᒥᑦ ᐃᓱᒪᓕᕆᔨᒧᑦ 

• ᐱᓕᕆᕝᕕᒻᒥᑦ ᐊᒻᒪ/ᐅᕝᕙᓘᓐᓃᑦ ᖃᕋᓴᐅᔭᒃᑯᑦ/ᓲᒻ ᐃᓕᓐᓂᐊᖅᑎᑕᐅᓂᕐᒥᑦ ᐅᖃᓕᒫᕆᐅᖅᓴᓂᕐᒥᑦ 

• ᓄᓇᓕᒻᒥ ᓴᓇᔪᓕᕆᔩᑦ 

• ᐃᒥᐊᓗᒻᒧᑦ/ᐋᖓᔮᕐᓇᖅᑐᓄᑦ  

• ᐱᓕᒻᒪᒃᓴᕐᓂᖅ ᐃᓕᓐᓂᐊᕈᑎᑦᓴᖅ ᐱᓕᕆᐊᑦᓴᖅ  

• ᐅᖃᓕᒫᒐᖃᕐᕕᒻᒥ ᐱᓕᕆᐊᑦᓴᖅ  

• ᒥᕐᓱᓂᕐᒧᑦ ᐱᓕᕆᐊᑦᓴᖅ  

• ᑰᖃᕐᕕᒻᒥ ᐱᓕᕆᐊᑦᓴᖅ 

• ᑐᑦᓯᐊᕐᓂᕐᒧᑦ ᐱᓕᕆᐊᑦᓴᖅ  

• ᐱᙳᐊᕐᕕᒻᒥᑦ ᐱᓕᕆᐊᑦᓴᖅ ᑕᐃᑲᓂ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒥ 

• ᐃᖅᑲᓇᐃᔭᕆᐊᕐᓂᕐᒧᑦ ᐊᓂᑲᐃᓐᓇᖃᑦᑕᕐᓂᕐᒥᑦ (ᐃᖅᑲᖅᑐᖅᑕᐅᓯᒪᔪᓄᑦ ᐱᔨᑦᓯᕋᖅᑕᐅᔪᓄᑦ) 

• ᒪᒥᓴᕐᓂᕐᒥᑦ ᐃᓕᖅᑯᓯᕐᒨᖓᔪᓂᑦ ᐊᔪᕈᓐᓃᖅᓴᕐᓂᒃᑯᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕕᖏᓐᓄᑦ 

ᐱᓕᕆᐊᑦᓴᕐᒧᑦ 

 

ᐃᓱᒪᖅᓱᙱᑦᑐᒃᑯᕕᒃ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ (YO)  

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐃᓕᓐᓂᐊᖅᑐᓕᕆᓂᖅ (ᓄᓇᕗᒻᒥ ᐃᓕᓐᓂᐊᕈᑎᑦᓴᑦ) 

• ᒪᒥᓴᐃᓂᒃᑯᑦ ᐊᒻᒪ ᐃᓱᒪᒃᑯᑦ ᐃᓅᓯᓕᕆᔭᐅᓂᖅ 

• ᐃᓐᓇᕐᓄᑦ ᐃᓅᓯᓕᕆᔭᐅᓂᖅ 

• ᒥᕐᓱᓂᕐᒧᑦ ᐱᓕᕆᐊᑦᓴᖅ 

• ᓂᕿᓕᐅᕐᓂᕐᒧᑦ ᐱᓕᕆᐊᖑᕙᒃᑐᖅ 

• ᓄᓇᓕᓐᓂᑦ ᐱᓕᕆᐊᑦᓴᑦ, ᐃᓚᖃᖅᑐᑦ ᐱᙳᐊᕐᓂᖅ, ᖃᔪᖅᑐᕐᕕᒃ (ᓂᕿᓕᕆᓂᕐᒧᑦ ᐱᓕᕆᐊᑦᓴᖅ) ᐊᒻᒪ 

ᓄᓇᕗᒻᒥ ᒥᕐᖑᐃᖅᓯᕐᕖᑦ "ᐃᓕᓐᓂᐊᕐᓂᕐᒧᑦ" ᖃᓄᐃᓕᐅᕈᑎᑦᓴᑦ 

• ᐃᓅᓯᕐᒧᑦ ᐊᔪᕈᓐᓃᖅᓴᐅᑎᓂᑦ ᐅᑭᐅᑭᓗᐊᖅᑐᓄᑦ ᖃᓄᐃᑦᓯᐊᖅᑐᓕᕆᔨᓂᑦ ᐃᖃᓗᓐᓂ ᐃᓱᒪᓕᕆᔨᒃᑯᓐᓂ 

• ᐃᖃᐃᓕᓴᕐᓂᕐᒧᑦ ᖃᓄᐃᓕᐅᕈᑎᑦᓴᑦ ᓄᓇᓕᐅᔪᒥᑦ, ᐃᓚᒋᔭᐅᓗᓂ ᐳᐃᔾᔪᖄᕐᕕᒃ, ᐃᓕᓐᓂᐊᕐᕕᐊᓘᑉ 

ᐱᙳᐊᕐᕕᖓ, ᕼᐋᑭᕐᕕᒃ, ᐊᒻᒪ ᐊᖅᓴᕐᒧᑦ ᐱᙳᐊᕐᕕᒃ 

 

ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ (CRC) 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐃᓅᓯᕐᒨᖓᔪᓂᑦ ᐊᔪᕈᓐᓃᖅᓴᕐᓂᕐᒥᑦ (ᐃᓚᒋᓗᓂᐅᒃ ᐃᖅᑲᓇᐃᔮᖅᑖᕋᓱᐊᕈᑎᒥᑦ ᐃᓚᒋᐊᖅᓯᓂᕐᒥᑦ ᐊᒻᒪ 

ᑮᓇᐅᔭᓕᕆᑦᓯᐊᕐᓂᕐᒥᑦ) 

• ᐃᓱᒪᓕᕆᓂᒃᑯᑦ ᐃᓅᓯᓕᕆᓂᖅ ᐃᖃᓗᓐᓂ ᐃᓱᒪᓕᕆᔨᒃᑯᓐᓂ 

• ᐃᓐᓇᕐᓄᑦ ᐃᓅᓯᓕᕆᔭᐅᓂᖅ ᑐᑭᓯᒋᐊᕐᕕᒃ ᑲᑐᔾᔨᖃᑎᒌᓄᑦ (ᐃᓄᒃᑎᑐᑦ ᐅᕝᕙᓘᓐᓃᑦ ᖃᓪᓗᓈᑎᑐᑦ 

ᐊᑐᐃᓐᓇᐅᔪᑦ) 

• ᐃᑲᔪᖅᑕᐅᓂᕐᒥᑦ ᐊᒻᒪ ᐃᓕᓐᓂᐊᕐᓂᕐᒥᑦ ᖁᕝᕙᕆᐊᖅᑎᑦᓯᓂᕐᒥᑦ ᑲᑎᖃᑎᒌᓐᓂᖅ ᐅᖃᓕᒫᕐᓂᕐᒧᑦ 

(ᐃᓕᓐᓂᐊᓯᓐᓈᑦ ᐊᒻᒪ ᐃᓕᓐᓂᐊᕐᕕᐊᓗᒻᒥᑦ ᐃᓱᓕᔾᔪᓯᐊᕐᓂᕐᒧᑦ ᐃᑲᔪᖅᑕᐅᓂᖅ) 

• ᓄᓇᓕᒻᒥ ᑐᙵᕕᓕᒃ ᐃᒥᐊᓗᖃᑦᑕᕈᒪᒍᓐᓃᖅᑐᓄᑦ ᑲᑎᖃᑦᑕᖅᑐᓄᑦ  

• ᒪᒥᓴᕐᓂᕐᒥᑦ ᐅᖃᖃᑎᒌᓐᓂᒃᑯᑦ ᐱᓕᕆᐊᑦᓴᖅ 

• “ᖃᐅᔨᒪᕖᑦ”, ᐱᓇᓱᐊᕈᓰᒃ ᒪᕐᕉᒃ ᐊᓂᒍᕋᐃᒻᒪᑕ ᑐᑭᓯᒋᐊᕈᑎᑦᓴᓄᑦ ᑲᑎᓐᓂᐅᔪᖅ ᐅᖃᖃᑎᒌᑉᐸᓪᓕᐊᓂᕐᒧᑦ 

ᐊᒻᒪ ᐃᓕᓐᓂᐊᕐᓂᕐᒧᑦ ᐅᖃᐅᓯᑦᓴᓂᑦ ᑐᕌᖓᔪᓂᑦ ᐃᓅᓯᕐᒧᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᓄᑦ 

ᑲᖏᖅᖠᓂᕐᒥ ᐃᑲᔪᖅᑕᐅᕝᕕᒃ (RIHF) 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐱᖅᑯᓯᒃᑯᑦ ᐊᔪᕈᓃᖅᓴᐅᑏᑦ/ᓴᓇᕐᕈᑎᓕᐅᕐᓂᕐᒥᑦ 

• PASS ᐱᓕᕆᐊᑦᓴᖅ (ᐊᖅᑯᓯᐅᕐᓂᖅ ᐃᓐᓇᕐᓄᑦ ᐃᓕᓐᓂᐊᕐᕕᐊᓗᑎᑐᑦ ᐃᓱᓕᑦᓯᓂᕐᒧᑦ) 

• ᐱᓕᒻᒪᒃᓴᕐᓂᖅ ᐃᓕᓐᓂᐊᕈᑎᑦᓴᖅ ᐱᓕᕆᐊᑦᓴᖅ (PEP) 

• ᐃᖅᑲᓇᐃᔭᕐᕕᒻᒥᑦ ᓈᓴᐅᓯᕆᓂᖅ ᐊᒻᒪ ᐅᖃᐅᓕᒫᕆᐅᖅᓴᕐᓂᖅ  

• ᐃᓐᓇᕐᓄᑦ ᐳᓛᕆᐊᖅᑕᐅᖃᑦᑕᕐᓂᕐᒥᑦ ᐊᒻᒪ ᐃᓅᓯᓕᕆᔭᐅᓂᖅ 

• ᐋᓐᓂᖅᑐᓕᕆᓂᖅ/ᐊᓂᖅᓵᓕᖅᑎᑦᑎᓇᓱᖕᓂᖅ 

• ᐃᖅᑲᓇᐃᔭᕐᕕᒻᒥ ᐅᓗᕆᐊᓇᕈᓐᓇᖅᑐᑦ ᑭᓱᑐᐃᓐᓇᐃᑦ ᑐᓴᐅᒪᔾᔪᑎᒃᓴᖏᑦ ᐱᓕᕆᔾᔪᑎ 2015  

• ᓂᖀᑦ ᐊᑦᑕᕐᓇᖅᑕᐃᓕᑎᑕᐅᓂᖏᑦ  

• ᒪᒥᓴᕐᓂᕐᒥᑦ ᐅᖃᖃᑎᒌᓐᓂᒃᑯᑦ (ᐊᑕᐅᓯᐅᖃᑎᒌᓗᑎᒃ) 

• ᓯᑯᒥᑦ ᑲᑎᖃᑎᒌᓐᓂᕐᒥᑦ ᓄᓇᓕᒻᒧᑦ 

• ᐆᒐᕋᓱᐊᕐᓂᖅ (ᒪᐃᒥᑦ)  

• ᓄᓇᓕᒻᒥ ᓴᓇᔪᓕᕆᔩᑦ ᑲᖏᖅᖠᓂᖅ ᐃᓪᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ 

• ᒥᕐᓱᓂᕐᒧᑦ ᐱᓕᕆᐊᑦᓴᖅ 

• ᕿᑐᕐᖓᖃᐅᓯᕐᓂᕐᒧᑦ ᐱᓕᕆᐊᑦᓴᖅ  

• ᒥᕐᖑᐃᖅᓯᕐᕕᒻᒥ ᓴᓇᔪᓕᕆᔩᑦ − ᐊᐅᔭᒃᑯᑦ ᑕᖅᑭᐅᔪᓂᑦ 

• ᐃᑲᔪᕐᓂᕐᒥᑦ ᐱᔨᑦᓯᕋᖅᑕᐅᔪᑦ ᐱᑖᖃᑦᑕᕐᓗᑎᒃ ᖁᑦᓯᓐᓂᓕᒻᒥ 7 ᐊᒻᒪ 5, ᐊᒻᒪ ᐊᖁᑦᑐᖅᓯᐅᑎᓂᑦ 

• ᐃᑲᔪᕐᓂᕐᒥᑦ ᐱᔨᑦᓯᕋᖅᑕᐅᔪᓂᑦ ᐱᔭᕇᖅᓯᓗᑎᒃ ᖁᑦᓯᓐᓂᓕᒻᒥᑦ 3 ᐳᓪᓚᒨᖅᑎᓂᑦ ᓄᖅᑲᖅᑕᐅᑎᓂᑦ 

ᐊᖁᑦᑐᖅᓯᐅᑎ ᐃᓕᓐᓂᐊᕈᑎᑦᓴᖅ ᓄᓇᕗᑦ ᓯᓚᑦᑐᖅᓴᕐᕕᒃᑯᑦ  

ᒪᑯᐊ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᖓᓂ ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᖃᑦᑕᖅᑐᑦ ᑭᓯᐊᓂ 

ᐊᑐᐃᓐᓇᐅᑎᑕᐅᔪᓐᓇᓚᐅᙱᑦᑐᑦ ᐱᔨᑦᓯᕋᖅᑕᐅᔪᓄᑦ 2024-2025-ᒥᑦ: ᐊᐃᑉᐸᐲᓂᕐᒧᑦ 

ᓂᖓᖃᑦᑕᖅᑐᓄᑦ/ᓂᙵᐅᒪᓗᐊᖅᑕᐃᓕᒪᕐᓂᕐᒥᑦ; ᐅᑉᐱᕐᓂᓕᕆᓂᕐᒧᑦ ᐱᔨᑦᓯᕋᐅᑏᑦ ᐊᒻᒪ ᐸᐃᑉᐹᖁᑎᓂᑦ 

ᐅᖃᓕᒫᕐᓂᕐᒥᑦ (ᑮᓇᐅᔭᓕᐅᕋᓱᐊᙱᑦᑐᑦ ᑲᑐᔾᔨᖃᑎᒌᑦ); ᕿᔪᓕᕆᓂᖅ, ᐃᑎᕕᐊ ᐊᒻᒪ ᔮᓐᓴᓐ ᓄᕗᐊᐊᓂ ᓄᓇᓕᒻᒥ 

ᓴᓗᒻᒪᖅᓴᐃᓂᖅ; ᓴᓇᙳᐊᕐᓂᖅ, ᐊᐅᓚᐅᑎᕋᓛᓂᑦ ᐋᖅᑭᑦᓱᓂᕐᒥᑦ ᐋᖅᑭᐅᒪᑎᑦᓯᓂᕐᒥᓪᓗ, ᐊᒻᒪ ᐊᖑᑏᑦ 

ᑲᑎᖃᑦᑕᖅᑐᑦ. 

 

ᖁᕐᓗᖅᑑᖅ ᐃᓚᕗᑦ (KIC) 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᐃᓄᐃᑦ ᐃᓕᖅᑯᓯᖓᓄᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᑦᓴᖅ (ICSP) 

• ᐃᓅᓯᕐᒧᑦ ᐊᔪᕈᓐᓃᖅᓴᐅᑎᓄᑦ ᐱᓕᕆᐊᑦᓴᖅ 

• ᓂᕿᓕᐅᕐᓂᕐᒧᑦ ᐱᓕᕆᐊᖑᕙᒃᑐᖅ 

• ᐃᖅᑲᓇᐃᔭᕆᐊᕐᓂᕐᒧᑦ ᐊᓂᑲᐃᓐᓇᖃᑦᑕᕐᓂᕐᒥᑦ 

• ᓄᓇᓕᒻᒥ ᓴᓇᔪᓕᕆᔩᑦ 

• ᐃᓱᒪᓕᕆᓂᒃᑯᑦ ᐃᓅᓯᓕᕆᓂᖅ 

• ᒪᒥᓴᕐᓂᕐᒥᑦ ᐅᖃᖃᑎᒌᓐᓂᒃᑯᑦ ᐃᓅᓯᓕᕆᓂᖅ 

• ᐃᓐᓇᓪᓚᕆᒻᒥᑦ ᐃᓅᓯᓕᕆᓂᖅ 

• ᐃᓅᖃᑎᖃᕐᓂᕐᒧᑦ/ᐱᓇᓱᐊᕈᓯᐅᑉ ᓄᙳᐊᓂ ᐊᓃᑲᐃᓐᓇᕐᓂᖅ ᐊᑎᓕᐅᖅᓯᒪᔪᖃᕐᓗᓂ 

• ᒥᖅᓱᕐᓂᕐᒧᑦ ᐊᒻᒪ ᓴᓇᓂᕐᒧᑦ ᐱᓕᕆᐊᑦᓴᖅ 

• ᓄᓇᓕᒻᒥ ᐊᑭᓕᖅᓱᖅᑕᐅᖏᓪᓗᓂ ᐱᕕᑦᓴᖃᖅᑎᑕᐅᓂᕐᒥᑦ 

• ᓴᓇᙳᐊᕐᓂᕐᒧᑦ ᐱᓕᕆᐊᑦᓴᖅ 

ᒪᑯᐊᖑᒧᑦ ᖁᕐᓗᖅᑑᖅ ᐃᓚᕗᒃᑯᓐᓂ ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᖃᑦᑕᖅᑐᑦ ᑭᓯᐊᓂ 

ᐊᑐᐃᓐᓇᐅᑎᑕᐅᔪᓐᓇᓚᐅᙱᑦᑐᑦ ᐱᔨᑦᓯᕋᖅᑕᐅᔪᓄᑦ 2024-2025-ᒥᑦ: ᐊᖓᑏᑦ ᑲᑎᖃᑦᑕᖅᑐᑦ ᖃᐅᒪᓂᖅᓴᒥᑦ 

ᓯᕗᓂᑦᓴᓂᑦ; ᐋᖓᔮᕐᓇᖅᑐᓂᑦ ᐊᒻᒪ ᐃᒥᐊᓗᒻᒧᑦ ᐃᓅᓯᓕᕆᔨᐅᓂᕐᒥᑦ ᐊᑐᐃᓐᓇᐅᔪᑦ ᕼᐋᒻᒪᓚᒥᑦ (AA/NA); 

ᐱᓕᒻᒪᒃᓴᕐᓂᖅ ᐃᓕᓐᓂᐊᕐᓂᕐᒧᑦ ᐱᓕᕆᐊᑦᓴᖅ; ᓄᓇᕗᒻᒥ ᓯᓚᑦᑐᖅᓴᕐᕕᒻᒥ ᑲᔪᓰᓐᓇᖅᑐᒥᑦ ᐃᓕᓐᓂᐊᕐᓂᕐᒧᑦ 

ᐱᓕᕆᐊᑦᓴᖅ, ᓄᓇᓕᒻᒥ ᓴᓇᔪᓕᕆᔩᑦ, ᐊᒻᒪ ᓄᓇᓕᒻᒥ ᐊᑭᓕᖅᓱᖅᑕᐅᖏᓪᓗᓂ ᐃᑲᔪᕐᓂᕐᒥᑦ. 

 

ᓄᓇᓕᓐᓂ (ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ) 

ᓄᓇᓕᓐᓂ ᐋᖅᑭᒋᐊᕐᕕᓕᕆᔩᑦ ᐱᓕᕆᖃᑎᖃᑦᓯᐊᓲᑦ ᓄᓇᓕᓐᓂᒃ ᑐᑦᑕᕐᕕᐅᔪᓂᑦ ᐱᔨᑦᓯᕋᖅᑕᐅᔪᑦ ᓈᒻᒪᑦᑐᒥᑦ 

ᐃᑲᔪᖅᓱᖅᑕᐅᒐᓗᐊᕐᒪᖔᑦ, ᐱᔨᑦᓯᕋᐅᑎᓂᑦ, ᐊᒻᒪ ᐱᓕᕆᐊᑦᓴᓂᑦ − ᖁᕝᕙᑦᓴᐃᓂᕐᒥᑦ ᓄᓇᖅᑲᑎᒋᔭᐅᒍᓐᓇᖅᓯᓂᕐᒥᑦ 

ᐊᒻᒪ ᐃᓚᓕᐅᔾᔨᑦᓯᐊᕐᓂᕐᒥᑦ ᓄᓇᓕᒻᒧᑦ. 

ᐱᓕᕆᐊᑦᓴᐅᔪᑦ ᐊᑐᐃᓐᓇᐅᑎᑕᐅᔪᑦ 2024-25-ᒥᑦ: 

• ᑲᑎᖃᑎᒌᓐᓂᖅ ᐅᖃᓕᒫᕐᓂᕐᒧᑦ, ᑲᓇᑕᒥ ᑲᑐᔾᔨᖃᑎᒌᖑᔪᑦ, ᓴᙱᓂᖅᑖᖅᑎᑦᓯᓂᕐᒥᑦ ᐱᔨᑦᓯᕋᖅᑕᐅᔪᓄᑦ ᐊᒻᒪ 

ᐅᖃᓕᒫᑦᓯᐊᒃᑲᓐᓂᕈᓐᓇᖅᓯᓗᑎ, ᐅᑉᐱᕈᓱᓪᓗᑎᒃ, ᐊᒻᒪ ᑎᒍᔭᐅᒃᑲᓐᓂᖃᑦᑕᕐᓂᐊᙱᒻᒪᑕ 

• ᐃᓄᐃᑦ ᐃᓚᓕᐅᔾᔨᓂᕐᒥᑦ ᑎᒍᔭᐅᓯᒪᔪᓕᕆᓂᕐᒧᑦ ᐱᓕᕆᐊᑦᓴᖓ, ᑐᕌᒐᖃᖅᑐᑦ ᖁᓄᔪᓐᓂᐊᖅᓯᒪᔪᓂᑦ-

ᑐᕌᖓᔪᒥᑦ, ᐱᔨᑦᓯᕋᖅᑕᐅᔪᓄᑦ ᓇᐅᑦᑎᖅᓱᖅᑕᐅᔪᑦ ᐱᕋᔭᑦᑕᐃᓕᓂᕐᒧᑦ − ᐊᐅᓚᑦᓯᓂᕐᒧᑦ ᐃᓗᓕᖓ 

(ᐸᕐᓇᐃᓂᕐᒦᑦᑐᖅ) 

ᐃᓂᖅᑎᕆᓂᕐᒧᑦ ᐱᓕᕆᔾᔪᓯᐊ ᐊᒻᒪ ᖃᐅᔨᓴᖅᑎᒻᒪᕆᐅᑉ ᐊᑐᓕᖁᔭᖏᑦ 

ᑖᓐᓇ ᓇᓗᓇᐃᔭᐅᑎ ᐊᑐᐃᓐᓇᐅᑎᑦᓯᔪᖅ ᓇᐃᓈᕆᔾᔪᑎᒥᑦ ᑐᑭᓯᒋᐊᕈᑎᓂᑦ ᓄᐊᑕᐅᓯᒪᔪᓂᑦ ᐱᔭᐅᔭᕆᐊᓕᓐᓂᒃ 

ᑎᒍᔭᐅᓯᒪᔪᓕᕆᓂᕐᒧᑦ ᐱᖁᔭᕐᒧᑦ ᑐᕌᖓᔪᓂᑦ ᐱᔨᑦᓯᕋᖅᑕᐅᔪᑦ ᐃᓂᖅᑎᕆᓂᕐᒨᖓᔪᓂᑦ 2024-25-ᒧᑦ. 

ᖃᐅᔨᒪᔭᐅᓕ ᐊᑐᓕᖁᔭᐅᔪᓂᑦ ᑐᓂᓯᔪᖃᓚᐅᙱᑦᑐᖅ ᖃᐅᔨᓴᖅᑎᒻᒪᕆᒃ (CIO) ᑖᔅᓱᒧᖓ ᑐᑭᒧᐊᖅᑎᑦᓯᔨᒧᑦ 

ᐱᖁᔭᐅᑉ ᐊᑖᒍᑦ 2024-25-ᒥᑦ. ᐱᑕᖃᓚᐅᖅᑐᖅ, ᑭᓯᐊᓂ, ᐊᒥᓱᓂᑦ ᐊᑐᓕᖁᔭᐅᔪᓂᑦ ᖃᐅᔨᓴᖅᑎᒻᒪᕆᒻᒧᑦ 

ᑐᕌᓪᓚᕆᑦᑐᓂᑦ ᐃᑲᔪᖅᑕᐅᕕᐅᑉ ᐊᖏᔪᖅᑳᖏᓐᓄᑦ ᐊᓂᒍᐃᑎᑦᓯᓂᕐᒥᑦ ᐅᓐᓂᕐᓗᒍᑕᐅᔪᓂᑦ ᐊᒻᒪ 

ᐊᑲᐅᙱᓕᐅᕈᑎᓂᑦ ᐃᓱᒫᓗᓐᓇᑦᓴᐅᑎᒋᔪᓂᑦ.  

ᑕᐃᒪᙵᓂ 2024-25 ᖃᐅᔨᓴᖅᑎᒻᒪᕆᐅᑉ ᐊᕐᕌᒍᒥᑦ ᓯᕗᓪᓕᖅᐹᒥᑦ ᐊᐅᓚᓂᖃᓚᐅᖅᑐᖅ, ᑖᓐᓇᓗ ᓯᕗᓪᓕᖅᐹᖅ 

ᑐᓂᔭᐅᓂᖓ ᖃᐅᔨᓴᖅᑎᒻᒪᕆᐅᑉ ᐊᕐᕌᒍᑕᒪᑦ ᐅᓂᒃᑳᓕᐊᖓᓂ, ᐊᑐᓕᖁᔭᐅᔪᓂᑦ ᐱᑕᖃᙱᑦᑐᖅ ᑭᖑᓂᑦᑎᓐᓂ 

ᓇᓗᓇᐃᖅᑕᐅᓯᒪᔪᓂᑦ ᐋᖅᑭᑦᓱᖅᓯᒪᔪᓂᑦ ᐊᐅᓚᑕᐅᓂᖏᓐᓄᑦ ᐊᑲᐅᙱᓕᐅᕈᑎᓂᑦ. ᐱᑕᖃᖅᑐᖅ 32-ᓂᑦ 

ᐊᑐᓕᖁᔭᓕᐊᓂᑦ ᖃᐅᔨᓴᖅᑎᒻᒪᕆᐅᑉ 2024-25-ᒥᑦ ᐊᕐᕌᒍᑕᒪᑦ ᐅᓂᒃᑳᓕᐊᖓᓂ ᑕᑯᑦᓴᐅᓂᐊᖅᑐᑦ ᑕᐃᑲᓂ 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᐊᕐᕌᒍᑕᒪᑦ ᐅᓂᒃᑳᓕᐊᖓᓂ 2025-26-ᒥᑦ. 

ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒃ 

ᑲᖏᖅᖠᓂᕐᒥ 

ᐃᑲᔪᖅᑕᐅᕝᕕᒃ 

ᓄᓇᕗᒻᒥ 

ᐊᕐᓇᓄᑦ 

ᐃᑲᔪᖅᑕᐅᕝᕕᒃ 

ᐅᑕᖅᑭᕕᒃ 

ᓄᓇᓕᓐᓂ 

ᐃᓂᒋᔭᐅᕙᑦᑐᖅ 

ᖁᕐᓗᖅᑑᖅ 

ᐃᓚᕗᑦ 

ᖃᑦᓯᐅᓂᖏᑦ 

ᐃᓂᖅᑎᕆᓂᕐᒨᖓᔪᑦ 

ᓈᓚᓐᓂᐅᔪᑦ (ᐃᓂᖅᑎᕆᓂᕐᒨᑦ 

ᐊᔪᐃᓐᓈᕆᐊᖅᑐᖃᙱᑦᑐᖅ 

ᑕᐃᑲᓂ 2024-25-ᒥᑦ) 

119 15 1 5 3 

ᖃᑦᓯᐅᓂᖏᑦ ᐋᖅᑭᒋᐊᖅᓯᓂᕐᒧᑦ ᖃᐅᔨᓴᐅᑏᑦ ᐊᕕᑦᑐᖅᓯᒪᔪᒃᑯᑦ (* ᓇᓗᓇᐃᔭᐅᑏᑦ ᐊᑖᓃᑦᑐᑦ ᑕᑯᒋᐊᕐᓗᒋᑦ): 

(a) 19 1 0 0 3 

(b) 1 12 1 5 1 

(c) 58 1 0 3 2 

(d) 0 0 0 0 0 

(e) (i) 10 0 0 0 0 

(e) (ii) 0 0 0 0 1 

(f) 19 1 0 0 1 

ᖃᑦᓯᐅᓂᖏᑦ 

ᐃᓱᒪᓕᐅᖅᑕᐅᔪᑦ 

ᕿᒥᕐᕈᔭᐅᔪᑦ 

ᖃᐅᔨᓴᖅᑎᒻᒪᕆᒻᒧᑦ 

0 0 0 0 1 

ᖃᑦᓯᐅᓂᖏᑦ 

ᐃᓱᒪᓕᐅᖅᑕᐅᔪᑦ 

ᓇᓗᓇᐃᖅᑕᐅᔪᑦ 

ᖃᐅᔨᓴᖅᑎᒻᒪᕆᒻᒧᑦ 

0 0 0 0 0 

ᖃᑦᓯᐅᓂᖏᑦ 

ᐃᓱᒪᓕᐅᖅᑕᐅᔪᑦ 

ᐊᓯᔾᔨᖅᑕᐅᔪᑦ 

ᖃᐅᔨᓴᖅᑎᒻᒪᕆᒻᒧᑦ 

0 0 0 0 0 

ᖃᑦᓯᐅᓂᖏᑦ 

ᐃᓱᒪᓕᐅᖅᑕᐅᔪᑦ ᐲᖅᑕᐅᔪᑦ 

ᖃᐅᔨᓴᖅᑎᒻᒪᕆᒻᒧᑦ 

0 0 0 0 1 

ᖃᑦᓯᐅᓂᖏᑦ ᐊᑐᓕᖁᔭᐅᔪᑦ 

ᖃᐅᔨᓴᖅᑎᒻᒪᕆᒻᒧᑦ 

ᑐᑭᒧᐊᖅᑎᑦᓯᔨᒧᑦ ᐱᖁᔭᒃᑯᑦ 

0 0 0 0 1 

ᖃᑦᓯᐅᓂᖏᑦ ᑖᒃᑯᓇᙵᑦ 

ᐊᑐᓕᖁᔭᐅᔪᓂᑦ 

ᐊᖏᖅᑕᐅᒻᒪᖔᑦ 

ᑐᑭᒧᐊᖅᑎᑦᓯᔨᒧᑦ 

0 0 0 0 1 

ᖃᑦᓯᐅᓂᖏᑦ ᑖᒃᑯᓇᙵᑦ 

ᐊᑐᓕᖁᔭᐅᔪᓂᑦ 

ᐊᖏᖅᑕᐅᙱᑦᑐᑦ 

ᑐᑭᒧᐊᖅᑎᑦᓯᔨᒧᑦ 

0 0 0 0 0 

* ᐋᖅᑭᒋᐊᕈᑎᑦᓴᑦ ᐊᕕᑦᑐᖅᓯᒪᓂᖏᑦ: 

(a) ᐅᖃᐅᔾᔪᖅᑕᐅᓗᓂ ᐅᕝᕙᓘᓐᓃᑦ ᐱᔭᐅᓗᓂ ᐱᔨᑦᑎᕋᖅᑕᐅᔪᖅ 

(b) ᐋᖅᑭᑦᓯᓗᑎᒃ ᑕᐃᒪᐃᓕᖓᑲᐃᓐᓇᖅᑐᒥᑦ ᐅᕝᕙᓘᓐᓃᑦ ᑕᐃᒪᐃᖏᓐᓇᕐᓗᓂ ᐱᔪᓐᓇᐅᑎᖃᕈᓐᓃᕐᓗᑎᒃ ᐱᖃᑕᐅᓂᕐᒥᑦ 

ᖃᓄᐃᓕᐅᕈᑎᑦᓴᓂᑦ ᐅᕝᕙᓘᓐᓃᑦ ᐱᓕᕆᐊᑦᓴᓂᑦ, ᐊᓯᖏᓐᓂᒃ ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐊᒻᒪ 

ᐳᓛᕆᐊᖅᑕᐅᓂᕐᒧᑦ 

(c) ᑎᓕᔭᐅᓗᑎᒃ ᖄᒃᑲᓐᓂᐊᒍᑦ ᐱᔭᑦᓴᖃᖅᑎᑕᐅᓗᓂ ᐱᔨᑦᑎᕋᖅᑕᐅᔪᖅ ᐱᓕᕆᐊᖑᔭᕆᐊᖃᕐᓗᑎᒃ ᑎᓴᒪᓂᑦ ᐃᑲᕐᕋᓂᑦ 

ᐃᓱᒪᖅᓱᕐᓇᐅᒐᔭᙳᐊᖅᑎᓪᓗᒍ 

(d) ᑎᓕᔭᐅᓗᓂ ᐱᔨᑦᓯᕋᖅᑕᐅᔪᖅ ᐃᓄᑐᐊᒃᑯᕕᒻᒦᑲᐃᓐᓇᕐᓗᓂ ᐊᓯᖏᓐᓂᒃ ᐱᔨᑦᓯᕋᖅᑕᐅᔪᓂᑦ ᐃᓱᓕᕝᕕᖃᕐᓗᓂ 15-ᓂᒃ 

ᐅᓪᓗᓂᑦ 

(e) ᐊᖅᓵᖅᓯᓂᕐᒥᑦ ᒪᑯᓂᖓ 

(i) ᑮᓇᐅᔭᓕᐊᖑᔪᑦ ᐃᖅᑲᓇᐃᔭᕐᓂᕐᒧᑦ ᐃᑲᔪᖅᑕᐅᕝᕕᒻᒥᑦ, ᖁᑦᓯᓐᓂᖅᐹᒧᑦ 30-ᓄᑦ ᐅᓪᓗᓄᑦ ᑮᓴᐅᔭᓕᐊᓂᑦ 

(ii) ᐊᑕᖏᖅᑐᖅ ᐅᕝᕙᓘᓐᓃᑦ ᐃᓚᖓ ᐅᓪᓗᖁᑎᒋᓕᖅᑕᖏᓐᓂᒃ ᑎᒍᔭᐅᓯᒪᔫᑉ 

(f) ᓄᖅᑲᖓᑎᑦᓯᓂᕐᒥᑦ ᐋᖅᑭᒋᐊᕈᑎᒥᑦ ᐅᖃᐅᓯᐅᔪᒥᑦ ᑕᐃᑲᓂ (b) ᐅᕗᖓ (e) ᖁᓛᓂ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᔨᑦᓯᕋᐅᑏᑦ ᐱᔨᑦᓯᕋᖅᑕᐅᔪᓄᑦ 

ᐋᓐᓂᐊᖃᕐᓇᙱᑦᑐᓕᕆᓂᖅ 

ᑎᒍᔭᐅᓯᒪᔪᓕᕆᔨᒃᑯᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᔨᑦᓯᕋᖅᑎᖏᑦ ᐱᓕᕆᔨᐅᔪᑦ ᐃᓚᖃᖅᓱᑎᒃ ᑕᓪᓕᒪᓂᑦ 

ᐋᓐᓂᐊᓯᐅᖅᑎᓂᑦ, ᐃᓱᒪᓕᕆᓂᕐᒧᑦ ᐋᓐᓂᐊᓯᐅᖅᑎᒥᑦ, ᐃᓱᒪᓕᕆᓂᕐᒧᑦ ᖃᓄᐃᙱᑦᓯᐊᕐᓂᕐᒧᑦ ᐱᓕᕆᔨᒥᑦ, ᐊᒻᒪ 

ᒪᕐᕉᓐᓂᒃ ᐃᓱᒪᓕᕆᓂᕐᒧᑦ ᐊᒻᒪ ᐅᐃᕆᓯᒪᓂᕐᒧᑦ ᐃᓅᓯᓕᕆᔨᓂᑦ. ᐱᓕᕆᖃᑎᒌᑦ ᓯᕗᒧᑎᑕᐅᔪᑦ ᐊᐅᓚᑦᓯᔨᒧᑦ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐊᒻᒪ ᐃᑲᔪᖅᓱᖅᑕᐅᔪᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑎᑎᖅᑲᓕᕆᔨᒧᑦ. ᑎᓴᒪᓂᑦ 

ᐋᓐᓂᐊᓯᐅᖅᑎᑕᖃᖅᑐᖅ ᐃᖃᓗᓐᓂᑦ, ᐱᔨᑦᓯᕋᖅᑐᑦ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒥ, ᓄᓇᕗᒻᒥ ᐊᕐᓇᓄᑦ 

ᐃᑲᔪᖅᑕᐅᕝᕕᒻᒥ ᐊᒻᒪ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕕᒻᒥ 7 ᐅᓪᓗᐃᑦ ᐱᓇᓱᐊᕈᓯᑕᒫᑦ, ᐃᑲᕐᕋᓄᑦ 12-ᓄᑦ ᖃᐅᑕᒫᑦ. 

ᑕᐃᒪᙵᓂ ᓄᕕᐱᕆ 2024-ᒥᑦ, ᐊᑕᐅᓯᕐᒥᑦ ᐋᓐᓂᐊᓯᐅᖅᑎᒥᑦ ᑕᐃᑲᓃᑦᑐᖃᖅᓯᒪᔪᖅ ᑲᖏᖅᖠᓂᕐᒥᑦ 

ᐃᑲᔪᖅᑕᐅᕕᖓᓂ, ᓇᒡᒐᔾᔭᐅᒥᑦ ᑕᓪᓕᕐᒥᒻᒧᑦ, ᐃᑲᕐᕋᓄᑦ 8-ᓄᑦ ᖃᐅᑕᒫᑦ. ᐋᓐᓂᐊᓯᐅᖅ ᑲᖏᖅᖠᓂᕐᒥ 

ᐃᑲᔪᖅᑕᐅᕝᕕᖓᓂ ᐊᑐᐃᓐᓇᐅᙱᑎᓪᓗᒍ, ᑕᕐᕆᔭᐅᑎᒃᑯᑦ ᑲᓲᒪᖃᑎᒌᓕᖅᑎᑦᓯᓲᑦ ᐋᓐᓂᐊᓯᐅᖅᑎᐅᔪᖅ ᐃᖃᓗᓐᓂ 

ᖃᐅᔨᓴᙵᕐᓂᐊᕐᖓᑦ ᐊᒻᒪ ᐊᓯᖏᓐᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᔨᑦᓯᕋᐅᑎᓄᑦ. ᑎᒥᒃᑯᑦ ᐋᓐᓂᐊᔪᖃᖅᑎᓪᓗᒍ 

ᐊᒻᒪ ᑲᖏᖅᖠᓂᕐᒥ ᐃᑲᔪᖅᑕᐅᕝᕕᖓᓂ ᐋᓐᓂᐊᓯᐅᖅᑎᒥᑦ ᐊᑐᐃᓐᓇᖅᑕᖃᙱᑎᓪᓗᒍ, ᐱᔨᑦᓯᕋᖅᑕᐅᔪᖅ ᒪᓕᑦᑕᐅᓲᖅ 

ᐋᓐᓂᐊᕕᒻᒧᑦ. ᖁᕐᓗᖅᑑᖅ ᐃᓚᕗᑦ ᐊᒻᒪ ᐅᑕᖅᑭᕕᒃ ᓄᓇᓕᓐᓂ ᐃᓂᒋᔭᐅᕙᑦᑐᖅ ᐊᑐᖃᑦᑕᖅᑐᑦ ᓄᓇᓕᖏᓐᓂᒃ 

ᐋᓐᓂᐊᕕᖏᓐᓂᒃ ᐱᔨᑦᓯᕋᖅᑕᐅᔪᑦ ᐋᓐᓂᐊᑎᓪᓗᒋᑦ. 

ᐊᑐᓂ ᐱᔨᑦᓯᕋᖅᑕᐅᔪᖅ ᐃᓯᖅᑐᖅ ᐃᑲᔪᖅᑕᐅᕝᕕᒻᒧᑦ ᐊᑕᖏᐅᒪᔪᒥᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᖃᐅᔨᓴᖅᑕᐅᓲᖅ ᓇᓗᓇᐃᖅᓯᓂᕐᒥᑦ ᑎᒥᖓ ᐃᓱᒪᖓᓗ ᑭᓱᒥᑦ ᐱᒋᐊᖃᕐᒪᖔᖅ. ᖃᐅᔨᓴᕐᓂᐅᔪᖅ ᐃᓚᖃᖅᑐᖅ 

ᑲᐱᔭᐅᖃᑦᑕᕐᓂᖏᓐᓄᑦ ᖃᓄᐃᓕᖓᓂᖏᓐᓂᒃ, ᖃᐅᔨᓴᖅᑕᐅᓂᕐᒥᑦ ᐊᐃᑦᑐᕐᓗᓐᓇᖅᑐᓂᑦ ᐋᓐᓂᐊᓂᑦ ᐊᒻᒪ 

ᐊᓯᖏᓐᓄᑦ ᐋᓐᓂᐊᕈᑎᓄᑦ (ᓲᕐᓗ ᐅᐊᑉ ᖁᕝᕙᓯᓗᐊᕐᓂᖓ ᐊᒻᒪ ᐊᐅᑉ ᓱᑲᖃᓗᐊᕐᓂᖓ), ᐃᓱᒪᓕᕆᓂᕐᒧᓪᓗ. 

ᖃᐅᔨᓴᕐᓂᕐᒧᑦ ᖃᐅᔨᒍᑕᐅᓲᖅ ᐸᖅᑭᓂᕐᒧᑦ ᐸᕐᓇᐅᑎᒥᑦ ᓈᒻᒪᑦᑐᒥᑦ ᓄᓇᓕᒻᒥ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᒪᓕᒋᐊᓕᓐᓂᒃ. 

ᐱᓕᕆᖃᑎᖃᑦᓯᐊᕐᓂᕐᒥᑦ ᑎᒍᔭᐅᓯᒪᔪᓕᕆᔨᒃᑯᑦ ᐊᐅᓚᑦᓯᔨᓂᖏᓐᓂᒃ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᔪᓯᑎᑦᓯᓲᑦ 

ᑲᒪᑦᓯᐊᕐᓂᕐᒥᑦ ᑎᒍᔭᐅᓯᒪᔪᓂᑦ ᐱᔨᑦᓯᕋᖅᑕᐅᔪᓂᑦ, ᑐᕌᒐᖃᖅᓱᑎᒃ ᒪᑯᓂᖓ: 

• ᐋᓐᓂᐊᑯᑖᕆᔭᐅᔪᓂᑦ ᓇᓗᓇᐃᖅᓯᓂᕐᒥᑦ ᐊᒻᒪ ᐊᐅᓚᑦᓯᓂᕐᒥᑦ; 

• ᐊᐃᑦᑐᕐᓗᓐᓇᖅᑐᓂᑦ ᐋᓐᓂᐊᓂᑦ ᑕᐃᒪᐃᑎᑦᓯᑦᑕᐃᓕᒪᓂᕐᒥᑦ ᐊᒻᒪ ᑲᒪᒋᔭᖃᕐᓂᕐᒥᑦ; 

• ᓱᕐᕋᕐᓇᖅᑐᓂᑦ ᐊᑐᕐᓂᕐᒥᑦ ᐊᒻᒪ ᒪᒥᓴᕐᓂᕐᒧᑦ ᐱᓕᕆᐊᑦᓴᐅᔪᑦ; 

• ᐃᓱᒪᓕᕆᓂᒃᑯᑦ ᖃᓄᐃᓕᐅᕆᐊᕐᓂᕐᒥᑦ, ᐃᓚᖃᕐᓗᓂ ᐃᒻᒥᓃᖅᑕᐅᓕᒪᓂᕐᒥᑦ; 

• ᐅᐃᕆᓯᒪᓂᕐᒧᑦ ᐃᓅᓯᓕᕆᔭᐅᓂᕐᒥᑦ; ᐊᒻᒪ 

• ᐊᓂᑕᐅᓂᐊᕐᓂᕐᒥᓄᑦ ᐸᖅᑭᑦᓯᐊᕐᓂᕐᒧᑦ ᐸᕐᓇᐃᓂᖅ. 

ᐃᓱᒪᓕᕆᓂᖅ 

ᐃᓱᒪᓕᕆᔩᑦ ᐱᓕᕆᖃᑎᒌᑦᓯᐊᓲᑦ ᕿᒥᕐᕈᓂᕐᒥᑦ ᐱᔨᑦᓯᕋᐅᖅᑕᐅᔫᑉ ᖃᐅᔨᓴᖅᑕᐅᙵᕈᑎᖏᓐᓂᒃ ᐊᒻᒪ 

ᖃᐅᔨᒪᑦᓯᐊᕆᐊᕐᓂᕐᒥᑦ ᓈᒻᒪᓐᓂᖅᐹᖑᔪᒥᑦ ᐋᓐᓂᐊᓯᐊᖅᑎ(ᑏᑦ) ᑎᓕᔭᐅᔪᖅ/ᑎᓕᔭᐅᔪᑦ ᐃᓱᒪᓕᕆᓂᕐᒧᑦ 

ᑲᒪᑦᓯᐊᕐᓂᕐᒥᑦ ᐊᒻᒪ/ᐅᕝᕙᓘᓐᓃᑦ ᐅᐃᕆᓯᒪᓂᕐᒧᑦ ᐃᓅᓯᓕᕆᔭᐅᓂᕐᒥᑦ. 

ᐃᓱᒪᓕᕆᓂᕐᒧᑦ ᐋᓐᓂᐊᓯᐅᖅᑎ ᐱᓕᕆᖃᑎᖃᓲᖅ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ, ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒃ 

ᐊᒻᒪ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒻᒥ ᓱᖅᑯᐃᖅᑕᐅᓯᒪᔪᓂᑦ ᐃᓱᒪᒃᑰᕈᑎᓕᓐᓂᒃ ᐅᕝᕙᓘᓐᓃᑦ ᐃᓱᒪᒃᑯᑦ 

ᐋᓐᓂᐊᖃᖅᑐᓂᑦ. ᐃᓱᒪᓕᕆᓂᕐᒧᑦ ᖃᓄᐃᙱᑦᓯᐊᖅᑐᓕᕆᔨ ᐃᓅᓯᓕᕆᓂᕐᒧᑦ ᐊᑐᐃᓐᓇᐅᓲᖅ ᐅᑭᐅᑭᓗᐊᖅᑐᓄᑦ 

ᐊᒻᒪ ᐊᕐᓇᓄᑦ ᐱᔨᑦᓯᕋᖅᑕᐅᔪᓄᑦ. ᐃᓱᒪᓕᕆᓂᕐᒧᑦ ᐊᒻᒪ ᐅᐃᕆᓯᒪᓂᕐᒧᑦ ᐃᓅᓯᓕᕆᔩᑦ (ᐃᓚᔭᐅᔪᑦ ᔮᓐᓄᐊᓕ 2025-

ᒥᑦ) ᑕᐃᑲᓃᑦᑐᑦ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒥ ᑐᕌᒐᖃᖅᑐᑦ ᒪᓕᑦᓯᐊᕐᓂᕐᒥᑦ ᐃᓛᒃᑰᖓᔪᓂᑦ ᐊᒻᒪ ᑲᑎᙵᔪᓂᑦ 

ᐸᖅᑭᓂᕐᒥᑦ/ᐃᓅᓯᓕᕆᓂᕐᒥᑦ ᑲᒪᒋᔭᖃᕐᓂᕐᒥᑦ ᐊᑲᐅᙱᓕᐅᕈᑕᐅᔪᓂᑦ ᐃᓄᒋᐊᑦᑐᓄᑦ ᑎᒍᔭᐅᓯᒪᔪᓄᑦ ᐃᓱᒪᒃᑯᑦ ᐊᒻᒪ 

ᐅᐃᕆᓯᒪᓂᕐᒧᑦ ᐊᑲᐅᙱᓕᐅᕈᑎᓄᑦ ᐊᑦᓱᕈᖅᑐᓄᑦ.  

ᐱᕐᔪᐊᑦ ᐱᓕᕆᐊᖑᕙᓪᓕᐊᔪᒪᔪᒪᔪᑦ 

ᑲᑎᖃᑎᒌᓕᖅᑎᑕᐅᓂᖏᑦ ᐊᕐᓇᓄᑦ ᐊᒻᒪ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕖᒃ 

2023-ᒥᑦ, ᐊᐅᓚᓂᖃᑦᓯᐊᕐᓂᕐᒥᒥᑦ ᕿᒥᕐᕈᓂᖃᓚᐅᖅᑐᑦ ᐊᐅᓚᑕᐅᔾᔪᑎᖏᓐᓂᒃ ᓄᓇᕗᒻᒥ ᐊᕐᓇᓄᑦ 

ᐃᑲᔪᖅᑕᐅᕝᕕᒃ (NWCC) ᐊᒻᒪᓗ ᐃᓱᒪᖅᓱᙱᑦᑐᒃᑯᕕᒃ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒃ (ᐅᑭᐅᑭᓗᐊᖅᑐᓄᑦ 

ᐃᑲᔪᖅᑕᐅᕝᕕᒃ). ᐊᑯᓐᓂᖅᓱᖅᑐᑦ ᖃᑦᓯᐅᓂᖏᑦ ᐱᔨᑦᓯᕋᖅᑕᐅᔪᑦ ᑕᒪᒃᑮᓐᓂᒃ ᐃᑲᔪᖅᑕᐅᕕᓐᓂ ᐊᒥᓲᙱᓐᓂᖅᓴᐅᓯᒪᔪᑦ 

ᐊᕐᕌᒍᓂᑦ ᐊᑐᖅᓯᒪᔪᓂᑦ. 2024-ᒥᑦ, ᐊᑯᓐᓂᖅᓱᖅᑐᑦ ᐊᒥᓲᓂᖏᑦ ᐱᔨᑦᓯᕋᖅᑕᐅᔪᑦ ᑕᐃᑲᓂ ᓄᓇᕗᒻᒥ ᐊᕐᓇᓄᑦ 

ᐃᑲᔪᖅᑕᐅᕝᕕᒻᒥ ᒪᕐᕉᓚᐅᖅᑑᒃ, ᐊᒻᒪ ᐊᑕᐅᓯᕐᒥᑦ ᑐᖔᓃᓚᐅᖅᑐᖅ ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒻᒥᑦ. 

ᐊᒥᓲᓗᐊᖏᒻᒪᑕ ᐱᔨᑦᓯᕋᖅᑕᐅᔪᑦ ᑖᒃᑯᓇᓂ ᐃᑲᔪᖅᑕᐅᕝᕕᓐᓂᑦ, ᐊᓯᓱᓂᑦ ᓇᓖᕌᕈᑎᑦᓴᓂᑦ ᖃᐅᔨᓇᓱᓚᐅᖅᑐᑦ. 

ᐃᓱᒪᑦᓴᖅᓯᐅᕈᑕᐅᑦᓯᐊᓚᐅᖅᓱᓂ, ᓇᓗᓇᐃᖅᑕᐃᓚᐅᖅᑐᖅ ᓈᒻᒪᒋᔭᐅᓂᖅᐹᖑᔪᖅ ᐋᖅᑭᒋᐊᕈᑎᑦᓴᖅ ᑲᑎᑕᐅᓗᑎᒃ 

ᐊᐅᓚᑦᓯᓂᕐᒥᑦ ᐱᓕᕆᔨᐅᖃᑎᒌᑦ ᐊᒻᒪ ᐃᖅᑲᓇᐃᔭᖅᑎᐅᔪᑦ ᑕᐃᑲᓂ ᓄᓇᕗᒻᒥ ᐊᕐᓇᓄᑦ ᐃᑲᔪᖅᑕᐅᕝᕕᒻᒥᑦ ᐊᒻᒪ 

ᐅᑭᐅᑭᓗᐊᖅᑐᓄᑦ ᐃᑲᔪᖅᑕᐅᕝᕕᒻᒥᑦ. 

ᒪᓕᒐᓕᕆᔨᒃᑯᑦ ᐊᒻᒪᓗ ᑎᒍᔭᐅᓯᒪᔪᓕᕆᔨᒃᑯᑦ ᑐᑭᓯᒋᐊᕈᑎᑦᓴᓄᑦ 

ᐋᖅᑭᑦᓱᖅᓯᒪᔪᖅ (JaCin) 

ᐃᓕᓴᖅᓯᓂᕐᒥᑦ ᐱᑐᖃᐅᓗᐊᓕᖅᑐᓂᑦ ᑐᑭᓯᒋᐊᕈᑎᑦᓴᓄᑦ ᐋᖅᑭᑦᓱᖅᓯᒪᔾᔪᑏᑦ ᒫᓐᓇᐅᔪᖅ ᐊᐅᓚᓂᖃᖅᑐᑦ ᑕᒪᒃᑮᓐᓂᒃ 

ᑎᒍᔭᐅᓯᒪᔪᓕᕆᓂᕐᒧᑦ ᐊᒻᒪ ᐃᖅᑲᖅᑐᐃᕕᒃᑯᑦ ᐱᔨᑦᓯᕋᕈᑎᓂᑦ, ᑎᒍᔭᐅᓯᒪᔪᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐋᖅᑭᑦᓱᖅᓯᒪᔾᔪᑎ 

(COMS), ᐊᒻᒪ ᐃᓛᒃᑰᖓᔪᖅ ᐃᖅᑲᖅᑐᐃᕕᓐᓂ ᑐᑭᓯᒋᐊᕈᑎᑦᓴᑦ ᐋᖅᑭᑦᓱᖅᓯᒪᔪᑦ (CIS ᐱᕋᔭᓐᓂᕐᒧᑦ), 

ᐃᓇᖏᖅᑕᐅᓛᖅᑐᑦ ᓄᑖᖑᓂᖅᓴᒧᑦ ᐊᑑᑎᖃᑦᓯᐊᖅᑐᒧᑦ ᐃᓚᓕᐅᔾᔨᓯᒪᔪᒥᑦ ᐃᖅᑲᖅᑐᐃᕕᓐᓂᑦ-

ᑎᒍᔭᐅᓯᒪᔪᓕᕆᓂᕐᒧᑦ ᐋᖅᑭᑦᓱᖅᓯᒪᔾᔪᑎᒥᑦ. ᒪᓕᒐᓕᕆᔨᒃᑯᑦ ᐱᓕᕆᕝᕕᖓ ᑮᓇᐅᔭᖃᖅᑎᑦᓯᓯᒪᔪᑦ ᐊᒥᓱᓄᑦ ᐊᕐᕌᒍᓄᑦ 

ᐱᓕᕆᐊᑦᓴᒥᑦ ᑕᒪᓐᓇ ᑲᔪᓯᑎᑕᐅᓂᐊᕐᖓᑦ. ᑕᐃᒪᐃᒃᑲᓗᐊᖅᑎᓪᓗᒍ ᐸᕐᓇᐃᓯᒪᕐᔪᐊᖅᑎᓪᓗᒋᑦ ᐊᕐᕌᒍᓂᑦ 

ᐊᑐᖅᓯᒪᓕᖅᑐᓂᑦ, ᐋᖅᑭᑦᓱᖅᓯᒪᔾᔪᑎ ᐊᑐᓕᖅᑎᑕᐅᓂᖓᓄᑦ ᐱᓕᕆᐊᑦᓴᖅ ᐱᒋᐊᓪᓚᕆᓛᖅᑐᖅ ᑮᓇᐅᔭᓕᕆᓐᓇᐅᑉ 

ᐊᕐᕌᒍᖓᓂ 2025-26-ᒥᑦ, ᓇᓚᐅᑦᑖᖅᑕᐅᓯᒪᔪᖅ ᐊᑯᓂᐅᓂᖓ ᐊᕐᕌᒍᓄᑦ ᐱᖓᓱᓄᑦ. ᐱᓕᕆᓂᕐᒧᑦ ᑕᐃᒎᓯᖓ 

ᑖᑦᓱᒧᖓ ᐱᓕᕆᐊᑦᓴᒧᑦ ᑖᓐᓇᕗᖅ "ᒪᓕᒐᓕᕆᔨᒃᑯᑦ ᐊᒻᒪᓗ ᑎᒍᔭᐅᓯᒪᔪᓕᕆᔨᒃᑯᑦ ᑐᑭᓯᒋᐊᕈᑎᑦᓴᓄᑦ 

ᐋᖅᑭᑦᓱᖅᓯᒪᔪᖅ" (JaCin).  

ᐱᓯᒪᔭᐅᔭᕆᐊᖃᙱᑦᑐᓂᑦ ᐊᐅᓚᑦᓯᓂᕐᒥᑦ 

ᒫᑦᓯ 2025-ᒥᑦ, ᐱᕙᓪᓕᐊᑎᑕᐅᓂᖓ ᐱᓕᕆᐊᖑᓯᒪᑦᓯᐊᖅᑐᖅ ᐱᓯᒪᔭᐅᔭᕆᐊᖃᙱᑦᑐᓂᑦ ᐊᐅᓚᑦᓯᓂᕐᒥᑦ 

ᐸᕐᓇᐅᑎᒥᑦ ᐱᒋᐊᕈᑕᐅᓚᐅᖅᑐᖅ ᑕᐃᑲᓂ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᖓᓂ. ᑕᐃᒪᙵᓂ, ᑲᑎᒪᔨᕋᓛᓂᑦ ᓴᖅᑮᓯᒪᔪᑦ 

ᐃᑲᔪᖅᑕᐅᕝᕕᒻᒥᑦ ᐊᒻᒪ ᓇᓗᓇᐃᔭᖅᓯᒪᑦᓯᐊᖅᑐᒥᑦ ᑎᑎᕋᖅᓯᒪᔪᓂᑦ ᐊᑦᑐᖅᑕᐅᓴᕋᐃᓐᓂᖏᓐᓄᑦ ᐊᒻᒪ 

ᑭᐅᔾᔪᑎᐅᑐᐃᓐᓇᕆᐊᓕᓐᓂᑦ ᑲᒪᒋᔭᐊᕐᓂᕐᒥᑦ ᐊᑦᑐᖅᑕᐅᓴᕋᐃᓐᓂᖏᓐᓄᑦ ᐋᖅᑭᑦᓱᐃᓯᒪᔪᑦ. ᑕᐃᒪᐃᕈᓘᔭᖅᑐᖅ, 

ᑕᐃᒪᐃᑦᑐᖃᓚᐅᖅᓯᒪᙱᑦᑐᖅ ᐱᕐᔪᐊᖑᔪᓂᑦ ᐋᖓᔮᕐᓇᖅᑐᓅᖓᔪᓂᑦ ᖃᓄᐃᓐᓂᐅᔪᓂᑦ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᖓᓂ ᐅᓪᓗᒥᒧᑦ (ᓲᕐᓗ ᐄᔭᒐᓗᐊᖅᑐᑦ), ᑭᓯᐊᓂ ᓂᕆᐅᒋᔭᐅᔪᖅ ᓴᙱᔪᕐᔪᐊᑦ ᓲᕐᓗ ᕙᓐᑎᓈᓪ 

ᐅᔾᔨᕐᓇᖅᓯᓕᕈᒫᖅᑐᑦ ᓄᓇᓕᐅᔪᒥᑦ ᐊᒻᒪ ᐃᓯᑐᐃᓐᓇᕆᐊᓕᒃ ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒻᒧᑦ. ᐱᒻᒪᕆᐅᕗᖅ ᑖᒃᑯᐊ 

ᐋᖅᑭᒋᐊᕐᕕᒃ ᐃᑲᔪᖅᑕᐅᕝᕕᒃ ᐱᕙᒌᔭᖅᓯᒪᓗᑎᒃ ᑕᒪᑦᓱᒧᖓ. ᑲᑎᒪᔨᕋᓛᑦ ᒫᓐᓇᐅᔪᖅ ᐋᖅᑭᑦᓱᐃᕙᓪᓕᐊᔪᑦ 

ᖃᓄᐃᓕᐅᕆᐊᕐᓂᕐᒧᑦ ᐸᕐᓇᐅᑎᒥᑦ ᑲᒪᒋᔭᖃᕐᓂᕐᒧᑦ ᐱᓯᒪᔭᐅᔭᕆᐊᖃᙱᑦᑐᓂᑦ ᐊᑲᐅᙱᓕᐅᕈᑎᓂᑦ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᖓᓂ. 

ᐊᕐᕌᒎᒃ ᒪᕐᕉᒃ ᐅᖓᑖᓄᑦ ᐃᖅᑲᖅᑐᖅᑕᐅᓯᒪᔪᑦ ᐃᓄᐃᑦ ᓄᓇᕗᑦ ᐃᑲᔪᖅᑕᐅᕝᕕᖏᓐᓂᒃ 

ᑖᓐᓇ ᑕᐅᖅᓰᓂᕐᒧᑦ ᐱᔨᑦᓯᕋᐅᑎᓂᑦ ᐊᖏᖃᑎᒌᒍᑎ (ESA) ᒫᓐᓇᐅᔪᖅ ᐋᖅᑭᑦᓯᒪᔪᖅ ᒐᕙᒪᑐᖃᒃᑯᓐᓂᑦ (ᐃᓄᓕᒫᓂᑦ 

ᐊᑦᑕᕐᓇᖅᑐᒦᑎᑦᓯᑦᑕᐃᓕᒪᓂᕐᒧᑦ ᐊᒻᒪ ᑐᐊᕕᕐᓇᖅᑐᓄᑦ ᐱᕙᒌᔭᖅᓯᒪᓂᕐᒧᑦ) ᐊᒻᒪ ᓄᓇᕗᑦ ᒐᕙᒪᒃᑯᑦ (ᒪᓕᒐᓕᕆᔨᒃᑯᑦ 

ᐱᓕᕆᕝᕕᖓᑦ). ᐊᑕᐅᓯᐅᔪᖅ ᐱᓪᓗᐊᑕᐅᖃᑕᐅᔪᖅ ᑖᑦᓱᒧᖓ ᑕᐅᖅᓰᓂᕐᒧᑦ ᐱᔨᑦᓯᕋᐅᑎᓂᑦ ᐊᖏᖃᑎᒌᒍᑎ 

ᐱᕕᖃᖅᑎᑦᓯᓂᕐᒥᑦ ᓅᒍᓐᓇᕐᓗᓂ ᑭᓇᑐᐃᓐᓇᖅ ᖃᓪᓗᓈᑦ ᓄᓇᖓᓂ ᐱᕋᔭᑦᓯᒪᔪᓂᑦ (ᓲᕐᓗ ᑕᐃᒃᑯᐊ 

ᐃᖅᑲᖅᑐᖅᑕᐅᓯᒪᔪᑦ ᖃᓪᓗᓈᑦ ᓄᓇᖓᓂ ᑎᒍᔭᐅᓯᒪᔪᒃᑯᕕᒃ ᐃᑲᔪᖅᑕᐅᕝᕕᒻᒥ) ᑎᒍᔭᐅᓯᒪᓂᕐᒧᑦ ᐃᑲᔪᖅᑕᐅᕕᒻᒧᑦ 

ᓄᓇᕗᒻᒥ ᑎᒍᔭᐅᒪᓗᓂ ᐃᓚᐅᓐᓇᖓᓄᑦ ᐃᖅᑲᖅᑐᖅᑕᐅᓯᒪᓂᖓᓂ ᓄᓇᖓᓂ ᓄᓇᕗᒻᒥ. 2024-25-ᒥᑦ, ᓄᓇᕗᒻᒥ 

ᑎᒍᔭᐅᓯᒪᔪᓕᕆᔨᒃᑯᑦ ᒪᕐᕉᓐᓂᒃ ᖃᓪᓗᓈᓂᙶᖅᑑᓐᓂᒃ ᐱᕋᔭᑦᓯᒪᔪᓂᑦ ᐱᔨᑦᓯᕋᓕᓚᐅᖅᑐᑦ ᑕᐃᑲᓂ ᐋᖅᑭᒋᐊᕐᕕᒃ 

ᐃᑲᔪᖅᑕᐅᕝᕕᒻᒥ. 

ᐃᒻᒥᓂᑦ ᒪᑭᒋᐊᕐᕕᒃ ᐱᓕᕆᐊᑦᓴᖅ − ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ 

ᔪᓚᐃ 2025-ᒥᑦ, ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᑦ ᓴᖅᑮᓚᐅᖅᑐᑦ ᐊᕐᕌᒍᓄᑦ ᒪᕐᕉᓐᓄᑦ ᐃᓱᒪᓕᕆᓂᕐᒧᑦ ᐱᓕᕆᐊᑦᓴᒥᑦ 

ᑲᑐᔾᔨᖃᑎᖃᖅᓱᑎᒃ ᓇᒻᒥᓂᕆᔭᐅᔪᒥᑦ ᐃᓅᓯᓕᕆᓂᕐᒧᑦ ᐊᒻᒪ ᒪᒥᓴᕐᓂᕐᒧᑦ ᐱᔨᑦᓯᕋᖅᑕᐅᓂᑦ ᑲᒻᐸᓂᒥᑦ, ᑮᓇᐅᔭᕐᓄᑦ 

ᐃᑲᔪᖅᑕᐅᓪᓗᑎᒃ ᓄᓇᓕᓐᓂ ᒪᓕᒐᓕᕆᓂᕐᒧᑦ ᐊᒻᒪ ᒐᕙᒪᑐᖃᒃᑯᓐᓂ. ᑐᙵᕕᖃᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

(IQ), ᑖᓐᓇ ᓯᕗᓪᓕᖅᐹᕆᔭᐅᔪᖅ ᐱᒋᐊᕈᑕᐅᔪᖅ ᓄᓇᓕᓐᓂ ᐋᖅᑭᒋᐊᕐᕕᓕᕆᔨᒃᑯᓐᓂ ᐊᑐᐃᓐᓇᐅᑎᑦᓯᓲᖅ ᒪᒥᓴᕐᓂᒃᑯᑦ 

ᐃᑲᔪᖅᓱᐃᓂᕐᒥᑦ ᐱᔨᑦᓯᕋᖅᑕᐅᔪᓄᑦ ᓇᐅᑦᑎᖅᓱᖅᑕᐅᔪᓄᑦ ᐱᕋᔭᑦᑕᐃᓕᓂᕐᒧᑦ ᐊᒻᒪ ᐊᖏᕐᕋᒥᓂ ᐊᓄᓪᓚᑦᓯᖅᑐᓄᑦ. 

ᐃᑲᔪᖅᓱᐃᒍᓐᓇᖅᑐᑦ ᐱᔨᑦᓯᕋᖅᑕᐅᔪᒧᑦ ᐅᕝᕙᓘᓐᓃᑦ ᐃᓚᖏᓐᓄᑦ, ᓈᒻᒪᒃᑯᓂ, ᐊᒻᒪ ᐅᖓᕝᕙᕆᐊᑐᐃᓐᓇᕆᐊᓕᒃ 

ᐃᖅᑲᖅᑐᐃᕕᒃᑯᑦ ᑎᓕᐅᕆᔾᔪᑎᖓᑕ ᐅᖔᑖᓄᑦ. ᐱᓕᕆᐊᑦᓴᐅᔪᖅ ᐋᖅᑭᑦᓯᒪᔪᖅ ᐃᑲᔪᖅᑐᐃᓂᕐᒥᑦ ᓄᓇᓕᓐᓂ 

ᐋᖅᑭᒋᐊᕐᕕᓕᕆᔨᓂᑦ ᐱᔨᑦᓯᕋᖅᑕᖏᓐᓄᑦ ᐸᖅᑭᓂᕐᒧᑦ ᐸᕐᓇᐅᑎᓕᐅᕐᓗᑎ ᐊᒻᒪ ᐊᑐᐃᓐᓇᐅᑎᑦᓯᓗᑎ 

ᐃᓗᓕᖃᑦᓯᐊᖅᑐᓂᑦ ᐊᐅᓚᑦᓯᓂᕐᒥᑦ ᐃᑲᔪᕐᓂᕐᒥᑦ. ᖁᕝᕙᑦᓴᐃᓂᕐᒥᑦ ᒪᒥᓴᕐᓂᕐᒥᑦ, ᓴᙱᓂᖅᓴᐅᓕᖅᑎᑦᓯᓂᕐᒥᑦ 

ᐃᓚᒌᓐᓂᕐᒥᑦ ᐊᒻᒪ ᓄᓇᖅᑲᑎᒌᓐᓂᕐᒥᑦ ᑲᓲᒪᓂᐅᔪᓂᑦ, ᐊᒻᒪ ᑲᒪᒋᔭᖃᕐᓂᕐᒥᑦ ᐃᓱᓕᕆᓂᕐᒨᖓᔪᓂᑦ, ᐱᓕᕆᐊᑦᓴᖅ 

ᐃᑲᔪᖅᑐᐃᓲᖅ ᐱᔨᑦᓯᕋᖅᑕᐅᔪᓂᑦ ᑲᔪᓯᓂᖃᑦᓯᐊᖅᑐᒥᑦ ᐃᓚᓕᐅᑎᓗᑎᒃ ᓄᓇᓕᖏᓐᓄᑦ ᐃᓕᖅᑯᓯᕐᒨᖓᑦᓯᐊᖅᑐᒃᑯᑦ 

ᐊᒻᒪ ᐊᑕᖏᐅᒪᔪᒃᑯᑦ.  

ᐊᑐᓕᖅᑎᑦᓯᓂᕐᒥᑦ ᐃᑲᕐᕋᕆᔭᐅᔪᑦ ᓇᓪᓕᑭᑕᕐᓂᕐᒧᑦ ᐋᖅᑭᖅᓱᖅᓯᒪᔾᔪᑎᒥᑦ 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᓴᖅᑮᓯᒪᔪᑦ ᖃᕋᓴᐅᔭᒃᑯᑦ ᐋᖅᑭᑦᓱᖅᓯᒪᔾᔪᑎᒥᑦ ᐃᑲᕐᕋᕆᔭᐅᒐᔭᖅᑐᓂᑦ ᓇᓪᓕᑭᑕᕐᓂᒃᑯᑦ 

ᐃᖅᑲᓇᐃᔭᖅᑎᓄᑦ ᐊᕐᕌᒍᓂᑦ ᐊᑐᖅᓯᒪᓕᖅᑐᓂᑦ. ᐊᑐᖅᑕᐅᓕᖅᑐᖅ ᑎᒍᔭᐅᓯᒪᔪᓄᑦ ᐃᑲᔪᖅᑕᐅᕝᕕᓕᒫᓂᑦ. 

ᐱᕚᓪᓕᕈᑎᑦᓴᓪᓗᐊᑕᑦ ᑖᑦᓱᒧᖓ ᐋᖅᑭᑦᓱᖅᓯᒪᔾᔪᑎᒧᑦ ᒪᑯᐊᖑᔪᑦ: 

• ᐃᑲᕐᕋᐃᑦ ᐅᖓᑖᓅᕈᔾᔨᓂᕐᒥᑦ ᐊᑭᖏᓐᓂᑦ ᐅᖓᑖᓅᕈᔾᔨᓗᐊᖏᓪᓗᑎ ᐱᔾᔪᑎᒋᓪᓗᒍ ᐋᖅᑭᑦᓱᖅᓯᒪᔾᔪᑎᐅᑉ 

ᐊᔪᙱᓐᓂᕆᖓᓂ ᐊᑐᐃᓐᓇᐅᑎᑦᓯᒍᓐᓇᕐᓂᕐᒥᑦ ᐃᑲᕐᕋᓂᑦ ᑭᖑᕝᕕᐅᑎᓄᑦ ᐃᖅᑲᓇᐃᔭᖅᑎᓄᑦ 

ᑐᓂᔭᐅᙱᖔᕐᓗᑎᑦ ᐃᖅᑲᓇᐃᔭᑲᐃᓐᓇᖅᑐᓄᑦ ᐊᒻᒪ ᐃᓱᓕᕝᕕᑦᓴᐅᑎᖃᙱᑦᑐᓄᑦ ᐃᖅᑲᓇᐃᔭᖅᑎᓄᑦ; 

• ᐃᑲᕐᕋᐃᑦ ᐅᖓᑖᓅᕈᔾᔨᓂᕐᒥᑦ ᐊᕕᑦᑐᖅᑕᐅᓲᑦ ᐃᖅᑲᓇᐃᔭᖅᑎᓄᑦ ᓈᒻᒪᑦᑐᒥᑦ ᐊᒻᒪ 

ᐋᖅᑭᑦᓱᖅᓯᒪᑦᓯᐊᖅᑐᒃᑯᑦ; 

• ᐃᖅᑲᓇᐃᔭᖅᑏᑦ ᕿᒥᕐᕈᐊᕈᓐᓇᖅᑐᑦ ᐃᑲᕐᕋᖏᓐᓂᒃ ᐊᒻᒪ ᑐᓴᖅᑎᑕᐅᑦᓴᐅᑎᒋᓗᑎ ᖃᕋᓴᐅᔭᒃᑰᕈᑎᒃᑯᑦ 

ᐅᖄᓚᐅᑎᕋᓛᖏᓐᓂᒃ. 

ᓄᓇᕗᒻᒥ ᑎᒍᔭᐅᓯᒪᔪᓕᕆᔨᒃᑯᑦ ᑲᔪᓯᔪᑦ ᓄᑖᙳᖅᑎᑦᓯᓂᕐᒥᑦ ᖃᕋᓴᐅᔭᓕᕆᔾᔪᑎᓂᑦ ᐊᔾᔨᒌᑎᑦᓯᓂᕐᒥᑦ 

ᐱᓕᕆᕝᕕᐅᔪᓕᒫᒥᑦ, ᑐᑭᒧᐊᖅᑎᑦᓯᓂᕐᒥᑦ ᐋᖅᑭᑦᓱᖅᓯᒪᔾᔪᑎᒥᑦ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᑦ 

ᐊᖏᖃᑎᒌᒍᑎᖓᓂ ᐊᒻᒪ ᓄᓇᕗᑦ ᒐᕙᒪᒃᑯᑦ ᐊᑐᐊᒐᖏᓐᓂᒃ. ᐋᖅᑭᑦᓯᖅᓯᒪᔾᔪᑎ ᑲᔪᓯᓗᓂ ᐊᑐᖅᑕᐅᓂᐊᖅᑐᖅ 

ᓄᓇᕗᑦ ᒐᕙᒪᒃᑯᑦ ᑮᓇᐅᔭᓕᕆᔨᒃᑯᑦ ᐊᒻᒪ ᐃᖅᑲᓇᐃᔭᖅᑐᓕᕆᔨᒃᑯᑦ ᐋᖅᑭᑦᓱᖅᓯᒪᔾᔪᑎᖓ ᐃᑲᔪᖅᓱᕈᓐᓇᖅᓯᒍᓂ 

ᐃᖅᑲᓇᐃᔭᖅᑏᑦ ᐃᑲᕐᕋᑦᓴᖏᓐᓂᒃ. 

 

 


